
        
            
                
            
        

    
	В. КУЗЬМИЩЕВ

	 

	НАРНЫ ХӨВГҮҮДИЙН ХААНТ УЛС - 3

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1990 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗУРГААДУГААР ӨГҮҮЛЛЭГ: ДЭЛХИЙ ЭЭЖ ТҮҮНИЙГ НУУДАГ БАЙЛАА

	Эрт дээр цагт билээ. Маш эрт цагт. Чухам хэзээг хэн ч үл мэднэ. Үл санана. Хэн ч тэр. Хүмүүс тэр цагт зуныг хүлээлгүй үхэж байв. Бүгдээрээ биш боловч л олон хүн, өлсгөлөнгөөр үхэж байлаа. Өвчин эмгэгтэй хүмүүс, хөгшид, хүүхдүүд үхнэ. Яагаад ийм болов?

	Муу санаат хөршүүдтэй байлаа. Тэд тариан талбайд ирж ургацыг нь хураагаад явчихна. Бүгдийг нь, юуг ч үлдээхгүй. Юу ч тэр. Авч явж чадаагүйгээ талхлан сүйдэлнэ. Бахим шаахайтай хөлөөрөө талхалж орхино. Тэгээд л явцгаачихжээ. Дараагийн жил нь эргэж ирэх гэж яваад өгнө.

	Ийнхүү хүмүүс үхэж эхэлжээ. Өлсөж үхэцгээнэ. Өвчин эмгэгтэй хүмүүс, хөгшид, хүүхэд үхэж эхэлжээ. Насанд хүрсэн эрчүүл, хүүхнүүд ойд гарав. Ойгоос том жижиг янз бүрийн үр жимс, амтат үндэс түүжээ. Гашуун исгэлэн, хатуу янз бүрийн жимс байв. Хэрвээ үр жимс эс олдвоос холтос зодог хуулах болов. Тэд ядарч зүдрэн урцандаа эргэж ирэхэд нь хүмүүс өлсөж үхсээр ажгуу. Бие тэнхээ дорой нь эхлээд үхнэ. Өвчин эмгэгтэй нь эхлээд үхнэ. Хамгийн бага нь бас үхнэ. Тэдний эжий нар сүүгүй болсон буюу сүү нь түүхий жимс лугаа гашуун болжээ...

	Тэгээд том чулуу руу хотлоороо очив. Тэд бүгдийг төрүүлж буй болгосон ариун чулуу руугаа очицгоов. Өнө эртний, бүр эртний хэрэг аж. Очоод үхлээс аврахыг элэнц хуланцаасаа гуйж мөргөв. Хорон муу санаат хөршүүдээсээ хамгаалахыг гуйж мөргөцгөөв. Амьдралаас одогсдынхоо цогцсыг ариун гал дээр шатаацгаажээ. Чандрыг нь салхинд хийсгэн одов. Гэвч хүмүүс бас л үхсээр. Бяр чадалтай нь ч ялгаагүй үхэж байв. Тэднийг ч бас л түүдгийн галд шатаажээ.

	Гагцхүү хавар болоход бороо орж бүх юм хуучин өнгө зүсээ олов. Шүүс ихт өвс ногоо хавар ургав. Шувууд нисэж ирлээ. Ав гөрөөс ч үзэгдэв. Ийнхүү өлсгөлөнгийн ам холдож эхэлжээ. Хүмүүс ч хүч тэнхээ сэлбэв. Шинэ итгэл найдвар иржээ...

	Ойд суулгасан үр тариа сайхан соёолов. Хүмүүс итгэл найдвараа гүйцэлдэж буйд баярлана. Тэд бас өвөл өлсөж тураалдаа хүрсэн бугаас тариа ногоог нь хамгаалагч аварга том зэрлэг муужгайд баярлан мөргөх бөлгөө. Тариан талбайд нисэн ирсэн шувуудыг үргээн хөөх цаг ирлээ. Хүмүүс баярлана. Хүмүүс хөдөлмөрлөнө. Хүмүүс өөрийн уака - чулуунд мөргөнө. Тэд бас амар жимэр буйд баярлана. Хагалсан газар дээр нь бахим шаахайн мөр үзэгдэхүйд баярлана. Элэнц чулуун эцэг нь тэдний мөргөж гуйсныг соёрхжээ. Тариан талбайгаас хорон санаат хөршүүдийг нь холдуулж чаджээ. Өлсгөлөн сул биетэй, эмгэг дорой, хөгшид, хүүхдийг хороохгүй. Бүгд хүч тэнхээтэй болно. Бүгд амьд явах болно.

	Ургац хураах өдрийг асууж мэдэхийн тулд хөгшид ариун чулуу лугаа одсоны дараа суурин даяар аймшигт мэдээ тарсан нь горхины тэндээс бахим шаахайны аймшигт мөрийг хүүхдүүд үзсэн явдал болой. Цаг ч өнгөрөөгүй байхад бүх сууринаараа ариун чулууны дэргэд цугларав. Уака - чулуунаас аюулт хөршөөс сууриныг, бүх хүнийг нь аврахыг мөргөн гуйх тэдний хүсэлтийг соёрхохын учраа гурван эрэлхэг орь залуу сайн дураараа амиа тэвчив. Хүүхэд эмэгтэйчүүд, хөгшид уйлна. Бүгдээрээ өөрийн элэнц эцгээсээ эрэлхэг орь залуусыг нь хүлээн авч, оронд нь тэдний хүсэл гуйлтыг соёрхохыг мөргөн гуйлаа. Мөргөн сөгдөв.

	— Өлсгөлөн миний гурван хүүг аваачсан билээ. Би тариагаа хамгаалахаар явлаа хэмээн хамгийн Хүч тэнхээтэй нэг нь өгүүлэв.

	Бүгд дуугүй байцгаав. Тариагаа яаж хамгаалахаа хүмүүс үл мэднэ. Тэд бол энгийн номхон индианчууд бөлгөө. Харь хүмүүсийн цус урсгахыг ариун чулуу нь хориглодог ажээ. Өөр бусдын амь насыг хүндэтгэн, гагцхүү хөдөлмөрлөхөд тэднийг сургадаг байжээ. Иймд бүгд дуугүй байжээ.

	— Би явлаа. Хүмүүс минь босоцгооё, саваа, чулуу барьцгаа. Ариун чулуу биднийг хамгаалж чадахгүй нь гэдгийг та нар эс үзнэ үү?

	Бүгд дуугүй байцгаав. Хэн нь ч өндийсөнгүй. Хэн ч чулуу, саваагаа цуглуулж авчрахаар явсангүй. Ариун чулуу тэднийг номхон, сайн санаат хүмүүс байхыг сургасан бөлгөө. Тэд хөдөлмөрлөж сурснаас бус, дайтаж сураагүй билээ. Бас хамгийн хүчтэй нэг нь ч хаашаа ч явсангүй. Бүгд дуугүй байцгаав. Бүгд хүлээх ажээ. Ариун чулуу ч бас дуугүй.

	Ийнхүү шөнө өнгөрөв. Уака чулуу өөд одсон эрэлхэг орь залуус эргэж ирсэнгүй. Салхин тэдний чандрыг үлээн оджээ. Гэвч уака - чулуу дуугүй байсаар, Ариун чулуу тэднийг хүлээж авсангүй бололтой.

	Хүмүүс бахим шаахайн талхчих чимээг үл сонсохын тулд ойд одоцгоов. Тэдний тарианы газар ирэгчдийн баярлан хашхирахыг сонсохгүйн тул ийнхүү оджээ. Сууриндаа эргэж ирэхэд нь гагцхүү үхсэн мэт нам гүм тэднийг угтжээ. Шатаж дууссан урцнуудаас хэдийнээ утаа баагихаа больжээ. Тариан талбай нь үргэлжилсэн шар саарал өнгөтэй юм болжээ. Бахим шаахайтуудын гутлын ул талбай дээр үхлийн бүжгээ хийсэн нь энэ ажгуу.

	— Уака - чулуу, чи хаа байв? Бидний мөргөн гуйсныг юунд эс соёрхов?..

	Тэд бас ойд явж чадаагүй болон явахыг эс хүсэн үлдэгсдийнхээ цогцсыг олцгоов. Ганц ч хүн амьд үлдсэнгүй. Хүмүүс уйлахаа болив. Хүмүүс зэвүүцэж эхлэв. Тэдний ариун элэнц чулуун эцэг, уака - чулуу нь хөвгүүд, охидынхоо гуйлт, дургүйцлийг мөн л дуугүй чагнасаар ажээ.

	Дахин хавар болоход гамшиг өлсгөлөнг яаж ийж даван амьд үлдсэн бүгд ариун чулуундаа очиж, тэдний хамгийн хүчтэй нь ийнхүү өгүүлжээ.

	— Хамгийн хүндэт хүмүүс эцсийн удаа элэнц эцэгтээ мөргөн гуйгтун. Сүүлчийн удаа болог. Хэрэв бидэнд эс тусалбаас би явж энгийн номхон, хорон санаатан, ядуу чадууг ч ялгалгүй алан хөнөөнө. Тэдний үр жимс, тариаг авчирна. Би өөрийн ард түмнээ цадтал тэжээнэ. Өлсгөлөнгөөс болж хэн ч үхэх учиргүй. Миний хэлэх юм дууслаа гэв.

	Тэр босож хүмүүсийн айж эмээсэн харцаар үдүүлэн явав. Харин хүмүүс өршөөн хамгаалж туслахыг гуйн бүгдээр дахин мөргөхдөө Уака - чулуунд барьсан өргөлийн тэнд, урьд үзэгдээгүй ургамлын үр хэвтэхийг харав. Чулууны дэргэд хэн ч байгаагүй авч, омог бардам хүчит тэр эр өөрийн ард түмнийг аврахыг гуйн мөргөөд холдон одох тэр мөчид энэ үр харагдсан бөлгөө...

	Тариан талбай саглагар навчаар бүрхсэн авч хүмүүсийг баярлуулсангүй. Бутнууд бядгүй дорой агаад үр жимс нь яагаад ч үл томрох ажээ. Жижигхэн, ногоон өнгөтэй ажээ. Ийм үр жимсэнд баярлахын эрхгүй. Хүмүүс ч баярласангүй. Харин үр жимс нь, улам том болсоор ажээ. Энэ ч сайн хэрэг. Өлсгөлөнгөөр үхэхгүй боломж олгох биз. Энэ ч бас сайн хэрэг. Хурааж л амжаасай билээ.

	Гэвч хүмүүс эс амжжээ. Бүх зүйл дахин давтагдав... Бас дахиад л суурины урц овоохой дүрэлзэн асав. Хүмүүс ургацаа авахаар ойгоос буцаж ирэхэд тийн их хөлс, хүч гаргаж ургуулсан талбай нь зууранги шар саарал юм болсон байхыг ахиад үзэв.

	Тэснэ тэснэ гэхэд яаж ингэж тэсэх билээ. Өөрт нь үнэнчээр зүтгэгчдийг хамгаалах чадалгүй ивээн тэтгэгч хэнд хэрэгтэй юм, хэн түүний тэнгэрлэг зөвлөгөөг амь насаараа төлөн байж дагах ёстой бил ээ?..

	Элэнц эцэг - ариун чулуун дээр суугаад эрчүүл нум сумны зэв, богинохон чулуун хутгаа ирлэж эхлэв. Хөгшид, хүүхнүүд хэчнээн ч ятгаж гуйлаа гэсэн эрчүүл хэний ч үгэнд орсонгүй. Өөрийн уакадаа уурлан хилэгнэсэн тэд тулалдаанд бэлтгэж гарав. Тэд «ялсны дараа бид, энэ чулууг бутлан хагалж орой дээр нь байгаа энэ толгодоос шиднэ» гэжээ.

	Хамгийн хүчирхэг эр ертөнцийн дөрвөн зүг өөд тагнуул туршуул илгээн хэнийг халдан довтлох, хэнээс ургац хийгээд бусад эд баялгийг нь хялбархан авч болохыг мэдсүгэй хэмээв. Орь залуу туршуулууд явж, харин цэрэг эрчүүл зэвсгээ бэлдэцгээнэ. Хэн ч уака - чулуу хилэгнэхээс айхаа аль хэдийнээ больжээ. Харин ч бүгдээр бусдыг гомдоон байж, бусдын эд баялгийг булаан авч амьдрах хэрэгтэй байжээ хэмээн итгэх болжээ.

	Гагцхүү мэргэн ахмад л энэ бүгдийг зөвшөөрөхийг хүссэнгүй. Тэр өдөр бүр гутлын улаар талхлагдсан талбай дээгүүр алхалж, хорон санаат хөршүүдийнхээ талан дээрэмдсэн төрөлх газар шороогоо уйтгар гунигтай ширтэн явах ажгуу. Тэр уака - чулуу үр хүүхдүүдээ мэхэлсэн гэдэгт итгэсэнгүй агаад хэрвээ хорон санаат хөршүүд нь талан дээрэмдэх байсан юм бол яах гэж хүмүүст үр хайрлав гэдэг асуултын хариуг эрэх аж. Яах гэж тэр вэ?..

	Сульдсан хөлөө солбин талбай дээгүүр алхалж байтлаа гэнэт бүдэрчээ. Хөл нь хорон санаат хөршүүдийн талхлан дэвсэлсэн ургамлын ишинд орооцолдсон аж. Хөлөө салгах гэж оролдонгоо гэнэт дөнгөж саяхан доожоогүй ч гэлээ хүн бүхний хүслэн болсон олон үр жимстэй байсан үрчийсэн иштэй хамт шороон доороос урьд нь хаана ч хэзээ ч үзээгүй бор саарал өнгийн том булцуунууд ил гарсныг үзэв. Өвгөн бусад ишийг суга татахад тус бүрд нь тав, арван ширхэг булж болгосон гурил булцуу байх ажээ.

	Цэрэг эрчүүл дайран довтлоход бэлтгэж байв. Тэд тойрч зогсоод сүртэй догшин бүжиг бүжив. Бие биеэ зоригжуулан хашхирч, бөмбөрийн улам бүр түргэсэх айзамд нахилзан бүжнэ. Гэтэл тойргийн голд буурал өвгөн гэнэт гарч ирлээ. Тэр ганц ч үг хэлсэнгүй, талбайгаас цуглуулсан том булцуут үр жимсээ газарт асгав.

	— Зэвсгээ хаягтун. Уака - чулуу биднийг орхисонгүй. Үүнийг папа гэдэг юм. Бидний амьдрал үүнд оршино. Зэвсгээ хаягтун.

	Тэгээд ч хүмүүс зэвсгээ хаяв. Элэнц эцэг ариун чулуу нь өөрт нь бишрэн мөргөгч номхон индианчуудыгаа дээрэмчид болохыг үл хүлцжээ. Гагцхүү бусдын амь насыг хөнөөж цус урсгаснаар өөрсдийн амьдралыг хамгаалахаас аргагүй болсон хамгийн хүнд мөчид тэрээр тэдэнд папаг бэлэглэсэн нь энэ ажээ.

	Хорон санаат хөршүүд нь дахиж үзэгдсэнгүй. Нэг хэсэг нь тэднийг папагийн гашуун үрд хордож талийсан гэлцэнэ. Нөгөө хэсэг нь энгийн номхон ажилч индианчуудын уака - чулуу тэдэнд гэсгээл үзүүлсний учир дахин хуурагдах болон харгис хатуугаар цээрлүүлэхээс болгоомжлон харийн гүрэнд одсон гэнэ.

	(Энэ хорон санаат хөрш нь инкчүүд өөрсдөө байгаад тэдний домогт түүх чухамхүү эндээс эхэлсэн байж болох бус уу хэмээсэн маш зоригтой таамнал бидэнд төрсөн билээ).

	 

	* * *

	 

	Тауантинсуйюгийн гайхамшгуудын тухай яриагаа ийнхүү дуусгахдаа нэгэн онц гайхалтай зүйлд уншигч авгай нарын анхаарлыг хандуулахыг хүссэн минь: энэ бүх гайхамшгийг бүтээхэд хүн байгаль хоёрын шууд холбоо, хүний нийгмийн хөгжлийн замд учирсан бодит бэрхшээл саадыг даван туулах зайлшгүй шаардлага гол хүчин зүйл нь болжээ.

	Тэр бүгдээр ашиг эрмэлзэх шинжтэй байсан нь нийгмийн хөгжлийн хуулиудад үндэслэгдсэн агаад энэ нь өндөр иргэншил, өвөрмөц соёл бүрд байдаг, байхгүй байж үл чадах тийм хууль, бүр өвөрмөц илрэлийг нь нээхэд нэгэн зэрэг хүргэжээ.

	Кечуагийн индианчуудын нийгмээ байгуулж амьдарч ирсэн тэр нутгийн газарзүйн онцлог, байгаль нь өөрөө энэ бүгдийг бүтээхэд хүргэсэн нь ойлгомжтой. Уртаас урт уул нуруу тасралтгүй сунан тогтсон Өмнөд Америкийн баруун эрэг орчмын нутгийн нөхцөлд харилцаа холбооны найдвартай хэрэгсэл байхгүй ахул, энэ тохиолдолд замын тухай ярьж байна, панчекуаны том гүрэн ийм урт хугацаанд оршин тогтнохгүй байсан сан билээ. Түүнийг байгуулсан нь Кускогийн инкчүүдийн этгээд араншин ч бус харин тус районы нийгэм эдийн засгийн хөгжлийн шаардлага байлаа.

	Инкчүүдийн зам нь Нарны хөвгүүдийн хаант улс үүсэх анхны шалтгаан болсон биш харин үр дагавар нь байсны чухам учир нь энэ бөлгөө. Инкчүүд Кускогийн хэн ч халдан эзэлшгүй хэрэм цайзаас гарч явсан нь зам барихын тулд ч биш, түүх өөрөө кечуагийн индианчуудын нийгэм дэх ангийн түрүү байгууллыг бэхжүүлэх их үйл явцыг дуусгавар болгохыг Нарны хөвгүүдэд «итгэн хүлээлгэж», тэднийг нийгэм - эдийн засгийн шинэ тавцанд түлхэн гаргасан хэрэг бөлгөө. Амар хялбар бус энэхүү зорилтыг шийдвэрлэхийн тул тэд нар өөрийн гэсэн, гэхдээ цэвэр тохиолдлын гэмээр дугаарт ороогүй гайхамшгуудаа бүтээхэд хүргэжээ. Магадгүй тэд нар гайхамшигт зүйлүүдийг дугаарлах хэрэгтэй гэдгийг мэддэггүй ч байсан юм бил үү?..

	 


VII БҮЛЭГ : НАРАНД НАРНЫ ХУВИЙГ, ИНКАД ИНКИЙНХИЙГ, ҮЛДСЭНИЙГ НЬ ПУРЕХТ...

Автоматаар үүсгэсэн тайлбар]



	



	Наран аваас оройн дээд тэнгэр бөлгөө. Инк аваас оройн дээд хаан мөн. Тариаланч эрийг пурех хэмээмүй. Наранд, түүний үйл хэрэгт үнэн итгэлт инкчүүд үйлчилнэ. Инкчүүдэд бол өөрсдөд нь хүн ёсны амьдрал бэлэглэсэн хэмээн буян санагч сая сая пурех үйлчилнэ. Пурехүүдэд хэн ч эс үйлчлэх учир тэд өөрсдийгөө л түших болой.

	Тауантинсуйюгийн машид дэг журамтай байдал нь испаничуудыг шагшуулж байлаа. Ийм байж болохыг Европ даяар мэддэггүй байснаар үл барам төсөөлж ч үл чадна. Педро де Сьеса де Леон инкчүүдийн тухай гайхамшигт зүйл бичиж үлдээжээ. Түүнд итгэх хэцүү, итгэхгүй байх бүр ч хэцүү. Учир нь энэ үгс бол сударчийн төдийгүй индианчуудын эсрэг дайтаж агсан байлдан дагуулагч испани хүний үг учраас тэр юм.

	Тэрээр «энэ эрхмүүдэд үлэмж ихээр атаархах сэтгэл төрүүлж агсан нэгэн зүйл гэвэл инкчүүд асар уудам нутгийг эзлэн аваад, испаничуудын шагшин гайхсан тэрхүү ухаалаг дэг журамд тэр нутгийнхныг сургасан агуу их чадлыг ойлгосон явдал болой. Тэдний тогтоосон дэг журмыг хүмүүс чанд мөрдөн амьдарч, хүн ам өсөн үржиж, үржил шимгүй муж нутгийг тэд үржил шимт, өгөөж баян нутаг болгон хувиргаж байв» хэмээн бичжээ.

	Сьеса Леоны бичсэнээс энд эш татсан минь тохиолдлын хэрэг биш бөгөөд чухамхүү тэрээр инкчүүдийн тухай, тэдний төрийн байгууллын талаар дэлхий дахинд зүгээр нэг тодорхой төдийгүй бодитойгоор мэдээлсэн юм. Ганц тэр ч биш, бараг сударч нар бүгдээр хаант улсын бүх хүн ам «ууж идэх», «өмсөж зүүхээр» бүрэн хангагдсан байсныг бичжээ. Инкчүүдийг төр барьж байх үед Нарны хөвгүүдийн улс шаардлагатай бүхнээр хангагдаж байсныг орчин үеийн эрдэмтдийн тооцоо ч нэгэн адил батлан өгүүлж буй. Энэ мэдээ баримтыг үндэслэн Луис Э. Валькарсель, «Кускогийн эзэнт улс харьяат иргэдийнхээ амьдрах эрхийг, өмсөж зүүх, идэж уух, орон байраар, эрүүл энхийг хамгаалах талаар бүрэн хангаж байв» хэмээн бичсэн байдаг.

	Мариатеги ч ийнхүү өгүүлсэн нь бий. Тауантинсуйюгийн хүнс хоолны арвин их нөөцийг тэмдэглэж «газраас ургах хүнс тэжээлийг аливаа эрдэнийн зүйлийн адилаар хурааж хуримтлуулж үл болно. Иймээс ч тэр бүх зүйлийн гуравны хоёрыг дан ганц түшмэд, санваартнууд хэрэглэж байсан гэхэд үнэмшил багатай билээ. Харин язгууртан ихэс хийгээд инкчүүдэд өгдөг бүх тэжээлийн зүйл улсын нөөц болдог байсан гэвэл үнэнд хамаагүй дөхөж очно. Ингэхээр энэ баримт нийгмийн алсын хараатай бодлогын жишээ болно» гэжээ.

	Нэр хүндтэй эдгээр судлаачийн дүгнэлттэй маргах ямар ч үндэслэл бидэнд байхгүй боловч Нарны хөвгүүд хэрхэн, ямар замаар «нийгмийн алсын хараатай» бодлогоо амьдралд хэрэгжүүлж байсан болон Тауантинсуйюгийн жирийн ардын «ууж идэх», «өмсөж зүүхээр» хангалуун байдлын цаана нуугдаж буй бодит зүйлийг олж харж, энэ бүхний өр төлөөс нь юу болохыг ойлговол зүгээр сэн.

	Инкчүүд байгуулсан нийгэм зарчмын ялгаатай хоёр хэсэг хүн ам буюу тухайлбал татвар төлдөг ба төлдөггүй гэсэн хоёр хэсэгт хуваагдаж байлаа. Тауантинсуйюд хэрэглэж байсан «татвар» нь уг үгийнхээ яг утгаар бүрэн тохирохгүй гэдгийг шууд хэлье. Орчин үед мөнгөний тооцоог илэрхийлдэг «төлөх» хэмээх үйл үгийн утга нь энд тохирох зүйлээр тун ч бага ажээ. Тауантинсуйюд мөнгө гэж байгаагүй бөгөөд татварын хувьд гэвэл үндсэндээ хүний хөдөлмөрийн хэлбэрээр авдаг байжээ. Пурехүүд ямар ажил үүрэг гүйцэтгэж буйгаасаа үл хамааран өөрсдийн хөдөлмөр, ажлын цагаа захирагч нартаа өгдөг байснаас хөдөлмөрийн үр шимээр биш юм. Хөдөлмөрийн үр шим нь тэдэнд огт хамаатай байсангүй, цэвэр онолын хувьд тийм байв. Гэхдээ Тауантинсуйюд хөлсний ажиллах хүч байгаагүй нь мэдээж билээ. Тэр цагт байдал огт өөр байсан бөгөөд пурехүүд засаг төрөөс хуваарилж өгсөн газар дээр ажиллах ёстой байв. Тэднийг хөлсөлдөггүй, албаддаг байжээ.

	Амьдралд бүх юм хамаагүй энгийн билээ.

	Тауантинсуйюгийн эдийн засаг, нийгмийн үйл ажиллагааны үндэс нь хүй нэгдэл - айлью байсан билээ. Энэ нь инкчүүдийн төрийн байгууллын гол, суурь нэгж юм. Мөн чанарынх нь хувьд үзвэл захирагч хаадын удмынхан ч ялгаагүй өвөрмөц нэгэн хүй нэгдэл байсан агаад энэ нь тухайлбал удам угсааны нэр айльюд тусгалаа олсон байнам.

	Тауантинсуйюгийн хаант улс хийгээд муж хязгаар бүгд тусгаар хүй нэгдэл болон сууринуудад (сүүлчийнх нь хэдэн нийтлэгээс бүрдэж байсан бололтой) хуваагдаж байв. Хүй нэгдэл бүр бүх ажил хөдөлмөр эрхэлнэ. Ингэхдээ нэг бол хүй нэгдэл хамтаар хөдөлмөрлөнө эсвэл хөдөлмөрлөх хүмүүсийг дотроосоо гаргана. Ийнхүү ажилд хуваарилагдсан хүмүүсийн шаардлагатай бүхнийг (хоол, хувцас гэх мэт), тэр байтугай ар гэрийнхнийхийг нь хүртэл хангах үүргийг тухайн хүй нэгдэл хариуцдаг байв. Армид алба хаах тохиолдолд энэ журам өөр байжээ. Энэ тохиолдолд хүй нэгдэл бүрээс дайчлагдсан цэрэг эрийн бүх хангамжийг улс хариуцах боловч ар гэрийнхнийг нь мөн хүй нэгдэл даана. Пурехийн алба хэдэн жил ч үргэлжилсэн гэлээ, аян дайн хэчнээн ч сунжирлаа ар гэрийнхнийг нь хүй нэгдэл тэжээн тэтгэнэ. Тэр тусмаа амь эрсэдвэл ердөө л түр яваад өгсөн шиг урьдын адил хүй нэгдэл гэр бүлийг нь тэтгэнэ.

	Хүй нэгдэл бүрийн, үндэс нь «эцгийн эрхт ёс» ноёрхсон моногам гэр бүл билээ. Өрхийн тэргүүн нь ямагт тариачин пурех байна. Эхнэрт нь биш харин өрхийн тэргүүн болон түүний хүүхдүүдэд л ногдол газар буюу топуг олгодог байв.

	Пурехүүд нь Нарны хөвгүүдийн гол баялаг байсан бөгөөд үүнийг ч тэд сайн ойлгож, хүүхэд төрүүлэх явдлыг хөхиүлэн дэмжих бодлогодоо маш өгөөмөр, басхүү туйлын хатуу хандана. Хүүхэд төрөх бүрд ногдол газар нэмж өгдөг байсныг санацгаа. Тауантинсуйюд хүү нь 25 нас хүрэхэд эрийн цээнд хүрлээ гэж тооцож ногдол газартайгаа цуг өрх тусгаарладаг байсан нь үнэн. Охин нь эрд гарвал түүний ногдол газрыг хурааж авахгүй.

	Нарны хөвгүүдийн өгөөмөр сэтгэл ийм л байсан ба чухам яагаад ийм байсан тухай бид дор өгүүлнэ. Хүүхэд төрүүлэх талаар хатуу бодлого баримталдаг байсны хувьд гэвэл гол төлөв эмэгтэйчүүдийн эсрэг чиглэж байлаа. Тухайлбал эм хүн үр зулбаад тэр нь эр хүйсийн байвал цаазаар авна. Харин охин хүйсийнх байвал арай ч зөөлөн ял шийтгэнэ.

	Пурехийн ногдол газрын хэмжээ ямар байв? Энэ асуудалд өгөх тодорхой хариулт алга юм. Улс орны янз бүрийн бүс нутаг хийгээд хөдөө аж ахуйн төрөл бүрийн таримлын хувьд ногдол нь харилцан адилгүй байсан бололтой. Гэлээ ч гэсэн, ямар ч тохиолдолд пурехийн гэр бүлийг тэжээхэд элбэг хүрэлцэхүйц ногдуулдаг байсныг сударч нар нотолж буй. 

	Албат иргэддээ ийнхүү өгөөмрөөр хуваарилан түгээх газрыг инкчүүд хаанаас олдог байв? Тэр газрыг албат иргэдээсээ л авдаг байсан ажээ. Үүнийг хийхдээ, Нарны хөвгүүд харь улс, муж хязгаарыг эзлэн Тауантинсуйюд нэгтгэснийхээ дараа өөрсдийнх нь газар нутгийг уугуул хүй нэгдлүүдэд шинээр хуваарилан өгч хуучин эздэд нь захирагч хийгээд Наран-Эцгийн нэрийн өмнөөс хариуцуулах ажгуу.

	Энэ нь маш энгийн мэт харагдана. Үнэндээ бол тийм бус билээ. Инкчүүдийн цэрэгт булаан авсан газар нутгаа эзэмшиж, боловсруулах үүрэг бүхий тусгай ангиуд байдаг байв. Тусгай даалгаварт ахлагч нар эзэлсэн газар нутгийг бүдүүвч зураг дээр буулгах ба кипукамайок онц чухал зүйлийг бүү хэл, үр жимс өгдөг мод нэг бүрчлэн бүх зүйлийг бүртгэн буулгана. Эзэлсэн нутгийг өөрчлөн зохион байгуулах шийдвэрийг онц хурдан шийтгэн гаргаж, амьдралд шууд хэрэгжүүлнэ. Тэгэхдээ Кускогийн туршлагатай дарга нарын удирдлагын дор хэрэгжүүлэх нь мэдээж боловч нутгийн оршин суугчдын хүчээр хийдэг байв.

	Нарны хөвгүүдийн авсан энэ арга хэмжээ нь чухам юугаар илэрч байв? Тариа тарих шороон дэнжүүд байгуулж, гүүр, зам тавин, усжуулах өргөн сүлжээ байгуулжээ. Гэхдээ шаардлагатай газарт л ингэдэг байсан нь ойлгомжтой. Үүнтэйгээ нэгэн зэрэг Нарны сүм, инк хаан болон «Нарны бэр нарт» зориулсан ордон босгодог байв. Зөвхөн бүтээн босгох эдгээр үйл ажиллагаа нь л урьд өмнө байгаагүй их үйлс өрнүүлж, нутгийн хүмүүст харь нутгийнхан эзэгнэх цаг ирснийг сануулахад хангалттай төдийгүй тэдэнд онцгойлон хүчин зүтгэх хэрэгтэй болсныг шаардаж буйг илт ойлгуулдаг байлаа. Инкчүүд бас өөрийн гарнизонд зориулж цайз босгодог байв.

	Гагцхүү энэ бүх ажлыг гүйцэлдүүлсний эцэст л тариалах талбайг хуваарилах ажлыг жинхэнэ ёсоор хийдэг байлаа. Ингэсний эцэст л шинээр олж авсан газар сайжруулан эзэмших талаар Нарны хөвгүүдийн бага бус хүчин зүтгэл гаргаж, санаа тавьсны үр шимийг харуулах маш чухал үе ирдэг ажгуу. Ашиглаж болох бүх газрыг гурван хэсэгт хуваана. Нэг нь хүй нэгдэлд үлдэх ба хоёр дахь нь Наран Эцгийн, гурав дахь нь Инк хааны өмч болно. Гэхдээ энэ гурван хэсэг газрыг бүгдийг нутгийн хүй нэгдэл боловсруулдаг байсан нь гол зүйл билээ. Хүй нэгдэл хийгээд пурехүүдийн цорын ганц биш гэдэг нь мэдээж үндсэн албан татвар гэвэл чухамдаа энэ байв.

	Инка Гарсиласогийн баталж буйгаар бол дээрх гурван хэсэг газар нь хэмжээгээр адил, харин заримдаа хүй нэгдэлд ногдох нь Нарны болон Инкийнхээс илүү ч байдаг байжээ. Үүнд итгэж болох юм, учир нь ямар ч байлаа гэсэн «төр - шашны сектор» нь айльюгийн эзэмшил газраас илүү байдаг байв. Тэр тусмаа Сьеса де Леоны тодруулснаар бол аль сайн газрыг Инк ба Наранд олгодог билээ.

	Ийнхүү, өнгөц харахад Нарны хөвгүүдийн ивээн тэггэгч, халамжит мэт бодлого нь Тауантинсуйюгийн албат иргэдийн бүтээсэн баялгийн гуравны хоёр хувийг хураан авах явдал болон хувирч байна. Энэ бол Кускогийн овжин самбаатай инкчүүдийн цэвэр «орлого» болж энэхүү «нэмүү бүтээгдэхүүн нь» нийгмийн алсын хараатай байх нөхцөлийг бүрдүүлж байжээ. Тэгээд ч хөдөө аж ахуйн бүтээгдэхүүн буюу хүнс тэжээлийн зүйлийг зогсолтгүй хурааж зоорилоод байж болохгүй, бас тэгээд Тауантинсуйюгийн нөхцөлд арилжих солих хүн ч байгаагүй (Юугаар ч солих бил ээ?) болохоор сүм хийдийн болон захирагч хаадын хэрэгцээнд ашиглаж, үлдсэнийг нь ургац алдах зэрэг байгалийн аливаа сүйрлийн үед хэрэглэх улсын нөөц сан хөмрөг болгож хадгалдаг байв.

	Уг нөөцийг олон мянган хүнтэй армийг хангах (энэ асуудал бүхэлдээ тодорхойгүй нь үнэн боловч, хүй нэгдлийн хоол хүнсний тодорхой хэсгийг хааны замын дагуух, дэн буудлуудыг хангахад ямар ч атугай ашиглаж байв), шинээр нэгдүүлсэн газар нутгийг үрийн фондоор хангах басхүү урьдаас төлөвлөж чадаагүй улсын бусад зориулалтаар ашигладаг байлаа. Европын байлдан дагуулагчид Шинэ Ертөнцийн «зэрлэг» «бүдүүлгүүдэд» өөрсдийн өндөр соёл иргэншлээ нэвтрүүлж арай ч амжаагүй байхад нь Тауантинсуйюд хүрч очсон испаничуудын янз бүрийн дүгнэлтээс үзвэл тэндхийн сан хөмрөгт хадгалаатай байсан хүнсний нөөц нь Тауантинсуйюгийн хүн амыг хоёроос таван жил тэжээхэд хүрэлцэхүйц байжээ.

	Энд хэтрүүлсэн байг, гэхдээ л хэрвээ энэ нөөц хэдхэн сар ч болов хэдэн саяар тоологдох хүн амтай тийм улсын хувьд гэмээ нь хангалттай хүрэлцэхүйц байсан гэхэд инкчүүдийн алсын хараатайг гайхахаас өөр аргагүй. Шагшин бахдах юм алга, гэхдээ гайхмаар билээ. Учир нь энэ нөөц бол Нарны хөвгүүдийн «засдаг инээд» төдий зүйл юм. Тэд бас ихэд чадмаг хэрэглэдэг «гэсгээх ташууртай» байсан ба заримдаа маш зэрлэг хэрцгийгээр хэрэглэдэг байсан юм. Нарны хөвгүүдийн дотоод бодлогынхоо хэлбэрийг хэрэглэдэг гол объект нь өнөөх л хүй нэгдэл байлаа.

	Хэрвээ анхааралтай ажвал Тауантинсуйюгийн хүй нэгдлүүд ямар ч эрх мэдэлгүй байснаараа гайхалтай бөлгөө. Тодорхой хэлбэл ямар боловч хүй нэгдлийн гишүүн бүр өлсөж үхэхгүй байх ганцхан эрхтэй байсныг хүлээх хэрэгтэй. Тэр тусмаа хаант улсын аль нэгэн районд өлсгөлөн болж, хүмүүс үхсэн буюу үхэхэд хүрэх юм аа гэхэд унхиагүй дарга нарыг нь Нарны хөвгүүд туйлын хатуугаар гэсгээдэг байв. Инкчүүд иймэрхүү юмтай хайр найргүй тэмцдэг байлаа. Тауантинсуйюгийн албат иргэд «идэж уух» «өмсөж зүүхээр» хангалуун байдаг асан чухамхүү энэ заншил нь хожим испанийн колонийн эзэмшлийн үед өнгөрсөн сайн цагийн «алтан домог» болж түгжээ.

	Бас нэгэн онц чухал зүйл гэвэл Тауантинсуйюд гай зовлон тохиолдсоны гэмтэн нь хэн ч байж болох, тэр байтугай хамгийн өндөр сурвалжит кураку ч байж болох байсан боловч, хэзээ ямагт инкчүүдээс гэмтэн болж байсангүй юм. Нарны хөвгүүдийн хаант улсад ийм явдал байж болохгүй билээ.

	Хүй нэгдлийн тухай яриандаа эргэж орцгооё. Хүй нэгдэл өөрөө газар эзэмших эрхтэй байв уу? гэдэг онц чухал асуулт гарна. Үүнд өгөх хариу нь үгүй, газар эзэмших эрх хүй нэгдэлд байгаагүй, газрыг ашиглах эрх бол харин байсан, ашиглаж байсан гэж хэлэх ёстой.

	Хүй нэгдлүүд газар эзэмшигч байсангүй, өөрөөр хэлбэл хуваарилсан газар нь тэдний хувийн өмч биш байв. Гэвч дан ганц хөдөө аж ахуй эрхэлдэг, бас тэгээд зөвхөн хүй нэгдлүүдээс тогтсон улсад газаргүй хүй нэгдэл гэж байж ч чадахгүй юм. Инкчүүд энэ асуудлыг өөрсдийн тааллаар шийдвэрлэсэн бөгөөд энэ нь хүй нэгдлийн газар өмчлөх эрхийг үл зөвшөөрөөд, харин чухамхүү яг энэ зорилгоор тэдэнд олгосон газрыг өөрсдийнхөө хэрэгцээнд ашиглах эрхийг нь хүлээн зөвшөөрчээ. Үүнийг гэрчлэх зүйл нь митмакийн сургаал буюу шинэ газрыг эзэмшүүлэх, төрийн аюулгүй байдлыг хангах үүднээс ганц нэг хүй нэгдлийг биш, бүхэл ард түмнийг хүртэл албадан нүүлгэж суурьшуулж байсан явдал мөн.

	Хамгийн хүлцэнгүй ч тэр бас инкчүүдтэй угсаа зүйн хувьд хамгийн ойр хүй нэгдэл болох тухайлбал, кечуагийн индианчуудын хүй нэгдэл хүртэл ийнхүү хүчээр нүүлгэн суурьшуулахаас чөлөөлөгддөггүй байжээ.

	Хэрвээ аливаа хүй нэгдлийг Кускогийн зарлигаар хүссэн цагтаа «өөрийнх нь» газраас нүүлгэн, «эзэмшил газраасаа» хэдэн зуу, мянган километрийн чанадад, түр зуур ч биш, эгнэгт амьдран суухаар явуулдаг байсныг харгалзвал газрыг өмчлөх тухай ямар яриа байж болох вэ? Гэхдээ эгнэгт сууна гэдэг маань энэ хүй нэгдлийг дахин нүүлгэх шаардлага эрх баригчдад дахиад төрөх хүртэл шүү дээ.

	Хэдийгээр хүй нэгдэл газар өмчлөгч биш боловч тэд олон үүрэгтэй байсан нь уг газрыг боловсруулж ашиглах төдийгүй гаднын довтолгооноос хамгаалах, дотоодын ч бай, өөр хүй нэгдэл орохоос хүртэл хамгаалах Инк хаан, Наран болон хүй нэгдэлд олгосон ногдол газрыг дур мэдэн дахиж хуваарилах пурехүүдийн өрх бүрд олгосон топу, тэдгээрийн тоо хэмжээг өөрчлөх, ногдол газарт багтах марки буюу атрыг дур мэдэн ашиглахыг хориглодог байсан ба хүй нэгдлийн гишүүд захирагч нарынхаа зөвшөөрөлгүйгээр атар газрын хилээс гадагш гарахыг бас хориглоно (ийм хориотой зүйл олон байлаа).

	Нэг үгээр хэлэхэд захирагч нар хүй нэгдэл бүрийг бүрэн тусгаарлагдмал байдалд барьж, зөрчвөөс хатуу цээрлүүлдэг байв. Тэдний бүхий л гадаад харилцаа холбоог захирагч нарын зөвшөөрснөөр юм уу захирагч нар өөрсдөө гүйцэлдүүлнэ. Дотоод дахь харилцааны хувьд бол урьдаас баталж мөрдүүлсэн загвар байгаагүй, Нарны хөвгүүдийн хууль зүй, заншилтай зөрчилдөхгүй бол инкчүүдийг ирэхээс өмнө түүхэн тогтсон уламжлалт зан заншлаар зохицуулдаг байлаа. Тауантинсуйюд жишээлбэл, бүх хүн ямар ард түмэн, тэр байтугай ямар хүй нэгдэлд хамаарахыг нь яг заасан хувцсаараа ялгагддаг байсан тухай эргэн санацгаая. Ийм нөхцөл харийн хүн орж ирлээ гэхэд танихад ямар ч төвөггүй билээ. Жигд хувцаслах нь бас хүмүүсийг нэгтгэгч сэтгэлзүйн чухал хүчин зүйл гэдэгт маргах зүйл алга. Өнөөдөр хүртэл дүрэмт хувцастай буюу адил жигд хувцасласан хүмүүс ийм нөлөөнд автдаг бус уу.

	Хүй нэгдлийн зарим нэг «эрх» гэвэл ийм байна. Харин үүргийн талаар ярихад түүнийг тоочиж баршгүй, учир нь Тауантинсуйюд буй болгосон бүх юмс хүй нэгдлийн үйл ажиллагаатай ямар нэг хэлбэрээр холбоотой юм. Тэр тусмаа Тауантинсуйюд бүх зүйлийг хүй нэгдлийн хүчээр буюу түүний нэрийн өмнөөс хийдэг байв. Хүй нэгдэл бүхнийг тэжээж, хувцаслаж, зэвсэглэдэг бас байлдаж, бүтээн байгуулж, эвдэн шатаана. Хүй нэгдлийн оролцоогүй гүйцэтгэх тийм материаллаг үйл ажиллагааны хүрээ Нарны хөвгүүдийн хаант улсад байгаагүй юм. Үйлдвэрлэх хүчин нь болж байгаагүй тийм материаллаг үйлдвэрлэл ч байсангүй.

	Хүй нэгдлийн гол үүрэг бол газар тариалан байлаа. Тэд бас цэрэг эрсийг мордуулна. Орон нутгийн чанартай олон нийтийн ажил явуулж, бүх улсын хэмжээний (тариа тарих, хиймэл дэнж байгуулах, түүнийг засаж сэлбэх, услалтын суваг татах, хоол хүнс хадгалах байр, сүм дуган, ордон, цайз барих, зам гүүр тавих гэх мэт) ажилд хүмүүсийг удирдан ажиллуулдаг байв. Хүй нэгдлүүд улсын бүх албыг залгуулах хүнээр хангадаг байсан агаад үүнд шуурхай элч гаргах гэх мэт онцгой шинжийн албаас гадна сууринууд буюу хүй нэгдлээрээ гүйцэлдүүлдэг «хамт олноороо» мод бэлтгэх, ус зөөх, тогоо барих, хааны сүйх жууз дамнах болон ордны гонир, гэрийн зарц, ваарчин, гуталчин, бөс даавуу нэхэгч, алтны инжаан хийгээд зэр зэвсэг бэлтгэхээс өгсүүлээд төрөл бүрийн уран дархны албыг залгуулна.

	Тухайн орон нутгийн уламжлалыг харгалзан хүй нэгдлүүдийг мэргэжүүлдэг нь (зэр зэмсэг хийдэг байсан жишээг санагтун) «овог аймгийн мэргэжлийн албууд» онцгой өндөр ур чадварлаг хийх нөхцөлийг хангадаг байв. Гэвч онцгой авьяас билигтнүүдийг хүй нэгдлээс нь нэн даруй татан авч Кускод ажиллуулахаар явуулдаг байв. Энэ нь юуны өмнө уран сайхны авьяас билигтнүүд, үнэт эрдэнийн инжаан, чулуугаар сийлбэрлэгчид гэх мэт хүмүүс юм. Тэдний олонх нь хүй нэгдэлд бусдынхаа нэгэн адил үлдэвч гагцхүү өөр газар л амьдран суух бөлгөө. Гэхдээ, тэдний хагас нь авьяас билгийнхээ ачаар цаг хугацаа өнгөрөхөд «нийгэмд эзлэх байр сууриа» өөрчилж байжээ гэж болно. Ийнхүү чухам яг хүй нэгдлийн гишүүд өөрсдийн хийсэн хөдөлмөрийн багаж зэвсэг болон газрын хамт инкчүүдийн нийгмийн гол үйлдвэрлэлийн хэрэгсэл, үйлдвэрлэх хүчин болж байв.

	Гэвч бид хэрвээ Тауантинсуйюгийн нөхцөлд хүй нэгдэл ямар ч эрх мэдэлгүй байсан гэж ярьж чадах юм аа гэхэд хүй нэгдлийн гишүүний хувьд яавч ингэж хэлж болохгүй юм. Энд хүй нэгдлийн ардчиллын гол гол элементүүд бас ч байсаар байжээ. Жишээ нь хүй нэгдэл пурехийн гэр бүлд ногдох хуваарьт газар - топуг зааж өгөх үүрэгтэй байсан болохоор энэ талаар эрхтэй байж, өрхийн тэргүүнийг эзгүйд ар гэрийнхэнд нь хэрэгтэй бүхнийг өгч хангаж, хөгшид, өвчтөнүүдийг хүй нэгдэл тэтгэж, шинээр гэр бүл бологчдод «хотлоороо» орон сууц барьж өгөх гэх мэт байжээ. 

	Хүй нэгдлийн гишүүний эрхийн энэ жагсаалтыг үргэлжлүүлэн тоочиж болох юм. Гэвч бас нэг эрх буюу өнөөдрийн бидний ойлголтоор хүртэл «ардчиллын» ойлголтод багтах ёстой эрх бас байжээ. Энэ бол өөрийн дарга буюу камайокаг пурехүүд сонгох эрхтэй байсан явдал бөгөөд ингэхлээр өөрөө ч камайокоор сонгогдож болох байв. Тав, арав, тавин өрхийн камайок нарыг сонгодог байсан ба зуу ба түүнээс олон өрхийг угсаат ихэс дээдэс буюу куракууд захирдаг байсныг сануулъя.

	Тауантинсуйюгийн суурь нэгж буюу өөрөөр хэлбэл хүй нэгдэлтэй зэрэгцэн оршиж байсан инкчүүдийн эзэнт улсын засаг захиргааны хуваарийн онц сонирхолтой онцлогийг бид эндээс дахин харж байна. Ингэж хуваах нь зохиомол шинжтэй байсан гэдэгт эргэлзэх юм алга боловч хүн амыг ийнхүү математикийн тодорхой нэгж болгон хуваадаг нь хүй нэгдлийг устгах замд хийсэн төдийлөн нөлөөтэй биш нь үнэн ч гэлээ анхны алхам гэдэг нь бас эргэлзээгүй юм.

	Энэхүү шинэ зарчмыг нэвтрүүлсэн нь эцсийн бүлэгт урьд байсан зүйлээ өөрчлөхөд хүргэнэ гэдгийг инкчүүд ухамсарлаж байсан эсэхийг тааж л болох юм. Нөгөө талаар булаан эзэлсэн нутагт нь хуучин хүй нэгдлийн хагас нь буюу бүгдээрээ нуран унасан ба нутгийн хүн ам ямар нэг шалтгаанаар хүй нэгдлийн ёсыг огт мэддэггүй үед инкчүүд өөрсдөө шинэ шинэ хүй нэгдэл байгуулж байжээ. Шинэ хүй нэгдэл байгуулсан баримт байгаа болон, бас овог аймгийн сургаалыг бүхэлд нь бэхжүүлэх бодлого баримталдаг байсан нь инкчүүд улс гүрний засаг захиргааны хуваарийн шинэ системээр 3 айльюг солихыг эрмэлзэж байжээ гэдэг санааг эрс няцаах мэт санагдана.

	Инкчүүд бололцоотой бүх л аргаар хүй нэгдлийг бэхжүүлж байсан гэдэгт эргэлзэх зүйл огтхон ч алга аа. Тэгэхдээ айлью задран мөхөхөд гарцаагүй хүргэх ёстой үйл явцыг цаашид хөгжүүлэх замаар биш, харин бүр хэчнээн улирсан баларсан мэт байлаа ч гэсэн хүй нэгдлийн дэг журмыг бэхжүүлэх, тэр дундаа хүч хэрэглэх замаар бэхжүүлж байжээ. Энд хэлснээ тодруулж тайлбарлая. Инкчүүд хүй нэгдлийн бүрэн бүтэн байдлыг нийгэмлэгийн суурь нэгж болохынх нь хувьд хэвээр үлдээхийг эрмэлзэж байжээ; энэхүү бүрэн бүтэн байдлын баталгаа нь (хүй нэгдлийн гадна) дээд засагтай харьцуулбал жинхэнэ эрх мэдэлгүй байсан нь болно. Хүй нэгдлийн гишүүдийн нэг нь нийтийн төлөө, нийт нь нэгийнхээ төлөө хариуцах хариуцлага л энэхүү бүрэн бүтэн байдлын дотоод баталгаа нь болжээ.

	Инкчүүдийн «армийн дэг журмаас» хуулбарлан авсан хүй нэгдлийн шинэ хуваарь нь айльюгийн гишүүн бүрд тавих хяналтыг хүчтэй болгож байсан болохоор түүхийн тэр цаг үед Нарны хөвгүүдийн явуулсан хүй нэгдлийн бодлогод туссан нь эргэлзээгүй. Гэвч энэ нь түр зуурын үзэгдэл байсан гэдэгт бид бат итгэлтэй байна. Митмакийн улмаас улам идэвхэжсэн хүй нэгдлийн задрах явц эхэлсэн нь цаашлах тусам Тауантинсуйюд хэдийнээс хөгжиж эхэлсэн шинэ үйл явцад илүү тохирох шинэ хуваариар хаант улсын хуучин хуваарийг халахад хүргэх ёстой байлаа.

	Гэхдээ индианы хүй нэгдлийг гаднаас нь зөвхөн митмакийн ёс эвдсэн төдий биш ээ. Үүнийг тодорхой хэмжээгээр нөхцөлдүүлсэн зүйл бол мита буюу хүй нэгдлийн ногдол газраас гадна нийт улсын чанартай «үйлдвэрийн газарт» заавал ажиллах явдал юм. Энэ нь харьцангуй богино хугацааны дайчилгаа байсан бөгөөд пурех эр нэг жилийн дотор хоёр сараас илүүгүй хугацаагаар нэг удаа митад явдаг байсан бөгөөд бүр алс хол нутагт очно. Өөрийн овог аймгаас хэдэн зуун километрийн алсад очиж, угсаатны зүй, соёлын талаар болон бусад олон шинжээр шал ондоо боловч ижил нөхцөлд ажиллаж амьдарч байсан хүмүүс харилцан бие биедээ нөлөөлөхгүй байж чадахгүй байсны зэрэгцээ энэ нь «овгийн сэтгэлгээнд» ч гарцаагүй нөлөөлөх ёстой билээ. Энэ нөлөөлөл нь ямар боловч хүрээлэн буй ертөнцийн тухай тогтсон үзэл бодлыг эвдэж, уламжлалт холбоо харилцааг өөрчилж байсан болохоор ямар ч гэсэн хувьсган өөрчлөх хүчин зүйл болж байлаа. Энэ нь юуны өмнө Нарны хөвгүүдийн бүхнийг дийлэгч үзэл санааг батжуулж бас пурехийн хүй нэгдлийн ертөнц туйлын өчүүхэн юм гэдэгт нүдийг нь нээж өгч байв.

	Пурех цэрэг он удаан жил алба хаахад ч түүний хүй нэгдлийн сэтгэлгээнд ийм их нөлөөлөл үзүүлж чадахгүй байсны учир гэвэл инкчүүдийн армийн салбар нэгтгэлүүд нь хүй нэгдэл хийгээд нутаг дэвсгэрийн зарчимд тулгуурлаж байсных агаад цэргийн алба хааж буй хуучин пурех эр алба хаах бүхий л хугацаандаа өөрийнх нь биш юм аа гэхэд ямар боловч ойр төрлийн хүй нэгдлийнхэнтэй байнга харилцаж өнгөрөөдөг байв.

	Гэтэл хүй нэгдлийг бүрэн бүтнээр нь байлгахын төлөө ингэж эрс шийдэмгий тэмцэж агсан инкчүүд нийгмийн өөр нэгэн сургаалыг дээрхээс багагүй тууштай, эрс шаргуу гаргаж ирсэн нь үүгээрээ овог аймгийн байгууллыг яах аргагүй эвдлэн мөхөөсөн билээ. Бидний өгүүлж буй энэ зүйл нь акльяйн сургаал буюу «шилмэл хөндөгдөөгүй охид», «Нарны болзоот охид» болон тэдний үр удам болох хууль бус инкчүүд болой. Ийм замаар төрсөн үр удмын тоо испаничуудыг ирэх үед хэдэн зуун мянгаар эс гэхэд хэдэн арван мянгад хүрээд байжээ.

	Тауантинсуйюгийн хүн амын энэ хоёр давхрааны нийгмийн байр суурийг тодорхойлоход маш бэрх юм. Аклья нар акльегийн байшинд буюу тодруулж хэлбэл тэдэнд зориулж босгосон ордонд амьдарна. Ийм орд харшийг хаант улс болон хязгаар мужийн нийслэлд төдийгүй, жишээлбэл нэр цуунд гарсан онгон шүтээнээр ч юм уу, эсвэл рашаан булгаараа ч алдартай юм уу жирийн суурин газар байгуулдаг байлаа.

	Акльяйн ордонд хамгаас үзэсгэлэн гоо охидыг шилж авна. Эдгээр нь дан ганц пурехийн төдийгүй, бас куракуудын охид байдаг авай. Тэд инк хааны буюу түүний маш ойрын садны татвар эмс болдог ба захирагч хаан тэднийг үлэмж нэр цуунд гарсан албатдаа бас бэлэглэнэ. Гэвч олонх аклье нар эрд гаралгүй, насан эцэс хүртлээ «болзоот хүүхэн» хэвээр үлддэг байжээ. Тусгайлан сонгож авсан шивэгчид тэдэнд үйлчилнэ. Тэднийг гадаад ертөнцтэй холбогдох аливаа бүхнээс хамгаалах болой. Ариун охидтой садар самууныг үүсгэсэн хэнбугайг ч алаад зогсохгүй бүх садан төрлөөр нь устгаж, харьяалагдах хүй нэгдлийн сууриныг нь галдан шатаадаг ажгуу. Хүүхнийг ч өөрийг нь, тэр байтугай хүчинд автсан байлаа ялгаагүй хөнөөнө.

	Кускод бас «Нарны болзоот охидын» ордон байсан ба тэнд үндсэндээ инк хаан болон ойрын төрлийнхний охид амьдардаг байв.

	Инкийн нийгэмд аклья нар онцгой хүндэт байр эзэлж, тэднээс эхнэр авах нь асар хүндлэлтэй, өндөр нэр төрийн хэрэг байсныг бодвоос «Нарны болзоот охид»-ыг угсаа гарлаас нь үл хамааран өндөр дээд язгууртны ангид хамааруулах нь зүй ёсны хэрэг билээ. Тэр тусмаа аклья эрд гарахдаа хамгийн өндөр ихэс дээдсийн эхнэр болдог байв. Тэд эрчүүдтэй нэг удаа л холбоотой болбол ордноос явж хэзээ ч эргэж үл ирнэ. Хэрвээ аклье инк хаанд хүү юм уу, охин төрүүлж өгвөл нутгийнхан дотроо эзлэх зиндаа зэрэг нь инк биш цусны өндөр дээд хэргэмт ихэстэй харьцуулахуйц болно.

	Хэрэв өөр нэг зүйл байгаагүй сэн бол аклья нарыг чухамхүү ингэж үзэх ёстой нь магад бөлгөө. Гэтэл аклья нар ордонд юу ч хийлгүй зүгээр суудаггүй байжээ. Тэд сурвалжит ихсийн өмсөх асар олон хувцсыг үйлдвэрлэн өдөржин хөдөлмөрлөдөг байлаа. Тэр байтугай Куско дахь ариун охидын ордны аклья нар ч амаргүй энэ ажлаас чөлөөлөгддөггүй байсан ба тэдний хийсэн хувцас ариун зүйлд тооцогдон захирагчийн мэдэлд ордог авай. Гагцхүү маш ховор тохиолдолд инк хаан энэ хувцаснаас ойрын садан төрөл болон гарамгай хүмүүст гол төлөв аян дайнд ялан дийлсэн жанждад бэлэглэдэг байв.

	Эндээс үзвэл аклья нарын ордон нь мөн чанартаа нэгэн төрөл «мануфактур» байсан ба улс орны эдийн засагт түүний гүйцэтгэж байсан үүргийг дутуу үнэлж болохгүй юм. Тэгэхлээр энэ мянга мянган болзоот хүүхэн маань хэн болох, ямар ангид багтаж байсан хэрэг вэ?

	Тэд бүгдээрээ эрд гарах хүртлээ үлэмж хүнд хөдөлмөрөөр амь зуулгаа олж байсан нь илт юм. Ингэхлээр тэд хүн амын мөлжигдөн хөдөлмөрлөгч хэсэг болж байна. Гэтэл ийм тохиолдолд Нарны хөвгүүдийн бүхнийг ялан дийлэгч захирагчийн охид, ач охин, эгч дүүс, авга, нагац эгч нар болон бусад ойрын төрлийнхнийг бас энэ ангид хамааруулах ёстой болох нь ээ?..

	Ордноос явсан аклья нарын нийгэмд эзлэх байр суурь илүү тодорхой юм. Тэд гарал угсаанаасаа үл хамааран Тауантинсуйюгийн ихэс дээдсийн нэгэн чухал салаа мөчир нь болно. Тэдний нөлөө их байсныг дурлалт эрдээ Атауальпа хэмээх хүү бэлэглэсэн Кито хаант улсын хааны охины түүх маш тодорхой харуулна. Бас өөр нэг захирагчийн татвар эм ордны үймээнд сэтгэл алдуурч өөрийн өндөр дээд ноёнтноо хордуулахаас үл айсан хэмээх тохиолдол ч байдаг.

	Гэхдээ энэ нь туйлын ховор тохиолдол юм. Аклья нарын олонх нь нэг бол мануфактуртаа үлдэнэ, эсвэл Тауантинсуйюгийн ноёлогч ангийн эмсийн тоонд багтана.

	Бастардууд буюу үнэн чанартаа аклья үр удмынхны талаар гэвэл эр хүйстний хувьд багагүй бэрхшээл учирч байсан бөгөөд харин эм талын үр удмынхан гэвэл ихэс ноёдын хүслэнт эхнэр нь болно.

	Бастард - эрчүүдийн ирээдүй тодорхой биш байжээ. Бүх зүйл өөрсдөөс нь, тэдний авьяас билгээс, дайн тулаан, энхийн хөдөлмөрт амжилт гаргах эсэхээс нь шалтгаалдаг байлаа. Харин таалал төгссөн инк хааны бастард хүү бол хаант улсын захирагчтай эцэг нэгтэй ах дүү болдог нь үнэнтэй. Зарим үед ийм ах дүүс зуугаас илүү ч байдаг байсан бөгөөд тэдний байр суурь нь энгийн нэг бастардтай адил байж чадахгүй билээ.

	Гэлээ ч гэсэн бүх бастардын судсаар «Нарны өөрийнх нь» ариун цус урсана. Инкчүүд энэ цусыг хамгаалах төдийгүй аль болохоор их «түгээн» хишиг хайрлах үүрэгтэй байсан нь Нарны хөвгүүдийн шашны нэг гол номнол бөлгөө. Нарны үнэнч хөвгүүд болохын хувьд инкчүүд бүгдээрээ тэнгэрлэг элэнц эцгийнхээ энэхүү гэрээсийг маш амжилттай гүйцэлдүүлдэг байлаа. Тэгээд ч бастардуудын тоо уулын цас нурах лугаа улам өссөөр байв. Урьдаас харах ер бусын чадвартай инкчүүд ойртон буй аюулыг хэрхэн олж хараагүйг ойлгоход хэцүү юм. Тауантинсуйюд атауальпа нар мянга мянгаар амьдарч байсан шүү дээ. Тэд нар бараг бүгдээрээ армид алба хаахаар оддог байсны учир нь Нарны бутач хөвгүүдэд цэргийн цол хэргэм л үлэмж бодитой, сайхан ирээдүйд хүрэх замыг зааж байсных билээ.

	Гэхдээ бастардууд болон тэдний удмынхан онцгой язгуур угсаа болж чадаж байсан уу? Хэрэв тийм бол нийгмийн ямар ангид багтаж байсан бэ? гэсэн өөр зүйл сонирхол татаж байна.

	Бидний үзэж буйгаар ийм хуваарь байгаагүй, учир нь цэвэр цусны инкчүүд бастардуудыг өөрийн хүн гэж хүлээн зөвшөөрдөггүй байжээ. Сьеса де Деоны бичсэнээр бол инк хааны бастард - төрсөн дүү нь өндөр дээд эзэнтэйгээ үг солих ч эрхгүй байж.

Автоматаар бага зэрэг итгэлгүй үүсгэсэн тайлбар]

	 

	Инк Уайна Капак Атауальпыг ивээн тэтгэж байсныг захирагч хааны чамирхал хэмээн угсаа нэгт инкчүүд нь үздэг байжээ. Гэвч бүх сударч нарын бичдэгээр Уайна Капакийн энэ чамирхлын цаана төрийн гарамгай ухаанаар гоц ялгарсан инк хааны бүрэн бодитой анхаарал халамж төдийгүй эргэлзэл байсан нь ч лавтай билээ. Эзэнт төрийн хязгаар нутгаар орших томоохон хаант улсуудад байдал тайвангүй байсан хийгээд басхүү өөрийн хайрт хүүгийн хувь заяаны төлөө түгшиж байсан нь Нарны хөвгүүдийн хаант улсын бүтцийг түүнтэй хамтран өөрчлөх бодолд Уайна Капакийг түлхсэн байж болох билээ. 

	Байн байн гардаг бослого Тауантинсуйюд «үндэстний асуудал» хурцдаж байсныг гэрчилж буй нь мэдээж юм. Эрх тэгш биш байдалдаа гомдож хорссон бастардууд нийгэмд эзлэх байр сууриа эрс өөрчлөх ямар нэгэн хувийн бодолтой байсан гэдэгт эргэлзэх зүйлгүй билээ. Гэвч бастардууд ямар нэг хэлбэрээр эвлэлдэн нэгдэхээс их хол хөндий байсан нь тэд инкчүүдийн эсрэг хамтран тэмцэнэ гэж хүлээвэл ёстой зөгнөл байлаа. Тэдний эхийн тал гэхэд л өөр хоорондоо байнга дайсагнагч янз бүрийн үндэстэн байсныг мартаж үл болно. Энэ нь зарим тохиолдолд инкийн өмнөх түүхийн, зарим тохиолдолд Нарны хөвгүүдэд хүчин зүтгэх үедээ өрсөлдөн тэмцсэний (ийм явдал гарч байлаа) үр дагавар байв. Тэгээд ч бастардуудын эгнээ «уулын цасны нуралт» шиг болж чадлаа ч гэсэн энэ нь түүхийн тэр цаг үед чулуу нурах үзэгдлийн өнхөрч яваа ганц нэгийн төдий байсан бөгөөд замдаа тохиолдсон бүхнийг хуу хаман арчих хүчийг олоогүй ажээ.

	Харин бастардууд нь зонхилох олонх болсны хувьд л инкчүүдийн нийгмийн ноёлох ангид багтаж байжээ гэж хэлж болно. Тэд аль нэг талаар «албаны хүмүүс» мэт байсан боловч хувь хүний хувьд яривал хувийн холбоо сүлбээ, хүчин чармайлт гол зүйл байсан болохоос биш «бастардын угсаанд» багтаж байсан нь гол биш байв.

	Одоо шашны албаныхны талаар авч үзье. Энэ асуудлыг дараах байдлаар буюу бөө нар нийгмийн тусгай бүлгийг бүрдүүлж байв уу, үгүй юү хэмээн тавьж болно. Сүм дуган болон уака болгож албан ёсоор тахисан зүйл мянга мянгаараа Тауантинсуйюгийн нутаг дэвсгэр дээр байлаа. Тэнд бөө нар үйлчилж байсан нь мэдээж ээ. Испаничууд шашны албан хаагчдыг анхаарахгүй байж чадахгүй байсны учир гэвэл испаничуудын хувьд эдгээр нь муу зүгийн хүчний биелсэн чөтгөр шуламс бөгөөд төөрөлдсөн индианчуудыг тэднээс аврах хэрэгтэй байлаа. Гэвч Нарны хөвгүүдийн хаант улсад хэн бөө болж болох байсан хийгээд хэн нь болсныг түүхэн судраас ойлгохын аргагүй байна. Ямар ч эргэлзээ үл төрүүлэх цорын ганц зүйл гэвэл инкчүүдийн дээд бөө ажлаас бүрэн чөлөөлөгдсөн байжээ. Тэгвэл тоо томшгүй олон бусад бөө нар ямар байсан бэ?

	Санамсаргүй тохиолдлоос л онц сонирхолтой санаа үүсэж чухал нээлт хийх нь олонтоо байдаг. Энэ мөрийг бичигч перугийн нэгэн түүхчийн бичсэнээс хоёр өөр сүмд үйлчилж байсан бөө нарын тооны талаар баримт олсон билээ. Энэ хоёр тоог жишиж харвал тэнд өгүүлсэн баримт үнэнд нийцэх эсэхэд эргэлзэл төрөв. Иймд эдгээр тоог авсан эх сурвалжийг шалгах ёстой болов. Тооны хувьд зөв байсан атал, уг түүхэнд бичсэн баримт тийм чиг зөв байсангүй. Учир нь Кускогийн гол сүм Кориканчад дөрвөн мянган бөө байсан мэт атал, хил хязгаарын Вилька хотын сүмд дөчин мянган бөө байжээ.

	Кориканчад дөрвөн мянган бөө байх нь үнэхээр жирийн үзэгдэл болой. Хэрвээ гол сүм нь үүнээс доогуур зиндаанд байсан гэвэл инкчүүд Нарны хөвгүүд биш болох сон. Харин Вилька дахь сүм яагаад тийм байв... Перу судлаачийн эш татсан тэр эх сурвалжийг бүгдээр уншъя л даа. Сьеса де Леон «Шинэчилсэн түүх» номдоо ийнхүү бичжээ: «Энэ тасалгаануудад (сүм өөрөө гэсэн үг — Зох.) зан үйлийн ёслол хийх бүрд дөчин мянга гаруй индиан үйлчилдэг... гэж баталдаг юм. Бас зөвхөн сүмийн хаалгануудыг хамгаалах дөчин гонирыг инк вангийн удирдлага дор байлгах зарлигийг амбан ноён буулгасан гэдгийг хэн боловч мэддэг байжээ».

	Байж боломгүй ямар нэгэн юм энд байна. Нэгдүгээрт, бөө нар «энэ тасалгаануудыг» үйлчилж байгаагүй, бүр өөр ажилтай байсан бөгөөд үүнийгээ ч амбанаар хэлүүлэлгүй сайн мэддэг байж. Хэрвээ дөчин гонир ээлж ээлжээр албан үүргээ гүйцэтгэж байсан гэвэл энэ тоо бүрэн бодитой байж болох юм, гэтэл үлдсэн 39960 хүнийг хааш нь хийх билээ. Тэд ямар үүрэгтэй байгаа вэ? Ийм байж таарахгүй. Инкчүүд ийм үрэлгэн байсан байж, яавч таарахгүй билээ. Тэд аятай шалтаг даруй олоод Вилька дахь сүмийг хаах байсан сан.

	Эндээс 40 мянган хүн ээлж ээлжээр сүмийн хэрэгт үйлчилж байсан болохоос бөө шүтлэгтний зан үйлийг явуулахад нэг зэрэг оролцдоггүй байсан нь илт байна. Тэд митад ажиллахаар хүмүүс ирдэгтэй адилаар «бүх улсын хэмжээний» барилга байгууламж төдийгүй шашны ажил үүрэг гүйцэтгэхийн тулд албан журмаар ирдэг байжээ.

	Шашны зан үйлийг бөө нараас эрхлэн явуулахдаа бас ээлж дугаартай байсан нь үнэнтэй байна. Энэ тухай Инка Гарсиласо бөө нар долоо хоног ээлжлэн алба хаах ба энэ хугацаанд тэднийг сүмээс хангадаг байсан тухай бичжээ. Бусад цагт нь «тэдэнд жирийн хүмүүсийн нэгэн адил тарианы газар хуваарилан олгосон байдаг тул өөрсдийн хүчээр» амьдардаг байв. «Тайлбар судрын» бас нэг хэсэгт зөвхөн Кориканчад л (ингэж ойлгож болох юм) цэвэр цусны инк бөөн нар байсан ба зах хязгаарын бусад сүмд бол инк гол бөөгөөс бусад нь нутгийн куракуудын хамаатнууд байв гэсэн нь бий.

	Хэрвээ дээр өгүүлснийг Вилька дахь ажил хэргийн бусад талтай харьцуулж үзвээс 40 мянган бөө гэдэг бол ямар ч утгагүй зүйл болох бөгөөд тэндхийн курак 40 мянган хамаатантай байсан юм бол Вилька хот хэчнээн хүн амтай байж таарах вэ?

	Бид «зөвшөөрөх», «эс зөвшөөрөх» энэ бүх зүйлийг ялган салгах ялдамдаа Инк Гарсиласогийн «бөө нар дүрэмт биш, энгийн хувцастай байв» хэмээсэн жирийн нэгэн өгүүлбэрийг анзаарч бодъё.

	Энэ өгүүлбэр юуг хэлж байна вэ? Маш чухал зүйл бус уу? Нэгдүгээрт Тауантинсуйюд хувцасны хэв загварыг хэн тодорхойлж байсныг бид сайн мэдэх болохоор зөвхөн Нарны хөвгүүд өөрсдөө л бөө нар энгийн хувцас өмсөхийг зөвшөөрөх буюу тушааж чадах билээ. Үүний зэрэгцээгээр бөөгийн шүтлэгтэн улсад бөө нар ямар чухал байр суурьтай байсан болох нь бүхэнд илэрхий бөгөөд Египетийн хаан шинэтгэгч Эхиатоны (IV Аменхотеп) хувь заяаг санахад л хангалттай. Бас аливаа эсрэг тэсрэг ангит нийгэмд ангийн ялгааг маш тодоор илтгэн харуулах зүйл нь ямагт хувцас байсан нь илэрхий билээ. Гэтэл Тауантинсуйюд бөө нар «яагаад ч юм» энгийн хувцас өмсөхийг эрхэмлэдэг байжээ. Яагаад тэр юм бол?

	Үүнд өгөх цорын ганц хариулт бол Тауантинсуйюд Нарны хүү буюу инк хүн байх нь бөө, Нарны шашны зүтгэлтэн байснаас илүү хүндтэй байжээ. Энэ нь бас Тауантинсуйюгийн мэргэжлийн бөөлөх ёс бүр түрүү үедээ байсныг илтгэх зүйл юм. Тиймгүй сэн бол инк бөө нар өөрсдийгөө Нарны хөвгүүдийн угсааны хийгээд тэдний шашин шүтлэгийн зүтгэлтэн гэдгээ харуулахын тулд ялгарах хувцастай болохыг хичээх байсан биз ээ. Гэтэл инкчүүдийн хувьд бөө байна гэдэг тийм ч нэр төртэй зүйл биш, харин Нарны хөвгүүд хэвээр үлдэхийг илүүд үзэж байжээ. Тэгээд ч инкчүүдийн хаант улсын бөөгийн шүтлэгтний бусад бүх албан хаагч тэдний нэгэн адил энгийн үхэх үйлтний үл олж мэдэх агуу их нууцыг хадгалагч бололгүй өөрөө өөрийгөө илтгэн үлджээ.

	Ажил хэргийг ийм маягаар нэг их удаан явуулж болохгүй байсныг итгэлтэй хэлж болох агаад хүмүүсийн оюун ухааныг эзэмдэх эрх дархаа улам бүр батжуулсаар байсан бөө нар өөрсдөө үүнийг өөрчлөх байсан биз. Ингэвэл эрх баригч ангийнханд ч ашигтай бөгөөд харин тэрхэн үедээ ийм арга хэмжээний ашигтай бүх талыг бүрэн дүүрэн ухамсарлаж чадаагүй байжээ.

	Тауантинсуйюгийн ноёрхогч анги бас нэг төрөл байсангүй. Янз бүрийн шалтгаанаар инкчүүдийн нийгэмд ойртсон давхраануудын тухай бид дээр ярьсан. Ноёрхогч анги хоорондоо огт адилгүй хоёр давхраанаас тогтож байв. Дээд давхрааг бодвол доод давхраа нь олон дахин илүү хүнтэй байлаа. Түүнийг орон нутгийн инк бус гарлын сурвалжит хүмүүс бүрдүүлнэ. Тэрээр зарим талаар хоёрдмол чанартай, тухайлбал Нарны хөвгүүдэд бүрэн захирагддаг тэднээс хараат байсан боловч басхүү өөрийн гэмээр авч, үнэн чанартаа бол инкийнх болсон газар нутаг, харьяат иргэдээ удирдах ёстой байлаа. Ингэхдээ өөрийн бодож санаснаар юм уу таалалдаа нийцүүлж удирдах юм биш, харин Нарны хөвгүүдийн хууль, зан заншлыг чанд мөрдөнө. Энэ хүмүүс бол жолоодогчид биш, харин удирддаг буюу «хоёрдугаар гарын» хүмүүс байсан юм.

	Тэдний амьдрал хөдөлмөрчин олныхоос эрс ялгаатай нь үнэн бөгөөд инкчүүдийн хаант улсад дагаар орсноор улс төр эдийн засгийн хувьд ч бүхнээс илүү алдсан нь чухамхүү тэд буюу орон нутгийн сурвалжит хүмүүс байлаа. Орон нутгийн инк биш сурвалжит хүмүүс нь Кускод хамгаас илүү заналтай байсны учир энэ бөгөөд инкчүүдээс явуулдаг тууштай зорилго чиглэлтэй «үзэл суртлын засан тохинуулах» ажлын бай нь тэд болно.

	Энэ зорилгоор куракуудыг өөрсдийг нь биш, харин тэдний үе залгамжлагчдад «улс төрийн хүмүүжил» олгох сайн шалгагдсан систем Тауантинсуйюд байлаа. Хэрвээ куракууд элдэв баяр ёслолд оролцох буюу хаант улсынхаа ажил хэргээр нийслэл хот Кускод ирдэг байсан бол тэдний үе залгамжлагчид нь хаан ширээг эзлэх ээлж иртэл нийслэлд байнга амьдардаг байв.

	Ноёлогч ангийн дээд давхраа болох Нарны хөвгүүд Ертөнцийн дөрвөн зүгийн орны жинхэнэ захирагч, хэмжээгүй эрхт эзэд нь байлаа. Ихкечуаны хаант улсыг, хожим нь олон үндэстний (сонсоход эвгүй авч олон омгийн гэх нь мөн чанарыг нь яг илэрхийлнэ) улсыг байгуулсан нь тэдний шууд гавьяа мөн бөлгөө. Инкчүүдийн эрх засаг юугаар ч үл хязгаарлагдах ажээ. Тэнгэрлэг бурхан элэнц эцгээ гутаагаагүй, тэдний тогтоосон дэг журмыг зөрчөөгүй л ахул инкчүүдийн аливаа ажил явуулгыг дэмжин хөхиүлдэг байв. Үүнээс өөр л бол бүх зүйлийг хийхийг Нарны хөвгүүдэд зөвшөөрнө. Инкчүүд хэзээ ч гэмт хэрэг хийж байгаагүй гэдгийг бид дээр өгүүлсэн. Инк Гарсиласо Тауантинсуйюгийн индианчуудын ярьснаас эш татан ийнхүү баталсан билээ. Яагаад Нарны хөвгүүд хэзээ ч хууль зүйг зөрчдөггүй байсныг сударч тайлбарлахдаа: инкчүүдэд «эм хүнд тачаах сэтгэл, эд баялагт шунах, өшиж хонзогнох зэрэг гэмт хэрэгт түлхэх үндэс болдог ердийн шалтгаан байгаагүй учир нь хэрвээ тэд үзэсгэлэнт эмсийг хэдийг хүснэ төчнөөнийг татвар эмс болгон авч болно... Эд баялгийн хувьд ч мөн л ийм бөгөөд бусдын юмыг хулгайлах буюу аргагүйн эрхэнд хахуульд автахааргүй, ямар нэг юмаар хэзээ ч дутагдаж байгаагүй» хэмээн тайлбарласан нь бий.

	Үүнээс тодорхой яаж тайлбарлах бил ээ?

	Гэвч сударч зориудаар тэгсэн үү, аль эсвэл дутуу бодсоных тэр үү гэмт хэрэгт түлхэх өөр нэг учир шалтгаан байсан буюу - засгийн эрх булаалдах тэмцлийг орхигдуулжээ. Ийм тэмцэл байсан. Гэхдээ Нарны хөвгүүд түүнийгээ чадмаг нуудаг байжээ.

	Тауантинсуйюгийн хаан ширээнд суусан Инк хаад бүгд гагцхүү хуулийн дагуу гарч ирсэн гэлцэнэ. Тэд бүгд таалал төгссөн захирагчийн том хүү байсан гэх бөгөөд тэр байтугай огт тийм биш хүнийг ч (Жишээлбэл Инк Уайана Капакийг хүртэл) ийнхүү баталдаг ажгуу. Хэрвээ инк - захирагч энэ өндөр хэргэмдээ эс нийцсэн ахул түүний нэрийг ердөө л капаккунаас (Инк Урког ингэсэн билээ) хасаж орхидог байв. Өөрөөр хэлбэл Нарны хөвгүүд чухамхүү... Нарны хөвгүүд учраас гэмт хэрэг юм уу, ямар нэг бусармаг ажил үйлдсэн байж таарахгүй юм. Гайхалтай «учир шалтгаантай» хэрэг байгаа биз!

	Тауантинсуйюгийн харьяат иргэдээс зарлиг болгон мөрдөх «хулгайг тэвч», «хуурмаг үйлийг тэвч», «ажил эс хийхийг тэвч» хэмээх гурван сургаал байсан нь хуулийн хэмжээнд өргөмжилсөн ёс суртахууны дүрмийн мөн чанарыг бүрдүүлж байв. Эдгээрийг тус тусад нь буюу эсвэл хамтад нь аваад үзсэн ч сайшаал хүлээхгүй байж үл чадах агаад түүнд агуулагдсан «тэвч» хэмээх захиран тушаах хэлбэр нь нийгмийн нэг давхраа нөгөө дөө тулган хүлээлгэсэн хориг цаазыг илтгэж байгаа болохоор ангийн шинжийг шууд харуулж байна.

	Энэхүү гурван хоригийн зөвхөн ганц нь л материаллаг талаар хяналт тавьж болох шинжтэй юм. Чухамхүү энэ ганц нь Нарны хөвгүүдээс харьяат албатууддаа тогтоосон ёс суртахууны дүрмийн жинхэнэ мөн чанарыг илүү тодорхой харуулна. Учир нь ажил хөдөлмөр хийхгүй байх, хуурч мэхлэхгүй байхыг уриалсан нь тус улсын нийгмийн аль ч бүлэгт ялгаагүй хамаатай байж чадах юм. Харин хулгай бүү хий хэмээн шаардах нь бидний мэдэж буйгаар эрх баригч бүлгийнхэнд огт хамаагүй зүйл билээ.

	Үнэхээр ч ийм байжээ. Ургацын гуравны хоёрыг хурааж авах, «нийтийн ажил дээр» пурехийн хөдөлмөрлөснийг ямар ч төлөөсгүйгээр ашиглах, хамгийн үзэсгэлэн гоо эмсийг татвар эм болгож гэртээ байлгахыг хулгай буюу муу үйлдэл гэж үздэггүй байж. Гэтэл пурех хүн Наран болон Инкийн ногдол газраас ганц түрүү эрдэнэ шиш авах, хормой мөчир илүү түүхийн тулд тогтоосон атар газрын хязгаараас хөл давах, хайрлаж дурлах аз заяагүй орь залуу «Нарны болзоот хүүхэн» болох нэр төр хүртсэн эмэгтэйтэй нууцаар нөхцөх хийгээд идэж ашиглах, хэрэн амьдрах болон эхнэр нөхрийн журам алдах аваас амь насаараа төлөхөд хүрдэг байв.

	Уг чанартаа ав адилхан үйлдэлд ийнхүү ялгаварлан ханддаг явдал нь албан ёсны бөгөөд хуулиар тогтоосон шинжтэй болбол ангийн шинжтэй гэхээс өөрөөр хэлэх аргагүй юм.

	Сударчдын бичиж үлдээснээс үзэхэд гагцхүү хориг цаазын гурав дахь нь л бүх эзэнт төрийн шинжтэй мэт байжээ. Инкчүүд бусдыг зүгээр суулгадаггүйгээр үл барам өөрсдөө ч хөлсөө гартал хөдөлмөрлөдөг байжээ. Бүр бага наснаас нь ажил хөдөлмөрт сургадаг, ирээдүйд учирч болзошгүй гай зовлонг даван туулахад сургадаг байсан юм.

	Хаан ширээг залгамжлах хан хүүгээс бол тухайлбал Вараку тэмцээний үед бусад инк залуусаас илүү ихийг шаарддаг байв. Хаан ширээний төлөө тэмцэлдэхэд дан ганц хууль зүй болон зан заншлыг мөрдөхөөс илүүгээр, эрс шийдэмгий чанар, хатуу чанга гар шаардагдах тул үнэхээр ийм байсан гэдэгт итгэж болох юм. Хаан ширээг эзлэн суух эрхтэй гэдгээ бүх хүмүүст итгүүлж чадсан Инк Пачакутек хийгээд хааны титмийг тавьсан хойноо төр барьж чадаагүй Инк Уаскар нарын туршлага үүнийг гэрчилнэ. Язгуур угсаа бүхий бүх хүүхдийг Тауантинсуйюд хэрхэн хатуу чанга хүмүүжүүлдгийг испаничууд мэдээд гайхан шагшсаныг нэмж хэлье.

	Нийгмийн байр сууриараа нийгэмлэгийн эсрэг хоёр туйлд байсан Тауантинсуйюгийн нийгмийн бас хоёр «нэгжийг» дурдах нь зүйтэй. Түүний нэг нь Оройн Дээд Инк бөгөөд тоон утгаараа үнэхээр нэгж мөн юм. Нөгөөх нь хэдэн мянгаар тоологдох авч Тауантинсуйюгийн хувьд хүн амын маш цөөн хүнтэй бүлэг болой. Эд нар бол янакончууд буюу, нэг үгээр хэлбэл боолчууд болно. Инк хааны хэмжээлшгүй эрх дарх хийгээд янакончуудын өчүүхэн ч эрх мэдэлгүй байсныг ярих шаардлагагүй биз ээ.

	Одоо энэ бүлгийн гарчиг буюу инкчүүдийн гол бурхан болох Наранд чухамхүү юу өгдөг байсан, Дэлхий дээр ирж шашин түгээсний оронд инкчүүд юу авч байв, тэгээд Нарны хөвгүүдийн хаант улсын бүхий л баялгийг үйлдвэрлэгч цорын ганц гол хүч болох пурехт юу үлдэж байв? гэдэгт хариулахыг хичээе.

	Тауантинсуйю бол аль ч талаараа асар том, бас олон олон зүйлээр нэгдмэл натурал аж ахуй байсан ба түүнийг Кускогийн инкчүүдийн дангаар ноёрхох засаг жолоодож байлаа. Индианчуудын олон мянган жилийн туршлагад суурилсан маш боловсронгуй хөдөө аж ахуй нь олон сая тариачин пурех болон тэдний гэр бүлийнхний үйлдвэрлэлийн үйл ажиллагааных нь хүрээ болж байв. Хиймэл дэнж талбай, услах систем байргуулж, шим бордоог өргөн хэрэглэж, үржил шимгүй цөл талд өвөрмөц услах байгууламж барьж байсан зэрэг индианчуудын шинжлэх ухаан, техникийн бусад ололт нь тэдний ажилч хичээнгүй шударга үнэнч чанарын үрээр улам бүр төлжин үлэмж арвин хүнс тэжээл бэлтгэх бололцоо олгож байжээ. Үүнийг арвижуулан хуримтлуулах нь бидний дээр өгүүлснээр эцэс хязгааргүй байж үл чадна. «Татвар үл төлөгчдийн» асар олон хүнтэй армийг барьж байсны чухам учир үүнд орших бөгөөд харин хөдөө аж ахуйн бүтээгдэхүүний нөөцийг засаг захиргааны төвлөрсөн тусламж маягаар бий болгосон явдал хаант улсаа Нарны хөвгүүдийн удирдах зэвсэг, үр ашигтай нэгэн хэлбэр болжээ.

	Хөдөө аж ахуйн бүх бүтээгдэхүүний гуравны хоёрыг улсад хуваарилна. Энэ бол пурехүүдийн үйлдвэрлэсэн мөнөөх «Наран хувь», «Инкийн хувь» бөлгөө. Пурехт үнэхээр бүх үлдсэн хувь буюу өөрийнх нь үйлдвэрлэсэн бүтээгдэхүүний гуравны нэг оногдоно.

	Нарны хөвгүүдийн тогтоосон «тэгш эрх» нь хөдөө аж ахуйн бүтээгдэхүүнд л хэрэглэгдэж байв. Гэтэл үүний зэрэгцээ Тауантинсуйюд алт, мөнгийг асар ихээр олборлож, сая сая метр бөс даавуу, тоолж баршгүй ваар сав хийж, уран дархны бусад зүйл үйлдвэрлэж, шашин болон иргэний аварга том барилга барьж, «хааны аваар» хэдэн арван мянган ан гөрөөс намнадаг байлаа. Номхон далайн эрэг нутгаас амьдаар нь тээж ирсэн далайн загасыг Кускод захиалж болох байсан бөгөөд улс орон даяар зуу зуун орд харшид хамгийн үзэсгэлэн гоо эмс «тэнгэрлэг» эрчүүлийг тэсэж ядан хүлээн амьдарч байлаа. Гайхамшигтай сайхан чулуун замын хажууд түүнээс огтхон ч дордохгүй гайхалтай тохилог сайхан дэн буудал, зарим тохиолдолд уулсын оргилыг ч нурааж тэгшлэн барьж байгуулсан ашиглах талбайнууд алжаал тайлахыг хүсэмжлэгчдийг даллан дуудаж байв.

	Энэ бүгд болон бусад олон зүйл гагцхүү эгэл пурехийн хөдөлмөр, чармайлтын хүчинд бүтэх бололцоотой болсон юм. Тийм хөдөлмөрч гар, авьяас билиг, зоримог чанарын үрээр л хүн төрөлхтөн өнө мөнхөд шагшин гайхах жинхэнэ гайхамшгийг бүтээжээ... Гэвч энэ гайхамшгуудын аль нь ч пурехт ногдож байсангүй. Инк Наран хоёр хаант төрөө байгуулж аваад энэ бүх баялгийг эзэмшихдээ бүтээсэн хүмүүстэй нь хуваалцахаа мартаж орхижээ.

	Тауантинсуйюд хулгай дээрэм, тэнүүчлэл, хуурмаг зүйл байгаагүйг шагшин бахдахгүй байж болохгүй нь мэдээж боловч гагцхүү эгэл хүмүүс тэднийг мэддэггүй байсан юм. Өөрийн үнэнч шударга, хөдөлмөрч чанарынхаа хариуд өдөр бүр өөрийн хөдөлмөрөө тушааж, хүү нараа дайнд илгээн, охидоо сурвалжит ихсийн ордонд татвар эм болгон өргөснийхөө хариуд пурех хүн Наран Эцгээс өлсөж үхэхгүй байх ганцхан эрхийг хүртэнэ. Гэтэл тэрээр дайны талбарт амь насаа алдах, барилга дээр олон тонн асга чирч яваад няц даруулж үхэх буюу бэртэх, гүүр тавьж байхдаа ёроолгүй хавцал руу нисэж, уурхайд даруулж, коки навчны мансууруулагч шүүсэнд хордон хуй салхи мэт гүйж яваад ухаан алдан унаж болох билээ.

	Юуны тулд энэ вэ? Нарны хөвгүүдийн хаант улс улам хүчирхэг болохын тулд юм. Тэдний харьяат албатын тоо үржиж өсөхийн тулд билээ. Эд баялаг нь арвижихын тулд билээ. Эрхшээлд нь орохгүйг толгойдоо бодож зүрхлэх тийм хүн үл байхын тулд энэ бөлгөө.

	Нарны буянт хөвгүүдийн асар өгөөмөр сэтгэл, сайн санаа, үнэнч шударгуу зан нь бодит амьдралд ийнхүү сая сая тариачин пурех, тэдний гэр бүлийнхнийг ямар ч эрх мэдэлгүй байлгаж, туйлын харгисаар сорж мөлжих явдал болж эргэсний учир нь энэ бөлгөө. Инкчүүд зөвхөн нэг л урлагийг буюу бүх орчлон, Ертөнцийн дөрвөн зүгт бахдан шагших хаант улсынхаа бусад бүх хүмүүсийг ноёрхох урлагийг эзэмшсэн байлаа. Тэд нар эгэл хүний бүх юмыг, хайрлах дурлах эрхийг нь хүртэл булаан авсан ажээ...

	
ДОЛООДУГААР ӨГҮҮЛЛЭГ : ТЭД УЙЛЖ СУРААГҮЙ ЮМ

	Тэд уйлаагүй юм.

	Нүцгэн биеэрээ нэг л ер бусын ёслол төгөлдөр басхүү хүүхдийн маягаар бат тэврэлдэн зогсоно. Тэдний царай үл харагдах авч залуу хүү, хүүхэн хоёр уйлаагүй гэдгийг бүгд мэдэж байлаа.

	Хүйтэн байв. Уулын хөндийд өглөөгүүр ямагт хүйтэн байдаг. Гэвч тэд нар юуг ч, өглөөний жаврыг ч, хэзээ цохих бол хэмээн хөвчрөх булчингийнхаа чангарахыг ч үл мэдэрнэ. Эхний цохилт ямагт хамгийн аймшигтай байдаг билээ. Ялангуяа ингэхийг хүлээж, зайлах аргагүй гэдгээ мэдэж байхад бүр тийм юм. Эхлэн цохихыг тэсвэрлэшгүй тарчлан хүлээх ажээ!..

	Гэвч тэд уйлсангүй. Уулсын дун цагаан оргилоос алдуурсан салхи мөсөөр гуядах мэт үлээх нь нүцгэн биеийг нь хайр найргүй хайрна. Эгэл хүмүүс гэдгийг илтгэх урт үсийг нь салхи хийсгэн орооцолдуулж нүүрийг нь хучих нь өтгөн хар цацагт туушинг санагдуулна. Залуугийн бяр чадал бүрдсэн цогцос хүүхнийг далдалжээ. Тэрээр түүнийгээ нууж, хайрлан энхрийлэх ажгуу.

	Хүүхний бие охин хэвээрээ турьхан агаад өрөвдөлтэй ажээ. Тэднийг сууринаас үлдэн хөөж энд Ланчгийн талд авчраад хувцсыг нь урж тастан шалдлахад бүгд үүнийг үзсэн. Ланчгийн тал бол хэний ч ноогдол газар биш агаад хойноос нь чив чимээгүй үлдэн хөөх олон хүнд туугдан тэд энд ирсэн билээ. Овог аймгийнхаа газар шороог дахин бузарлан гутаахгүйн тулд тэд хурмын төдий ч саатан зогсолгүй, тэв тэгшхэн хавтан зүйж тавьсан намхан хашааг алхан цаана нь гарчээ. Ийнхүү бүгдээр энэ хоёр хүн амьдралын дээсийг алхлаа хэмээн ойлгоцгоосон бөлгөө.

	Залуу, хүүхэн хоёр өөрсдийнхөө үхлийн тал дундуур юуг ч үл анхааран алхсаар авай. Гэтэл гэнэт зогтусах мэт тэр дороо зогссон нь араас нь яваа олон бүгдээрээ хашаанд тулан зогссоных болой. Олон хүний далдын их хүч тэднийг сууринаас хөөн гаргаж, энд авчраад хашааг алхуулан, одоо... зогсоох нь энэ ажээ.

	Энэ тал тэв тэгшхэн агаад хүний хөлөөр чийрлэгдсэн бөлгөө. Тэднийг дөнгөж хорин алхам зай заагланам. Аймшигт хорин алхам. Гэвч тэд уйлсангүй, үүнийг ч бүгд мэднэ.

	Нарны хөвгүүдийн хамгийн ахмад нь үүрийн үнэгэн харанхуйд далдлагдсан тэнгэр өөд харав. Түр азнаснаа үл мэдэг дохио өгөхөд чанх араас нь ногоон нөмрөг цувтай хүн гарч ирэв. Тэр цэрэг эр Ланчгийн талын бүр хаяанд нямбайлан овоолсон чулуунаас нэгийг аваад алган дээрээ шидэж үзэх нь чулууны хэлбэр, хүнд хөнгөнийг үзэх мэт, уулын голын усанд чулуу ийм хэлбэртэй болдог бөлгөө. Бараг чиглүүлэлгүй орь залуугийн нүцгэн бие рүү шидэв. Бие нь татавхийж эвгүй тахиралдан баруун хөл дээрээ их л хачнаар суун тусав. Гараараа баруун хөлөө түшиж авахыг оролдсон авч чадсангүй, одоо энэ талд хоёр амьд бай бий болжээ.

	— Садар эм хэмээн нарны хөвгүүдийн бага нь чарлаад, ахынхаа харцаар дуугүй болов. Ногоон цувтай цэрэг хоёр дахь чулуугаар зүүн хөлийг хуга цохиход орь залуу хоёр гараа эв хавгүй сарвайгаад өөд харан хөсөр унав. Юу болсныг үл ойлгон, бас тэгээд өвдөхийг ч мэдээгүй бололтой босох гэж оролдовч үл чадна...

	 

	 

	...Эхнэр нь хүү төрүүлсэнд пурех ихэд жаргалтай байлаа. Ууган хүүхэд нь хүү төрөхөд хэзээд сайн хэрэг агаад хүй нэгдэл түүнд бүтэн ногдол газар өгнө. Хэдийгээр нас биед хүрэхээрээ аваад явчих боловч бүтэн топу гэдэг тун сайн хэрэг. Одоохондоо авахгүй, хүү өрх тусгаарлахаараа авч одно. Тэр болтол пурех олон хүүхэдтэй болж, эхнэртэйгээ баян амьдарна. Хэн олон хүүхэдтэй болно түүнд олон топу, их газар өгдөг билээ. Хүү хурдан торниж, нэг л мэдэхэд Нарны хөвгүүдээс эгэл хүмүүст зориулан эгнэгт мөнх тогтоосон амьдралын гудмаар гүйж явжээ. Хэдийгээр «арав дахь гудамж» хэмээх боловч тоолбол анхны буюу Кирау пикак хэмээх нь хүч хуралдуулах нас буюу өлгийд байх нас юм. Анхны хаврын дараа хоёр дахь хавар болоход түүнтэй цуг «есдүгээр гудамж» — Льокак уамра хэмээх өвдөг мөлхөх насанд хүрмүй. Хүү ч эцгийнхээ ухаж өгсөн жижиг нүхэнд өвдгөөрөө мөлхөв... Дөрвөн нас хүрэхэд нэг чухал явдал болдог нь анхлан үсийг нь үргээж, эцэг нь үсийг нь, хумсыг нь ч нууж сургасан нь түүний анхны уака (шүтээн) болох бөлгөө. Хэрвээ хорон санаат илбэч шүтээнийг нь олох юм бол ихэд муу болно. Тэгээд ч хүү өөрийнхөө шүтээнийг хүн бүгдээс нуудаг болжээ.

	«Найм дахь гудамжийг» Пуклякок буюу «эрхлэн тоглодог хүүхдүүд» гэх авч түүний хувьд ажлын дадал олох гудамж юм. Тэр үе чацуутантайгаа тоглож байсангүй, харин, ч гэр орны ажилд туслах, ялангуяа анхны охин төрж, жилийн дараа бас охин төрсөн болохоор гэртээ туслах нь улам улам их болов. Хүй нэгдлээс охин тус бүрд хагас топу хайрлаж, гэрийн ажил улам нэмэгдсэн билээ. Заримдаа ууган хүүхэд нь төрсөн айл хөршийнхөнд түүнийг явуулж, бас зарим үед аав нар нь дайнд одсон өнчин хүүхдийн гэрт туслуулахаар явуулна. Нас бие гүйцсэн хүмүүс, хүүхэд, хөгшид, тахир татуу хэн боловч бүгд л өнчин хүүхдүүдэд тусалдаг билээ.

	Эр хүн гэгч бага наснаасаа хатуу бэрхийг дааж сурах ёстой учир эцэг нь түүнийг байн байн торлогоор гүвдэнэ. Ийнхүү гэсгээж буйг нь хотлоор мэдсэн байх ёстойгоос харгис ширүүн төдийгүй ихэд дуу шуугиантай хийх бөлгөө.

	Шинэ жил гарах бүр, шинэ саран мандах бүр түүний анхаарал санаа тавих зүйлийн хүрээ өргөжсөөр ажээ. «Долоодугаар гудамжны» босго даван орохдоо тэр бээр «цэнгэгч хүүхдүүдийн» гудамжинд тоглосон сүүлчийн тоглоомоо ч санан дурсахыг ер бодсонгүй билээ. Арван настайдаа тэр урхи тавьж авладаг залуу анчин болсон бөгөөд энэхүү «долоодугаар гудамжийг» — Токльякок уамра хэмээнэ. Орон гэрийн ажилд туслах нь хэвээр боловч одоо бол өөрөө бие дааж хийх даалгавар авч тариан талбайг шувуудаас хамгаалах, идэмхий жигүүртнүүдийг урхи тавьж барих (шувууны шинэ шөлөөр гэрийнхнээ хооллохын тулд) болон өдийг нь нямбайлан сугалж, камайокод өгөх болсон ба өдийг сурвалжит болон цэргийн хүмүүсийн чимэглэлд хэрэглэх ажгуу. Тэр бас эмэгтэйчүүдийн ээрч бэлтгэсэн утсаар пурех хүний хувцас нэхдэг эр хүний өөр нэгэн ажилд сурчээ. Тэр бас гэртээ болон куракийнд мөчир гишүү, түлэх мод бэлтгэнэ.

	Гэтэл нэг удаа тэрээр Инкийн замаар цувах асар олон цэргийг үзсэн ажээ. Атар газрын хил хажуугаар нь өнгөрдөг хэсэг модноос зам хүртэл асар хол байсан ч хоёр уулын хооронд хэсэгхэн газрын зам харагдаж байв. Өргөслөг хурц үзүүрээрээ газар тэмтэрсэн олон өнгөт жаран хөлт лугаа адил замаар мөлхсөөр байх цэргийг хүү харан зогсож, харцаа холдуулж эс чаджээ. Гагцхүү доголон камайок түүний чийрэг бүдүүн хүзүү рүү буулгасны дараа куракийнд мөчир гишүү дахин цуглуулж эхэлжээ. Гэвч тэр өдрөөс хойш өөрийгөө цэрэг болгож, насан туршдаа энэ л хүсэл мөрөөдөлтэйгөө цуг жагсаалд явуулахыг шүтээнээсээ гуйн мөргөх болсон билээ. Махты буюу орь залуу насны гудамж «зургаадугаар гудамжтай» золгов. Энэ гудамжаар тэр онц түргэн гүйж өнгөрсөн бөгөөд камайокийн тушаасан бүхнийг биелүүлэхийг шаарддаг Сайя пайяк буюу «тав дахь гудамжинд» тэрээр хэрхэн ирснээ ч анзаараагүй билээ. Одоо бол тэрээр насанд хүрсэн пурехүүдийн хийдэг бүхнийг хийх болж гол нь цэрэг болоход бэлтгэж авай. Тэрээр Ертөнцийн дөрвөн зүгийг эзэгнэсэн Нарны цэрэг - аукакамайокагийн гудам буюу «анхдугаар гудамжинд» нэр төртэй очихыг хүсэж байлаа. 

	Төрөлхийн өвчин эмгэгтэй хүмүүсийн «дөрөвдүгээр гудам» түүнд заналхийлэхгүй байсан ба «анхдугаар гудамжнаас» аз нь хазайж, дайнд тахир дутуу болсон хүмүүс очдог «гуравдугаар гудамжны» талаар бодохыг ч хүсэхгүй билээ. Бас «хоёрдугаар гудамж» гэж байдаг боловч түүнийг хүртэл бас наслах хэрэгтэй, түүгээр хүн бүгд тойрч гардаггүй төгсгөл өөдөө сульдаж доройтсон өвгөчүүл л явдаг бөлгөө.

	«Тав дахь гудамжийг» ердөө хоёрхон жилд барав. Янз янзын олон даалгаврыг тэрээр арайхийж амжуулж байв. Камайок нар хийсэн ажлынх нь чанартай эсэхийг онцгой нарийн шалгана. Ухсан сувгийн ёроолд үлдсэн элсний ширхэг бүрийг ч юм уу, эсвэл дамжуур гүүрний шалыг сүлжиж хийсэн зэгсний үл мэдэгдэм хөөж бүдүүрснийг ч камайока нар гарцаагүй мэдэх мэт түүнд санагдана. Хүү гэсгээл шийтгэлээс айгаагүй юм шүү. Тэрээр нямбай хичээнгүй бус хүмүүсийн толгой дээр буух хотол олны шившиглэлээс л гагцхүү айдаг юм. Тэгээд ч их хичээдэг, маш их хичээдэг байлаа. Үүнийг нь үзсэн камайок куракийн өөрийнх нь нүүрэн дээр бахархсан нь бас бий...

	 

	 

	...Нарны хөвгүүдийн ахмад нь хөглөгөр том уулын оргил руу эргэж харах бөгөөд тэндээс наран гарч ирэх ёстой билээ. Хорголжин өнгөт огторгуйн гүнээс аажмаар туяарна. Сүр хүчин төгөлдөр уулсын цасан цагаан оргил гэнэт харанхуйлж, бүр тас харанхуй болох нь агшин хурмын дараа нүдэнд үл үзэгдэх эсрэг талаас нь нарны нүд сохлом хурц туяа мандахын шинж ээ. Тэгээд ч гэрэл гэгээтэй золгож, хүмүүс ч бүлээцэн дулаацав. Хоёр инк тэнгэр өөд гараа өргөн ариун элэнц эцгээ мэндчилэв.

	Гэтэл Наран-Инкийн ариун дүрийг хүний ёсны амьдралаас гажсан жигшүүрт амьтны дүрээр гутаах ёсгүй бөлгөө. Бурхны тааллыг зөрчиж гэм үйлдэгсэд газар шороог ч дахин үл бузарлах ёстой.

	— Эднийг алагтун, алагтун!

	Хэдийгээр Нарны хөвгүүд үг дуугараагүй авч ингэж хэлснийг бүгд сонсоцгоов. Үл ойлгогдох, тайлж үл болох гайхамшигт хүлэгдсэн хүмүүс нямбайлан хураасан чулуу руу дөхөв.

	 

	 

	...Тэр өдөр их халуун байж билээ. Тэрээр куракийн ордонд байх бүтэн хагас хүний хэрийн өндөр том домбыг дүүргэхийн тулд голоос ус зөөж байв. Ус авахаар янзалсан том чулууны дэргэд анх түүнийгээ олж харжээ. Хараад л дурлаж. Гайхалтай уян нямбалаг хөдөлгөөнтэй энэ хүүхнийг тойрон шунан бүжих хүслэн өмнө нь түүний зүрхэнд хэзээ ч төрж байсангүй. Тэрээр яах гэж чухам эндээс ус авахаар ирэв дээ? Куракийн ордны дэргэд, гүүрний хажуугаас ч ус авч болох байсан. Суурины бүх хүүхнүүд энд ирдгийг тэр мэдэж байсан нь үнэн боловч үүний тулд том чулуу өөд ирсэн биш шүү дээ?..

	Хүүхэн хар домботой ажээ. Залуу хүүгийн домбо хамаагүй том агаад ар нуруунаасаа мөрөвчлөн үүрч явсан билээ. Тэрээр явган зөргөөр доош гүйн бууж явсан. Харин хүүхэн уул өөд аажуу өгсөж явжээ. Энд тэр хоёр учирсан юм. Эхлээд харц нь учирч, дараа нь гар нь...

	Маргааш нь бүх зүйл дахин давтагдав. Нөгөөдөр нь ч бас тэр. Гэтэл залуу нэг өдөр ирсэнгүй, түүнийг хөрш суурин өөд явуулжээ. Хүүхэн өөрийг нь хүлээсэн эсэхийг тэрээр үл мэднэ. Залууд юу тохиолдсоныг хүүхэн бас үл мэднэ. Ийнхүү түр хагацсаны дараа тэд анх удаа үг сольжээ. Тэр шөнөө л эр нөхөр эхнэр болжээ.

	Болзоот хүүхнийг сонгох цаг ойртсоор. Эцэг эхийн зөвшөөрөлгүй, куракийн таалал хүртэлгүйгээр хурим найр хийдэггүй учир тэд эцэг эхдээ сэтгэлээ уудлан хэлэв. Эцэг эх нь л залуусыг хооронд нь нийлүүлэхийг куракаас гуйдаг хуультай, заншилтай ажгуу. Болзоот хүүхнүүдийг сонгох баяраас өмнө Инк хааны болон «Нарны болзоот хүүхэн» шилж авахаар Токрикак Мучок Инк сууринд иржээ. Энэ нь сууриныхны хувьд асар их хүндэтгэлтэй хэрэг байв. Эрд гарах болсон хүүхнүүдийн «тав дахь гудамд» ороход гурван сар дутуу тул хүүхнийг сүйт эмс шилэх ёслолд оруулахыг зөвшөөрөхгүй гэдгийг сонсоод хархүү хоёр чихэндээ итгэсэнгүй. Тэгэхлээр тэр сүйт хүүхэн болж чадахгүй байх нь ээ!

	Тэд яах ч билээ дээ, дахиад л эцэг эхдээ үнэнээ хэлж, хүүхэдтэй болсноо ч нуусангүй. Засах аргагүй энэ шалтгаан эцэг эхийг нь камайок дээр очихоос өөр аргагүйд хүргэв. Үүнээс хойш болсон бүх зүйл хар дарсан зүүд лугаа байв.

	Куракийн хилэгнэсэн нь хязгааргүй. Тэрээр хүүхнийг аль эртнээс шохоорхож явсан бөгөөд эрд гарахад хэдхэн сар дутуу байсан болохоор токрикокоос ч нуухаар шийдсэн юм санжээ. Хонзогнох сэтгэл нь туйлын хатуу харгис байсан агаад «Нарны болзоот хүүхэн» болгохоор байсан хүүхэн нүгэлт эм байжээ хэмээн Нарны Хүүд мэдэгдсэн байна...

	 

	 

	Бөөрөнхий чулуунууд том уулын хөшилдсөн өтгөн хар сүүдэр лугаа хэрхэн шуугинан одож, Ланчгийн талд цайрах хоёр цагаан толбыг хэрхэн онож буйг харахад аймшигтай байлаа. Сүүдэр аажмаар холдсоор, шударга үнэний шүүхийг хүмүүс хэрхэн гүйцэлдүүлснийг Наран эцэг харах ёстой билээ. Гэтэл уул нурууны чанадаас наран мандахын оронд бараан үүл санамсаргүй гарч ирэв. Тэгээд дахин харанхуй болж, харин газар шороонд унах нарийхан усан хялгас лугаа - бороон дусал нь охины нулимс адил бөлгөө.

	Тэнгэр уйлав уу?.. Наран уйлав уу?.. Энэ асуултад ямар хариу байж болох вэ?

	Харин нулимсан дусал орсоор ажээ. Үүнийг бүгдээр үзэв. Гагцхүү тэр хоёр л эс үзэж, тэнгэрээс хайр найргүй цутгах борооны уснаас хаацайлж хоргодсон ч үгүй. Магадгүй энэ нь нулимс ч байсан юм уу.

	Гэлээ ч тэд хамт байлаа. Тэгээд ч уйлсан нь тэд биш юм. Үүнийг бүгдээр мэдэж байсан, харсан билээ...


VIII БҮЛЭГ : САМУУН ДЭГДЭЭГЧИД ҮҮ, ЭСВЭЛ БОСОГЧИД УУ?

Автоматаар үүсгэсэн тайлбар]



	



	Тауантинсуйюгийн маш сонирхолтой үзэгдлүүдийн нэг нь өнөөдрийн бидний үндэстний асуудал гэгчтэй холбоотой юм. Тауантинсуйюд нэгдэж орсон индианчуудын бүх хаант улсыг төрийн байгууламжтай байсан хэмээн үзэж болохгүй нь магад бөгөөд гэхдээ тэд бүгд инкчүүдэд эзлэгдэхээсээ өмнө индианы хүй нэгдлийн овгийн байгууллыг алхаж гарсан бие даасан нэгдлүүд байсан бөгөөд инкчүүд хүй нэгдлийн зэрлэг, бүдүүлэг ёс ноёрхсон газар нутгийг эзлэн авдаггүй билээ. Үүнийг сударч нар гэрчлэн бичсэн нь бас бий. Хаант улсын хил хязгаар ч үүнийг бас батална.

	Цааш нь өгүүлье. Инкчүүд ихкечуаны улс гэрийг байгуулах хэмээн тэмцэж байхад кечуа нарын тархан амьдарч асан нутгийн эргэн тойронд хоосон байгаагүй юм. Кускогоос өмнө зүгт колягийн (аймарын) индианы том улс байсныг бид мэднэ. Хөгжлийнхөө түвшнээр инкчүүдээс давж гарсан Чиму хаант улс баруун талд нь байлаа. Инкчүүд умар зүгт кечуа нараас юугаараа ч үл дордох индианы олон том улстай харгалдаж байв. Энд Кито хаант улсыг нэрлэхэд л хангалттай бөлгөө.

	Бас Тауантинсуйюд 10 саяас багагүй хүн амьдарч байсныг бодоход эзэнт улсын кечуа биш хүн ам сая саяар тоологдож байсныг мартаж болохгүй. Угсаатны зүйн хувьд ийм эрээвэр хураавар, бас олон сая хүн амыг харьяандаа барина гэдэг онц төвөгтэй хэрэг байлаа. Хэдийгээр сударч нарын номоос инкчүүд эрхшээлд нь орохыг үл хүссэн харьяат нараа энд тэндгүй нухчин дарж байсныг бид мэдэх боловч Нарны хөвгүүдийн хаант улс нэгдсэн улс байсан нь үүнээс ч багагүй тодорхой билээ.

	Шууд хэлэхэд Нарны хөвгүүд энэ асар том улс гүрнийг удирдах системд зарчмын ямар ч шинэ зүйл оруулаагүй юм. Тэд нар эсрэг тэсрэг ангит нийгмийг удирдах диван галавын зэвсэг болох илбэн засах ба ташуурдах хоёр аргыг л ашиглаж байлаа. Гэхдээ инкчүүд энэ хоёрын аль алиныг нь олон дахин ашигтайгаар хэрэгжүүлж болохуйц алтан дунджийг олж чадсан юм. Инкчүүд нийгмийн хийгээд улс гүрний бодит үнэн байдалд тааруулан илбэн засах болон ташуурдахыг оновчтой хослуулсан аргыг олж чаджээ. Тэр тусмаа өөр хэнээс ч зээлдэн авч чадахгүй байсан болохоор мөлжин дарлах хийгээд «үндэстний асуудлыг» шийдвэрлэх эдгээр зэвсгийг өөрсдөө бий болгоод хэрэглэсэн юм.

	Энэ нь хэр зэрэг төвөгтэй асуудал болохыг ярих шаардлагагүй юм. Гэлээ ч бидний үзэж буйгаар бол үйлчлэх хүрээнийх нь онцлогийг юу юунаас илүү харгалзан тусгасан, тиймээс ч үлэмж үр ашигтай хэрэглүүр болж асан инкчүүдийн угсаатны соёлын бодлогын тэрхүү тодорхой арга, хэлбэрийг ялгаж харуулахыг оролдъё.

	Юуны өмнө инкчүүдэд үндэстний асуудал ерөөс гарч байгаагүй, тиймээс ч өнөөдөр бидний төсөөлж буй тийм үндэстний асуудлыг шийдэх гээгүй билээ. Аль болох олон хаант улс, ард түмнийг эзлэн авч Тауантинсуйюд захируулах гэсэн огт өөр зорилгыг Куско өмнөө тавьж байв.

	Хүнлэг ёсны ба соёл түгээх санаархал инкчүүдийн сэтгэлийг зовоож байсангүй. Тиймээс ч аливаа ард түмэн тэдэнд сөгдөж буухыг үл хүсэж, тун ч тааламжгүй үйлдэл гаргавал Кускогийн «соёл бүтээгчид» ийм «ач санадаггүй» хөршөө бүрэн устгаж чадах байлаа. Заавал ингэдэг байсан гэх баримт үгүй ч гэлээ ялангуяа кускогийн ноёрхлын эхэн үед бүрэн үгүйсгэх ямар ч үндэс бас алга юм.

	Инкчүүдийн гавьяа нь өөр зүйлд, тухайлбал хамгийн хүнд бэрх саад тотгорын нэгэн болох угсаа соёлын ялгааг Нарны хөвгүүдийн хаант улсыг байгуулах зорилтыг амжилттай шийдвэрлэхэд ашиглаж болох юм гэдгийг ойлгож чадсанд оршино. Ийм үнэ цэнтэй үнэнийг ухаж мэдмэгцээ Кускогийн захирагч нар уг асуудалд маш хянуур хандах болжээ. Энэ нь тэдний эзлэн түрэмгийлэх үйл ажиллагааных нь онцгой чухал зүйлд эс тооцогдлоо гэхэд заавал биелүүлэх ариун ёсны зан үйлтэй аль нэг талаараа төсөөтэй чухал нэгэн уламжлал болсон бололтой. Инкчүүдийн шашны албан ёсны номлолд энэ уламжлал нь Нарны хөвгүүдийн соёл түгээх дүр төрхийг олжээ.

	Бусад овог, ард түмний талаар (орчин үеийн нэр томьёо хэрэглэхээс өөр аргагүй байдалд хүрснээ уучлалт гуйя) явуулсан Кускогийн бодлогын мөн чанарыг тодорхойлогч хоёр гол хандлага тод ялгардаг. Өнгөц харахад эдгээр нь хоорондоо зөрчилтэй, тэр байтугай бие биеэ үгүйсгэсэн шинжтэй юм. Юу ч гэсэн та Нар өөрсдөө үзэцгээ.

	Инкчүүд юуны өмнө улсын бүх хүн амыг толгой дараалан кечуалахыг эрмэлздэг байжээ. Гэвч үүнтэй нэгэн зэрэг эзлэгдсэн овог, ард түмнийг өөрийн угсаа, соёлын өвөрмөц байдал буюу тодорхой яривал дээл хувцас, соёл тэр бүү хэл шашин, бас хамгийн чухал нь орон нутгийн засаг захиргааны хэлбэр зэргээр дамжин илрэх тодорхой хэлбэрийг хадгалахыг шаарддаг байжээ. Ялангуяа сүүлчийнхэд онцгой ач холбогдол өгнө.

	Тауантинсуйюгийн бодит амьдралд янз бүрийн овог, ард түмэнтэй нүүр нүүрээрээ тулгарсан испаничууд нэгдмэл нэг улс гэдэгт огт эргэлзээгүй юм. Гэхдээ тэд өөр нэг зүйлийг олж үзсэн нь «зуун мянган хүн» нэг дор цугларсан ч тэр ямар «үндэстэнд хамаарахыг нь» ядралгүй ялгаж таньж болохыг олж үзжээ (Сьоса Де Леон).

	Нарны хөвгүүдийн бүхий л үйл ажиллагааны үндэс нь ямарваа нууц далд зүйлгүй эгэл хорвоогийн маш тодорхой зарчимд тулгуурласан нь засаг захиргааг бэхжүүлэх бололцоо олгож буй бүх зүйлийг хэрэглээд зогсохгүй бүх талаараа хөгжин, дэмжлэг хүлээсэн байлаа. Энэ үнэн бүхэнд тодорхой боловч энэхүү «бүхэнд» гэдэгт чухам тодорхой юуг зааж байгаа буюу юуг заах ёстойг ойлгох сачий хүн бүрд байхгүй юм. Чухамхүү энд л гол бэрхшээл оршино. Гэвч улс гүрнээ удирдах хангалттай хүчирхэг, найдвартай, бас олон талаар цорын ганц бололцоотой хөшүүргийг инкчүүд олж чадсан, идэвхтэй ашиглаж ч чаджээ.

	Энэхүү хөшүүргийн эхнийх буюу Нарны хөвгүүд чанчуудыг ялан дийлснийхээ дараа хэрэглэсэн нэлээд аз туршсан шинжтэй туршилт гэвэл инкчүүд чанчуудын удирдагч нарын амь насыг өршөөгөөд зогсоогүй байлдааны отрядуудыг нь Колья хаант улсыг байлдан эзлэхээр явсан өөрийн цэргийн бүрэлдэхүүнд оруулсан билээ. Анко-Вальюгаар толгойлуулсан чанкчууд кольяг ялахад инкчүүдэд тусалсан боловч ялалтын дараа ямар нэг шалтгаанаар Нарны хөвгүүд энэ туршилтаа таслахаар шийдвэрлэжээ. Тэд нар үүгээр болно гэж бодсон ч байж болох агаад дахин аз туршихыг хүсээгүй нь чанкчуудын хүчин чадал үүнд итгүүлсэн байж болох юм. Эсвэл Кускотой холбоогоо таслахыг чанкчууд өөрсдөө санаачилсан байж ч болох билээ. Хэрэв тийм бол инкчүүд холбоотноо үгүй хийхээр бодсон нь ямар нэг ер бишийн зүйл биш болой.

	Ямар боловч инкчүүд ба чанкчуудын хоёр дахь мөргөлдөөн нь хэдийгээр Нарны хөвгүүдэд азгүй явдлаар төгссөн хэдий ч ялагдагчдыг Кускогийн ашиг сонирхолд нийцүүлэн ашиглахыг зөв гэдгийг няцаагаагүй юм. Гэхдээ бидний анхаарлыг энэ удаа өөр зүйл буюу Анко-Вальюгийн толгойлсон чанкчууд зугтан дутаасан тухай Тауантинсуйюгийн албан ёсны түүхэнд хадгалагдаж үлдсэн баримт татаж байна. Чухамхүү юуны учир өөрсдийнхөө ялагдсан тухай дуртгалыг инкчүүд хадгалж үлдэх болов оо?

	Тауантинсуйюд индианы бусад хаант улсыг дараа дараалан нэгтгэсэн хатуу ширүүн практикаас үзвэл дээр өгүүлсэн баримт нь чанкчуудыг явахад инкчүүд өөрсдөө ямар нэг юмаар буруутай байсныг үлэмж үнэмшилтэй өгүүлэх бөгөөд үүнийгээ ч тэд ойлгож байжээ. Чанкчуудтай болсон явдал хойч үеийнхэнд нь биетэй тодорхой жишээ болох ёстойг ч тэд ойлгожээ. Учир нь ямагт ялан дийлж алдраа мандуулж явсан инкчүүдийн албан ёсны түүхэнд Нарны хөвгүүдийн соёл түгээх үйлс сүйрэн унасан тухай өгүүлснийг чухамхүү ингэж тайлбарлаж болох билээ.

	Тауантинсуйюд нэгдсэн хаант улсуудад орон нутгийн инк биш «засаг захиргааг» хадгалж үлдэх бодлого байсан нь бодитой баримт билээ. Энэ нь инкчүүдийн засгийн эрхийг бататгах үлэмж найдвартай хэрэгслийн нэг болдог байж. Тэр тусмаа угсаатны зүйн талаар эрээвэр хураавар энэ улсын хувьд энэ нь угсаа соёлын асуудал шийдвэрлэх үүнтэй нэгэн зэрэг Нарны хөвгүүдийн эрх дархын баталгаа болж, түүнийг хүчирхэг болгож байсан цорын ганц ашигтай зам байсан биз ээ. Чухам иймээс ч хаант улс нь Тауантинсуйюд нэгдэх асуудал эргэлзээгүй шийдэгдэхээр байвал куракууд нь инкчүүдийн эсрэг тэмцдэггүй байлаа. Нарны хөвгүүд тэднийг «өршөөн нигүүлсэхийг» эрхэмд үздэг аж. Хэрвээ куракууд ийнхүү өршөөн нигүүлсэхийг нь хүлээж авахгүй бол цаазлахад хүрдэг байсан ба инкийн суларсан хаан ширээг нутгийн заншил ёсоор эрх бүхий хэн нэгэн үе залгамжлагчид өгнө.

	Шууд хэлэхэд энэ нь Нарны хөвгүүдийн амаргүй, тоглоомын хоёр нүүртэй улс төрийн бодлого байжээ.

	Чанкчуудтай болсон тохиолдлыг эргэн саная. Инкчүүдтэй үхэх сэхэхээ үзэн тулалдаж байсан чанкчууд хэрхэн гэнэт тэдний армид орж Колья хаант улсыг байлдан дагуулах үйлсэд хүчин зүтгэх болсны учир юу бил ээ? Чанкчууд яагаад зэвсгээ зохих зүг тийш өөрөөр хэлбэл Кускогийн эсрэг чиглүүлэлгүй, харин инкчүүдийн түрэмгийллийн бай болсон, үүгээрээ тэдний дайсан нь биш харин холбоотон нь болох ёстой тэр улс руу уулгалан дайрах болов.

	Бидний бодож байгаагаар эдгээр асуудлын нэлээд (үнэмшилтэй байж болох тайлбарыг ганцхан тохиолдолд олж болох бөгөөд энэ нь чанкчууд колья нарын эсрэг дайнд орохдоо инкчүүдийн төлөө бус, харин төрөлх ноён Анко Вальюгийнхаа төлөө л орсон хэрэг буй заа. Өөрөөр хэлбэл инкчүүд биш, харин чанкчууд өөрсдөө л тулалдаанд цэргээ илгээсэн биз ээ.

	Инкчүүд эзлэн авсан хаант улсын засгийн эрхийг ноёдынх нь гарт үлдээгээд, харин цаашид «үе залгамжлах эрхийг» мөрдүүлэх буюу хамгаалах талаар санаа тавьдаггүй ажээ.

	Үүнээс илүү тэднийг зовоож байсан чухал нэг асуудал байсан нь эгэл ард түмнийг захирах «бурхны үүсгэлийн» зарчмын түгээмэл чанарыг хамгаалан бэхжүүлэх явдал бөгөөд «бурхнаас заяасан» засаг нь мөнхийн, нугаршгүй байх ёстой. Тухайн цаг үеийн ертөнцийг ойлгох үзлийн үүднээс үүнээс илүү найдвартай баталгааг олох бэрх бөгөөд энэ нь бодит хүчинд тулгуурлах бололцоотой байсан гэдэг нь эргэлзээгүй юм. Инкчүүд ийм хүчтэй байж.

	Тэр байтугай Кускогийн ноёрхлоо тогтоосны дараа тодорхой хугацаанд эзлэгдсэн хаант улсын хүн амын олонх нь ямаршуу хувирал өөрчлөлт болж буйг огтхон мэдэрдэггүй байсан байж болно. Үнэн чанартаа засгийн дээд эрх л өөрчлөгдсөнөөс биш өөрийн ноёд, бөө нартаа алба хаах дадал заншсан «бурхнаас заяасан» дэг журам өөрчлөгдөхгүй. «Үзэл суртлын талаарх» өөрчлөлтийн тухайд гэвэл энэ нь үндсэндээ эрх баригч дээдсийн (сурвалжит хүмүүс, бөө нар) хэрэг байсан ба тэд нар оюун санааны үйл ажиллагааны энэ хүрээг албат харьяат нараасаа ихэд хамгаалдаг байсан болохоор хүн амын олонх нь тэр даруйдаа эрс хурцаар мэдэрч чадахгүй байж болох билээ.

	Нарны хөвгүүд байлдан дагуулж явахдаа цэвэр аян дайны зорилгыг агуулдаггүй байсныг бид мэднэ. Тэдний цэрэг дотор эзлэгдсэн газар нутгийг энхийн хөдөлмөрөөр шинэтгэн боловсруулж эзэмших зорилготой тусгай анги хэсгүүд байсныг санагтун. Нарны хөвгүүд өөрсдийн гол зорилгоо ийнхүү ил шууд илэрхийлээд, дайсны хоол хүнсний нөөц, барилга байгууламжийг аль болохоор бага хохиролд учруулахыг цэргүүддээ уриалдаг байжээ. Үүний учир гэвэл «аль хэдийнээ биднийх болсон тэр бүгдийн нэгэн адил эд нар ч удалгүй биднийх болно хэмээн Ноёнтон тэдэнд өгүүлдэг байв».

	Инкчүүд бас ашигтай бүхнийг хадгалж, нэгтгэж авсан нутаг газрынхаа тариалан эрхлэх аргыг боловсронгуй болгон, үүндээ хүн амыг сургаад зогсохгүй дутагдах бүхнээр эхний үед хангадаг байж. Сьеса де Леон хэмээх испани хүн ийнхүү гэрчилдэг.

	Ийнхүү Нарны хөвгүүдийн эзлэн авсан харь улсын нийгмийн бүтэц үлэмж удаан хугацаанд үндсэндээ өөрчлөгдөхгүй үлдэж, харин «шинэ журмын» хүчээр харьцангуй богино хугацаанд эдийн засгийг нь өөд татаж, ялангуяа хүн амын олонхыг тэжээх явдал сайжирдаг байв. Харин энэ «шинэ журам» нь нутгийн сурвалжит хүмүүс, бөө нарт хатуу цохилт болдог байжээ. Хэдийгээр тэд сурвалжит дээдэс, бөө хэвээр үлдэх авч инкчүүд хүрч ирснээр хүн амын энэ бүлэг өөрсдөө Кускод хүчин зүтгэх ёстой болдог бөлгөө. Ийм байдалтай найрамдан зохицохыг үл хүсэх хүн гарах боловч ямар боловч тэд ноёлогч ангийн төлөөлөгч хэвээр үлдэх учраас олонхын сэтгэл бас цадна.

	Хүн амын чухамхүү энэ хэсэг л хамгаас осолтой гэдгийг инкчүүд ойлгохгүй байж яахан чадах билээ. Анко-Вальогийн жишээ үүнийг ямагт санагдуулдаг байж. Ийм учраас тодорхой байр суурьтай самуун дэгдээгчдийг Нарны хөвгүүд устгаж чадах нь маргаангүй боловч ингэвэл өөр нэгэн, үүнээс багагүй төвөгтэй асуудал гарч ирэх байсан нь Тауантинсуйюгийн «төрийн аппаратын» хэсэг болсон энэ хаант улсыг удирдах) онц чухал энэ үүргийг хэнд итгэн хүлээлгэх вэ? гэдэг асуудал билээ. Нутгийн сурвалжит дээдсийг устгаснаар харьяат иргэдийн дунд санал алдагдахад хүргэх нь магад юм. Энэ нь инкчүүдийн машид эрхэмлэн баримталж ирсэн бурхнаас заяасан засаг төрийн зарчимд үхлийн аюулт цохилт өгөхөд хүргэнэ гэсэн үг юм.

	Нэг үгээр хэлбэл инкчүүд ийм хүмүүсээр дамжуулан өөрсдийн ноёрхлоо хэрэгжүүлж байсан тул тэд хэрэгтэй байжээ. Энэхүү үнэнийг сайтар ойлгосон Нарны хөвгүүд «шинэ сурвалжит ихсийг» бий болголгүй, харин нутгийн удирдлагад хэзээнээс байсан «боловсон хүчнийг» тэдний ноёлогч ангийн байр суурь, засаг төрийн гадаад өнгөн гол шинжийг нь хэвээр үлдээх замаар дуулгавартай болгохыг идэвхийлэн чармайж байв. Шинэ нөхцөлд нутгийн сурвалжит ихэс бие даан шийдвэрлэхээсээ илүүгээр «төвөөс» өгсөн буюу өөрөөр хэлбэл Кускод боловсруулсан зорилтуудыг өөрийн гараар амьдралд биелүүлдэг болсон нь үнэнтэй.

	Нутгийн курак нарыг сургах арга дотор «юм ойлгохдоо муу хүмүүсийг» хүмүүжүүлэх зорилгоор дээрээс нь хаядаг олон пудын жинтэй чулуу багагүй чухал үүрэгтэй байсан нь эргэлзээгүй бөлгөө. Сурвалжит ихсийн дундаас нөлөө ихтэй, тиймээс ч үлэмж аюултай самуун этгээдүүдэд зориулсан Самка-уаси хэмээх тусгай шорон Кускод байлаа. Энд гэсгээн цээрлүүлээд зогсохгүй, гэмт хэрэгтний гэм бурууг «илчлэх» ажлыг гүйцэлдүүлдэг байжээ. Үүний тулд сэжиг бүхий этгээдийг янз янзын махчин, хорт хорхой шавжаар дүүргэсэн нүхэнд шидэх бөгөөд тэд нь «үнэнийг тодруулах» үйлээс даан ч хол хөндий амьтад тул хэрхэн үг хэлээ ололцдог байсныг хэн ч үл мэднэ. Тогтоосон хугацаат хоног өнгөрсний хойно үзэхэд тэр хүн эс үхсэн байваас гэм буруугүйд тооцно. Үүнээс өөр ямар ч тохиолдолд түүнийг гэм буруутай байсан гэдэгт эргэлзэх сэтгэл хэнд ч үл төрнө.

	Гэвч сударч нарын өгүүлсэнд итгэх аваас ингэж хүмүүжүүлдэг ажлыг маш ховор хийдэг байжээ. Ажил үйлсээр холбогдсон хүнийхээ сэтгэлзүйг гүнзгий ойлгох талаараа Нарны хөвгүүд үнэхээрийн чадмаг эрх баригчид байсан бололтой.

	Нутгийн зан заншил, тэр байтугай бөө шүтлэгийн орон нутгийн хувилбарыг хүндэлдэг байсан гэж бид дээр өгүүлсэн. Зарим тохиолдолд аль нэг хаант улсын оршин суугчдыг хөхиүлж шагнахыг хүсэхдээ инк хаан өөрийн ариун баринтаг дээрээ давхарлан тэр нутгийн хувцсыг өмсөхийг жигшүүрт муухай хэрэг хэмээн дорд үздэггүй байсныг нэмж хэлбэл зохино.

	Тауантинсуйюгийн нийслэл хот нь үнэн хэрэгтээ бүх гол онгон бурхдын үйл ажиллагаагаа явуулах сүм, бас түүнчлэн инкчүүдийн улсад багтах хаант улс бүрийн байнгын ажилтай амьд «хувцас загварын үзэсгэлэн» болдог байлаа. Үнэнийг хэлэхэд тухайн үндэстний хувцсыг хэн нэгэн албатад оноон өмсгөх ёслол нь жүжиглэлийн маяг агуулдаг байжээ. Энэ нь аливаа олонтоо давтагддаг баяр ёслолын нэгэн адил сунжирсан байдаг, тиймээс ч яршиг төрүүлэм баяр ёслол шиг байсан бөгөөд эцсийн эцэст гарцаагүй эмгэнэлт байдал хүрэх ёстой байлаа. Харин Кускогийн үзэгчдийн хувьд гэвэл энэ жүжиг арилшгүй сэтгэгдэл төрүүлдэг ажээ.

	Гэвч Нарны хөвгүүдийн үндэстний бодлогын гол хэрэгсэл бол орон нутгийн удирдах боловсон хүчнийг сургаж хүмүүжүүлэх «инкийн их сургууль» бөлгөө. Улс орны хязгаар муж, ханлигуудыг толгойлж хараахан амжаагүй байгаа тэр боловсон хүчнүүдийг тэр юм. Эдгээр нь куракийн үе залгамжлагч нар буюу төрөл гарлаараа ч, бурхны тааллаар ч ийм эрх олсон үе залгамжлагч нар бөлгөө.

	Энэ тухай Инка Гарсиласогийн бичсэнээс үзвэл «харьяат үндэстэн бүрийн засаглагч ноёдын үе залгамжлагч нарыг вангийн ордны дэргэд хүмүүжүүлж, инкчүүдийн зан заншил, ёс дэглэмд суралцуулан зохих ёс дэглэм эзэмшүүлэхийн тулд улс орныхоо үе залгамжилсан хаан болоогүй цагтаа ордонд амьдрахыг зарлиг болгосон байв».

	Испанийн сударч Сьеса де Леон «Инкчүүдийн ноёрхол» гэдэг номдоо куракуудын үе залгамжлагч нарыг инкийн нийслэлд сургаж байсан тухай бараг дээрхийн яг адилаар бичсэн нь бий.

	Ирээдүйд курак болох хүмүүс Кускод Нарны хөвгүүдийн хууль зүй, шинжлэх ухаан, зан заншил хийгээд шашинд төгс боловсордог ажгуу. Тэд нар, энд кечуагийн индианчуудын дунд амьдарч, Тауантинсуйюгийн олон янзын хэл яриа бүхий ард түмнийг нэгтгэх үр ашигтай хэрэгсэл болсон «руно сими» буюу «хүний хэлийг» бүрэн эзэмшдэг байв.

	Ирээдүйн курак нарыг сургах огт хэлбэрдсэн шинжтэй байгаагүй юм. Инкчүүд хатуу чанга дарангуйлан захирагч ба буянт эзний үүргийг ав адилхан гүйцэлдүүлж чаддаг байлаа. Шавь нар нь тэдний энэхүү чадварыг үзэж харах биш өөр дээрээ турших ёстой байжээ. Үүнийг куракийн үе залгамжлагч нар Кускод байх нь сайн дурын хэрэг биш заавал биелүүлэх үүрэг байснаас эхэлье. Тэд эрх баригчийн ордонд шадарлан олон жил амьдрахдаа Нарны хөвгүүдийн ялан дийлснийг тохиолдуулан хийдэг олон тооны ёслолыг зүгээр харж сонирхох биш, энэхүү баяр ёслол бүрд заавал оролцогч нь болдог ажгуу. Тэр тусмаа «ялан дийлэгчдийн» жагсаал бүрийн дараа эцэг, өвөг, элэнц, хуланц нар нь яг айм байдлаар Нарны хөвгүүдийн ариун нийслэлд анх ирснийг санагдуулсан гарыг нь ард нь хүлсэн оролцогчид «оюутны» эгнээнд орж ирдэг байв.

	Куракуудын үе залгамжлагч нар бол Хааны ордны гол хүмүүс байсан болохоор тэд заримдаа хэдэн жилээр үргэлжиллээ ч гэсэн инк хааныг улс орноороо аялан явахад түүнийг дагалддаг байжээ. Тэд бас хаанчлагч ихэс дээдсийн хамт аян дайнд ордог байсан (хэдийгээр энэ талаар тодорхой зүйл үгүй боловч) бололтой. Ирээдүйн курак нарын онолын мэдлэгийг бататгадаг ийм «биет хичээл нь» Нарны хөвгүүдийн бүхнийг ялагч үзэл санаа, тэдний ноёрхлыг унагаах бололцоогүйд итгүүлэх ёстой байлаа. Энэхүү ёс суртахууны, гэхдээ үлэмж бодитой «ташуур» нэг л өдөр тэдний сурвалжит тэргүүн дээр тас бууж, насан туршид хэрсүү ухаантай байхын дуудлага болдог байв. Үе залгамжлагч нарт үүнээс ч цөөнгүйгээр үнэт бэлэг сэлтийг өгөөмөр хүртээх бөлгөө. Ийнхүү халамж энхрийлэлд нь бөмбөрч, басхүү Нарны хөвгүүдийн ялгуулсан хүч чадал ба үлгэрийн баян тансгаас нь сүрдсэн тэд «өөрийн» хаант улсдаа эргэж ирэхдээ үзэл бодлын нэгэн санаагаар үнэнч зүтгэгч биш юм аа гэхэд Наран эцгийн агуу их үйл хэргийг итгэлтэй, дуулгавартай гүйцэлдүүлэгч болдог ажгуу.

	Тэд нар инкчүүдээс айх нь гарцаагүй ч гэсэн Кускогийн захирагч нарын төрийн мэргэн ухааныг хүлээн зөвшөөрөхгүй байж эс чадна. Учир нь тэд өөрийнх нь ашиг сонирхол хөндөгдөөгүй үед л шударга байж билээ. Гагцхүү тэд Инка Гарсиласогийн баталж байгаагаар Нарны хөвгүүдийг хайрлаж байв уу, эсвэл Сармьенто хэмээх испани хүний шаргуу нотолж буйгаар яс махнаасаа үзэн ядаж байсан уу гэдэгт бид хариулах гэхгүй. Ер нь аль аль нь байсан гэхийн учир нь хаант улс нь тусгаар тогтнолоо амьд ахуйд нь алдахыг үзсэн эхний үеийнхэн амь насыг нь үлдээсний төлөө л шинэ эздээ «хайрлаж» чадах байсан бол, тэрхүү гарз хохирлыг хурцаар мэдрэх нь алдарсан удмын үеийнхэн арай өөр байх ёстой бөгөөд үүнд хааны ордонд шадарлан хүмүүжсэн нь нөлөөлөхгүй байж яахин чадах билээ.

	Гэхдээ аль нь ч атугай өнгөрсөн эрх чөлөөт амьдралаа сэтгэлдээ нууцаар бодож гуниглаж байжээ. Үүний үнэмшилтэй нэгэн гэрч аваас Гуаман Помагийн «Шинэ түүх ба буянт засаг» хэмээгч бөгөөд энэ номын хуудаснаас өнгөрсөн цагт чинча хүмүүсийн асар уудам нутгийг эзэгнэн захирч агсан өвөг дээдсийнхээ тухай гуниглан дурссаныг олонтоо уншиж болно.

	Гэвч харьяат нарын нь дотроос маш цөөн хүн инкчүүдийн ноёрхолтой ил тэмцэл хийхээр эрслэн босож байжээ. Ингэхийн тулд нууцхан гуниг хорсол, тэр байтугай аймшиггүй эрэлхэг зориг агуулах нь бага хэрэг ажээ. Дашрамд өгүүлэхэд инкчүүдийн харьяат албат нар эрэлхэг зоригоо Нарны хөвгүүдийн ариун үйл хэргийн төлөө тулалдаанд гаргаж байсан нь олонтоо билээ. Ингэхийн тулд хүний огт өөр чанар хэрэгтэй байсан бөгөөд гагцхүү энэ нь ямар чанар юм бол?..

	Энэ асуудалд өгөх яв цав тодорхой хариултыг өнөөдөр олж чадна гэж үү. Бид тэр үеэс хэтэрхий холджээ. Орчин үеийн хүнд Тауантинсуйюгийн хүний аль нэгэн ажил үйлс, түүний учир шалтгааныг ойлгоход бэрхшээлтэй төдийгүй зарим үе ойлгох нь бүү хэл цаад санааг нь ядаж бүдэг бадаг тодорхойлох боломжгүй юм. Харин биднээс ялгаатай нь инкчүүд хүнийг нь ч, түүний ертөнцийг үзэх үзэл, эрмэлзэл тэмүүлэл, санаа тавих юм, хүслэн горьдлого бүхнийг нь, түүний хувьд Нарны хөвгүүдийн хаант улс юу болох зэргийг мэддэг ч, ойлгодог ч байлаа...

	Нарны хөвгүүдийн бахь мэт савраас ангижрахыг хүссэн харьяат нарынхаа аливаа оролдлого, аливаа хуйвалдаан бүрийг инкчүүд туйлын эрс шийдэмгийгээр нухчин дарж байсныг эндүүрэлд орохоос үл эмээн бат итгэлтэй хэлж болох юм. Гагцхүү өөр зүйлийг, тухайлбал «самуун дэгдээгч» нар тодорхой ямар хүсэл зоригийг баримтлан хэрхэн хөдөлж байсан, ийнхүү тэмцэхдээ ямар зорилго тавьж байсныг л эргэлзэж байна.

	Энэ асуулт бидний хувьд танин мэдэхүйн шинжтэй төдийгүй бөгөөд бид ийм асуулттай Тауантинсуйюгийн түүхийн хуудаснаа учрах болно.

	Кускод ирээдүйн курак нарыг сургаж дадлагажуулж, инк хааны ордныг харьяат албатуудын «үндэсний» олон янз хувцас өмсгөлөөр чимдэг байсан, инкчүүдийн эзлэн авсан улс түмний тоогоор харь нутгаас ирэгсдийг айлган сүрдүүлсэн Нарны хөвгүүдийн цэргийн ялагдашгүй хүчний амьд «нотолгоо» хаант төрийн нийслэлд байсан зэрэг нь Тауантинсуйюгийн эрх баригчдын бодлогод, улс төрийн амьдралд онц чухал үүрэг гүйцэтгэсэн нь маргаангүй юм. Гол гол курак нарыг үе залгамжлагч нарт зориулан өөрийн «их сургууль» байгуулахад инкчүүдийг түлхсэн багагүй чухал бас нэг шалтгаан байсан нь тэд бүгдээрээ эцэг нарынхаа эрх чөлөөг хүсэх сэтгэлийг номхотгогч барьцааны хүмүүс байлаа.

	Инкчүүдийг эсэргүүцэх нь утгагүй хэрэг, харин тэдэнд идэвхтэйгээр хүчин зүтгэж Кускогийн ивээлд үг дуугүй байвал куракууд болон тэдний ирээдүйн үе залгамжлагчдыг баяр жаргал дүүрэн чинээлэг амьдрал хүлээх боловч хөвгүүдийн таалалд зохицуулж, тэдний хүссэнээр тогтоосон тэр амьдрал билээ. Энэ «Үнэн» аажимдаа зөрчигдөх дархан зүйл болжээ. Гэхдээ энэ амьдрал зүгээр суухыг хүлцдэггүй байлаа. 

	Зүгээр суух тухай ярихад ийм байна. Инкчүүд зүгээр суух, залхуурахыг тэвчдэггүй байсныг бид олон удаа дурдсан билээ. Тэд энэ байдлыг ердөө л үзэн яддаг байсан юм. Үүнийг тухайлбал номыг зохиогч өөрөө яавч итгэж чадахгүй байсан Нарны хөвгүүдийн буй болгосон «татвар» харуулсан юм. Эргэлзлээ арилгах үүднээс «Тайлбар судрын» хэвлэлийн янз бүрийн эхийг тулган дахин дахин шалгахад хүрлээ. Гагцхүү Сьеса де Леоны номоос нотолгоо олсон хойноо л энэхүү «татвар» гэдгийг зөв ойлгожээ гэдэгтээ би итгэсэн билээ. Нарны хөвгүүд бөөсөөр татвар авдаг байжээ. Гэхдээ бүр амьд бөөсөөр шүү!

	Ийм л ажил хийх ёстой чадал мөхөс хөгшид, өвчин эмгэгт баригдсан буюу тахир дутуу хүмүүс «бөөсөөр өгөх» татвар төлдөг байжээ. Инкчүүд ийм замаар ажил хийхгүй суухтай төдийгүй харьяат нарынхаа эрүүл ахуйч биш явдалтай тэмцдэг байжээ. Сьеса де Леон, бөөсөөр барьц өгөх хүмүүсийн хүрээ тэлж: 

	 

	«нутгийн оршин суугчид өргөл барьцад өгөх юу ч алга хэмээвээс вангууд нь энэ хязгаар нутгийн хүн бүр дөрвөн сар тутам амьд бөөсөөр дүүрэн нэлээд зэгсэн сүлжмэл араг өгөхийг зарлиг болгож байсан нь тэднийг өргөл барьцаа өгөхөд албадан сургаж байсан Инкийн зальт бодол мөн бөлгөө»... 

	 

	хэмээн бичжээ. Тэндхийн хүн ам үйлдвэрлэлийн ажиллагаагаа цэгцэлж жигдрүүлсэн хойно л ийнхүү өргөл барьц авахыг больдог байжээ.

	Юу гэх бил ээ! Нарны хөвгүүдийн санаж олдог чанар нь харьяат нараа ажил хөдөлмөр хийхгүй байхыг туйлаас үзэн ядах үзэлтэй нь нийцжээ.

	Гэхдээ Нарны хөвгүүдэд илүү овжин бодож олсон, тэр байтугай гайхалтай сайн үр дүнд хүргэсэн тийм үүнээс өөр «ухаан зарж олсон зүйл» ч байлаа. Тухайлбал Тауантинсуйюгийн эрх баригч нар жилд нэг удаа харьяат албат ард түмэн бүрээс хязгаар нутгийнх нь ажил үйлс ямаршуу байгаа, юугаар дутагдаж, гачигдаж буй хийгээд өргөл барьц хэр их байгаа, түүнийг энгийн хүмүүс төлж чадахаар байгаа эсэхийг инк хааны дэргэд ярихыг зөвшөөрсөн өдөр товлож өгдөг байжээ «Энэ бүгдийг тэд нар сайн дураараа өгүүлэх бөгөөд тэгэхдээ хэзээ ч хууран мэхэлж үзээгүй хэсэг инк ноёдын нүүрэн дээр ярих агаад, хэрвээ хууран мэхэлсэн байвал тэднийг хатуу цээрлүүлж, алба татварыг нэмдэг байсан учир тэд ч гагцхүү үнэнийг өгүүлнэ».

	Ийнхүү «илтгэх» өдрийг ард түмэн бүрд тус тусад нь гаргаж өгнө. Хязгаар мужид урьдчилан инк байцаагч нарыг илгээж томилон тэндхийн ажил хэргийн байдал хийгээд засаг төрдөө гомдсон хүмүүсийн санал гомдлыг цуглуулдаг байв. Кускод буцаж ирээд үзсэн харсан дүгнэснээ илтгэнэ. Хэрвээ гомдол санал үнэн байвал «хэн гэм буруутайг гэсгээн цээрлүүлэх» эрхтэй өөр нэг инкийг Кускогоос илгээдэг байжээ.

	Эх орондоо байхдаа сангийн хөрөнгийг хууль бусаар хулгайлан тонох, хээл хахууль авах, хүүгээр мөлжих болон бусад аргаар шулан мөлжих явдалтай өдөр тутам тулгарч байдаг испани хүний хувьд иймэрхүү дэг журам нь галзуу хүний дэмий яриа биш юм аа гэхэд жирийн кастильцын ухаж ойлгохооргүй асар гэнэн зүйл болох байв. Инкчүүдийн төрийн «өө сэвгүй» байгуулал хийгээд «гайхамшигт дэг журам» нь ямар ч нууж хаах юмгүй ил тулгуурлаж байсан тэрхүү хатуу ширүүн, тэр байтугай олон талаар харгис байдлыг нь испаничууд тэр бүр олж хараагүй буюу мэдрээгүй гэвэл илүү тохирохоор байсан учраас бид өөрсдийн саналаа хэлж байгаа юм.

	Сьеса де Леоны адил бусад испани сударч Тауантинсуйюгийн түүхийг, өөрсдөө биеэр амсаж эдэлсэн тэр амьдралыг гоёж чимээгүй юм. Гагцхүү тэдний төрөлх эх орных нь бодит үнэн байдал, тэнд ноёрхож байгаа «дэг журам», басхүү өөрсдөө оролцож явсан конкистуудын аймшигт, санаанд багтамгүй харгис явдлууд л урьд өмнө үл мэдэх, олон талаар үл ойлгогдох, харийн аймшигтай ч гэмээр, гэхдээ гайхамшигтай сайхан ертөнцийг ойлгож мэдэхэд нь нөлөөлөхгүй байж чадаагүй юм. Ийм учраас л Тауантинсуйюгийн инкчүүдийн хаант улс яг ийм байдлаар тэдний туурвисан судар шастирын хуудаснаа буусан байна.

	Хэрвээ Инка Гарсиласо ба Сьеса де Леоны бичсэнтэй адил бусад мэдээг тулгуурлавал инкчүүдээс харьяат ард түмэндээ эцгийн халамжаар хандаж байсныг нэлээд үнэмшилтэй харж болно. Шинэ ертөнцийн оршин суугчид хүн үү, оюун ухаант амьтад уу, аль эсвэл тэднийг амьтны ертөнцөд хамааруулах ёстой юу? гэдгийг шийдэх гэж Испанид өрнөсөн өргөн шүүмжлэлийн цуурайн дор тэдний үзүүлэх нөлөө улам ч илүү хүчтэй болж байна. 

	Улс орны хүн амын зонхилох хэсэгт Нарны хөвгүүдийн тавьдаг анхаарал халамжийнх нь нотолгоо болгож сударчдын жишээ авсан аль нэг заншил буюу хуулийн тодорхой агуулгыг маргаж болох нь мэдээж.

	Мэдээч нарын бодож байгаагаар инкчүүдийн эцгийн халамжит бодлогыг хамгийн үнэмшилтэй баримтад ч эргэлзэж болох авч Мариатегийн нэрлэснээр инкчүүдийн «нийгмийн урьдчилан харах чадвар» гэгчид эргэлзэж үл болно. Энэ бол ганц удаагийн арга хэмжээний тухай яриа биш, төрийг удирдах ажлын үндэс болсон зарчим буюу тийм зарчмуудын нэгний тухай яриа юм.

	Дотоодын асуудлаа шийдвэрлэхэд инкчүүдийн гаргадаг тийм хандлага нь «нийгмийн урьдчилан харах» байр сууринаас Тауантинсуйюгийн амьдралын бусад үзэгдлийг төлөвлөх бололцоо олгож байсныг сударч нар бас гэрчилж буй.

	Куракийн дээд засгийн эсрэг гэмтэн болсон тохиолдолд төдийгүй аливааг урьдчилан хараагүйгээс санаатай ч, эс санаатай ч бай Нарны хөвгүүдийн харьяат иргэдэд гарз хохирол учруулахад хүргэвэл толгойгоороо төлдөг байсан гэж сударч нарын өгүүлсэн нь тийм чиг бодитой зүйл биш гэж бидэнд бодогдохгүй буйн учир нь энэ болой. Нарны хөвгүүдийн бодитойгоор эзэмшиж байсан гол баялагт газраас гадна сая сая пурех гэр бүлийнхэн нь ордог байсныг бид мартаж үл болно. Инкчүүд үүнийг эс ойлгодог байсан гэвэл гэнэн явдал болох сон. Тэдний тушаасан ёсоор Тауантинсуйюгийн бүх хүнийг кипу дээрх зангилаанд толгой дараалан бүртгэсэн нь ердийн нэг хэрэг биш. Кускогийн бүхнийг хамарсан цагдан хянах явдлаас хэн ч мултарч болохгүйн учир кипукамаойкийн арми зүгээр ч нэг хөдөлмөрлөж байгаагүй юм.

	Дээр ярьснаар Нарны хөвгүүдийн өөрсдийнх нь байдал тэс өөр байлаа. Хэдэн мянган пурехийг няц дарсан «ядарсан чулууг» зөөх ажлыг удирдаж агсан тэр инкийг гэсгээн цээрлүүлсэн эсэхийг хэлэхэд амаргүй. Харин куракуудыг тухайлбал өөрийн хаант улсдаа өвчин тахал дэлгэрүүлсэн байвал инкчүүд гэмт хэрэгтэнд үзэж хамгийн хатуу шийтгэл оногдуулдаг байжээ.

	Хэрвээ өөрөө гэмт хэрэг үйлдэж яавч чадахгүй бол шулуун шударга байхад юуны хэцүү байх билээ. Тэгээд ч инкчүүд муу үйл үйлдэгчдийг эрж хайн олж, тэгээд ч гэсгээн цээрлүүлдгийн учир нь Нарны хөвгүүдийн хаант улсад хорон муу үйлд ямар ч байр байгаагүй, гагцхүү буянт шударга үйл байсных юм. Нэг үгээр хэлэхэд ядуу дорд хүмүүсийг хамгаалж, тэдэнд туслагчдыг хөхиүлэн алдаршуулах нь Нарны хөвгүүдийн «нийгмийн холын хараатай» бодлогын нэг хэсэг нь болой.

	Энэ бүхэн нь Нарны хөвгүүдийн албат иргэдэд асар их хүндлэх сэтгэл төрүүлж, пурехүүд инкчүүдийг ивээн тэтгэгч өмгөөлөн хамгаалагчаа хэмээн үзэж бүрэн болох байлаа. Индианчууд шинэ зээл - испаничуудынхаа шударга бус, юугаар ч зөвтгөж үл болох харгис явдалтай тулгараад ямар ч арчаагүй болсноо, улс оронд нь хууль бус явдал үржсэнийг мэдэж муу зүйл орших газаргүй буянт, сайн үйлсээр дүүрэн өнгөрсөн сайн цагийг хүсэн гуниглах нь хэмжээлшгүй болсон нь чухамхүү хүний үнэн чанар болой. Чухам иймээс ч Тауантинсуйюгийн «алтан үеийн» тухай домог үүсэхэд чухал үүрэг гүйцэтгэсэн энэ нөхцөл байдлыг тайлбарлах хэрэгтэй юм.

	Тауантинсуйюд үнэхээр ч инкчүүд газар сайгүй оршиж пурех бүртэй зэрэгцэн амьдарч байлаа. Тэд нар аюух сэтгэл, итгэл найдварын алиныг ч төрүүлдэг билээ. Гэвч Нарны хөвгүүд нь эгэл үхэх үйлтнүүдээс туйлын өөр хүмүүс байсан учир тэднийг буянт сайн сэтгэлтэн, тэр байтугай газар дэлхий дээр амьдардаг бурхад хэмээн тооцоход тийм ч төвөгтэй биш байж, ялангуяа амьдралдаа ганц ч амьд Нарны хөвгүүнтэй учирч яваагүй хүмүүсийн хувьд бол бүр ч ярих юм алга.

	Сударч нар эгэл жирийн индианчууд инк захирагчид хэрхэн хандаж байсныг ярихдаа бусад зүйлийн адил янз янзаар л бичжээ. Жишээлбэл Инка Гарсиласо Тауантинсуйюгийн амьдралын харгис болон хүч хэрэглэх шинжийг анзаарахгүй өнгөрөхийг хичээж байсан боловч дайн байлдааны мөнхийн дагуул болсон энэ хоёр шинж нь зохиогчийн хүсэл сэтгэлээс үл хамааран зохиолын хуудсанд нь ямар ч гэсэн үлджээ. Инкчүүдийг өөрийн хаант улсдаа харийн газар нутгийг тайван замаар нэгтгэхийг ямагт эрмэлзэж байсан хэмээн нотлогч Сьеса де Леон ч тэр «хожим нь инкчүүд олон газар харгисаар нухчин дарах ажиллагаа явуулсан...» хэмээн нэмж хэлэх нь хэрэгтэй гэж үзсэн байнам. Олон газар болохоос, газар сайгүй биш, тэгэхлээр ямагт тэгж байгаагүй байх нь ээ. Бидний бодож буйгаар ийнхүү тодруулсан нь маш чухал зүйл мөн. Учир нь Кускогийн инкчүүдийн бүхий л түүхийг байнга хүч хэрэглэх явдлаар дүүрэн байсан мэтээр бичдэг тийм зохиогч бий. Ийм зохиолын тоонд, бидэнд аль хэдийнээс танил болсон Педро Сармьенто Де Гамбоагийн «Индианы түүх» орох бөгөөд тухайн асуудлаар тэргүүн байрын төлөө бас чиг өрсөлдөх бүтээлийн нэг билээ. Тэгвэл инкчүүдийн энх амгаланг хүсэх эрмэлзэлтэй байсныг, бүрэн үгүйсгэдэг Сармьенто хүртэл зарим индиан хүний нотолсноор бол тэдний газар нутгийг өөрсдийнх нь зөвшөөрснөөр Тауантинсуйюд нэгтгэсэн хэмээн хүлээхэд хүрсэн байдаг. Эндээс үзвэл харин газар нутаг, улс орныг инкчүүдийн эзэмшилд дайн байлдаангүйгээр ч нэгтгэж байсан нь үнэн бөгөөд гэхдээ энэ нь индианы ард түмнийг Кускогийн ноёрхолд оруулсан олон аргын зөвхөн нэг нь бөлгөө.

	Уншигч нарт аль эрт төрөх ёстой нэг асуулт бол Тауантинсуйюгийн харьяат нар хоорондоо ямар хэлээр ойлголцож, Нарны хөвгүүдтэй ямар хэлээр ярилцаж байв? гэдэг асуулт болно.

	Бүх эзэнт төрийн хувьд нэгдмэл нэг хэл байгаагүй сэн бол Нарны хөвгүүдийн хаант улс ганц өдөр ч оршин тогтнож чадахгүй сэн билээ. Энэ хэл нь кечуа хэл - руно сими буюу «хүний хэл» бөлгөө. Олон сая хүн амтай, олон угсаатны том гүрэнд түүний гүйцэтгэх үүргийг үнэлэхэд амаргүй хэрэг юм. Хэрвээ Тауантинсуйюгийн нутаг дэвсгэрийн хэмжээ, хүн ам асар олон байсан хийгээд бичиг үсэггүй байсныг бодолцох юм бол газар сайгүй нэгдмэл нэг хэлтэй болно гэдэг санаанд багтамгүй төвөгтэй ажил билээ. Энэ талаар Нарны хөвгүүдийн идэвхтэй туслагчид нь ахиж дэвшихийг хүссэн харьяат иргэд болсон бөгөөд кечуа хэлний мэдлэг үүнд хамгийн гол нөхцөл нь болж байв. Гэхдээ инкчүүд өөрсдөө бас зүгээр суулгүй кечуа хэлийг ганц Кускогоор тогтохгүй зааж сургадаг байв. Энэ чухал ажлыг засаг төрөөс бүх орон даяар тараан суулгасан кечуагийн митимай (Писакийн мөхлийн тухай ярьсныг санаж байна уу?) нар гүйцэтгэдэг байв.

	Энэ ажлын үр ашиг нь ер бусын өндөр байлаа. Луис Э. Валькарсель хээрийн судалгаа хийсэн дүгнэлтдээ тулгуурлаж өнөөдөр «кечуа, инк хэлнээс гадна аймарын хэл л ганцаараа үлджээ» хэмээн баталж байна. Кечуа хэлд гагцхүү аман хичээлээр сургадаг байсныг дахин сануулъя. 

	Нарны хөвгүүдийн өөрсдийнх нь «тусгай хэлний» тухай Инка Гарсиласо бас бичсэн байдаг. Хэдийгээр зарим үг, түүний утгыг мэддэг байсан авч инкчүүдийн энэ хэлийг тэр өөрөө эзэмшиж байгаагүй хэмээн сударч ярьж байна. Тухайлбал инкийн нийслэлийн нэр яг ийм үг ажээ. Инкчүүдийн тусгай хэл байсан тухай өөр зүйл байхгүй байна. Инка Гарсиласогийн хэлсэнд эргэлзэх ноцтой үндэслэл бас байхгүй билээ. Үүнийг тодруулах л хэрэгтэй бөгөөд инкчүүдэд харьяат нараасаа нуух зүйл бишгүй их байсан болохоор Нарны хөвгүүдийн тусгай ярианд хэрэглэхээр бодож зохиосон онцгой этгээд хэллэг буюу эсвэл кечуагийн нутгийн аялгууны нэг байснаас биш бие даасан хэл байгаагүй нь илүү үнэнтэй буй заа.

	Үнэндээ ч инкчүүдийн харьяат албат нартайгаа харьцах харилцаа Нарны хөвгүүдийн хүсэж байсантай адилаар тийм ч гайхмаар сайн биш байсан билээ. Тауантинсуйюгийн эрх баригчдын нийгмийн урьдаас харах чадвар, тууштай рационализм, соргог шаламгай чанар хэдий сайн ч гэлээ өөрийн улс гэрийн доторх угсаа соёлын олон янз байдалтай холбоотой төвөгтэй олон асуудлыг шийдвэрлэх оновчтой аргыг бий болгох буюу сонгож авч бас л чаддаггүй байжээ.

	Улс гүрэн хэдий чинээ өргөжиж, гаднын дайсны хувьд хэдий чинээ хүчирхэг болно зөвхөн шинээр нэгдэж буйг ч бус, хуучин харьяат нараа ч барьж байх явдал төдий чинээ хурцаар тавигдаж нөгөө нэг тал нь гарч иржээ. Инкчүүд үүнийг мэдэгдэхүйц гарз хохиролгүйгээр тас татаж чадахгүй байлаа. Гэтэл тэд аливаа гарз хохирлыг зөвшөөрч чадахгүй байсны нэг адил санааны үзүүр хүрэх тэр газарт индианчуудын тусгаар улс оршин тогтнож буйг ч зөвшөөрч бас чадахгүй байж. Учир нь харьяат албатаа алдах нь айл хөршийгөө өөртөө захируулж эс чадахын нэг адилаар Тауантинсуйюгийн оршин тогтнож буйг «зөвтгөгч» үзэл суртлын гол номнолоосоо татгалзана гэсэнтэй яг адил юм.

	Кускогийн эзлэн түрэмгийлэх бодлого эрч хүчээ аван хөгжиж, хаант улсаа байнгын түгшүүрт байдалд тогтоон барьж байхад Нарны хөвгүүд болсон инкчүүдэд Наран Эцгийн ариун гэрээслэлд тулгуурласан үг хэл нь хорвоогийн ажил үйлстэй нь зохицон бүх зүйл илүү харалтгүй азтай сайхан бүтэж байжээ.

	Нарны хөвгүүдийн цэргийн шил шилээ дарсан ялалтын суу хэдэн арав, магадгүй хэдэн зуун мянган хүн оролцдог сүр дуулиан ихтэй баяр ёслол, Нарны хөвгүүдийн тэлэн эзлэгч ялгуусан аян дайны явцад төрөн гардаг нийгмийн ашиг тусын тулд барьж байгуулсан зүйлс болон бусад олон өөрчлөлт зэрэг нь үлэмж төвөгтэй олон асуудлыг нэн даруй шийдвэрлэх, ялагдаж сүр хүчээ алдагсад... төдийгүй ялан дийлэгчдэд ч ухаарч бодохын завдал өгөлгүйгээр шийдвэрлэх бололцоог олгож, ингэхийг шаардаж ч байв. Бидний мэдэх чанкчуудын жишээгээр аваад үзэхэд тэд болж өнгөрсөн зүйлийг ялгаж ухаарахын ч завдалгүй Оройн Дээд Инк болон түүний Наран-Эцгийн алдрын төлөө бусад ард түмнийг эзлэн авахаар их цэргээ хөдөлгөсөн Нарны хөвгүүдийн эгнээнд орон алхацгаасан билээ.

	Нарны хөвгүүдийн санааны үзүүр хүрэх газар байлдан дагуулчихмаар өөр хэн ч үлдээгүй тэр цаг иржээ. Санаваас Тауантинсуйюгийн бүрэлдэхүүнд нэгдэж орсон ханлиг, ард түмнийг засаглах Кускогийн засгийг улам илүү бататгах ёстой мэт атал гайхалтай нь харин ингэсэнгүй.

	Чанкчуудын жолоодогч Анко-Валью инкчүүдийн ноёрхлын эсрэг гаднаас нь биш, Тауантинсуйюгийн хилийн дотор эрслэн боссон анхны хүн байсан боловч түүнийг Колумбаас өмнөх Америкийн бослого гаргагчдын зэрэгт тавих нь бэрхшээлтэй билээ. Анко-Валью өөрөө бослого гаргаж зугтахаасаа өмнө кечуагийн индианчуудыг эзлэн ноёрхохыг оролдсон болохоор эрх чөлөөний төлөө тэмцэгч хэмээн үзэж болно гэж үү? Үүнээс гадна дарлагч нартайгаа арван жил эв түнжинтэй аж төрснөө гагцхүү Кольягийн хаант улстай хийсэн дайны үед зөрөлдсөний улмаас Анко-Валью «босож» Нарны хөвгүүдийн хаант улсын хил дээсийг давж одсон юм.

	Дэндүү зоримог энэ харьяат иргэнээ инкчүүд үнэхээр устгахаар шийдсэн байж болох боловч чанкчуудын жолоодогчийн хожмын үйл ажиллагаа нь үндэсний эрх чөлөөний тэмцлийн шинжийг олсонгүй. Тэр тусмаа, чанкчуудын дайчин отрядууд нь Нарны хөвгүүдээс нэлээд хожуу үед хийсэн байлдан дагуулах аян дайнд оролцож явснаас үзвэл тэд бүгдээрээ Анко-Вальюг дагаагүй ажээ.

	Хэрвээ харьяат албат нар болох чанкчуудыг устгах гэснийг инкчүүдийн түүхийг гуйвуулсан зүйл юм гэж үзээд үл хэрэгсвэл Нарны хөвгүүдийн байр сууринаас хандахад энэ тохиолдолд Анко-Вальюгийн оргон зугтаасан нь амь насыг нь өршөөн хэлтрүүлээд зогсолгүй, шархыг нь эмчлэн эдгэрүүлж, урьдын «удирдах тушаалд нь» хэвээр үлдээж, тэр байтугай бүх Нарны хөвгүүний элэнц эцгийн ариун гэрээслэлийг амьдралд хэрэгжүүлэхийг итгэж хүлээлгэсэн ачийг үл санасан хуншгүй зангийн илрэл болох нь ийм учиртай юм. Ийм хүнийг тусыг усаар хариулагч, хар санаат, хуншгүй эр гэхээс өөрөөр нэрлэж болшгүй бөлгөө.

	Анко-Вальюгийн оргосноос хойш инкчүүдийн хаант улсын түүхэнд бараг зуун жил өнгөрөх хугацаанд Тауантинсуйюгийн харьяат нараас дэгдээсэн «самуун» эсвэл «бослого» гэхээр ямар нэг албан ёсоор бүртгэгдсэн буюу агуу их зүйлтэй бид тааралдсангүй. Энэ жилүүдэд байлдан дагуулах аян дайн болж байлаа. Хаант төрийн амьдралд дан ганц ялалт ирээгүй нь мэдээж боловч инкчүүдийн байгуулсан төр улс Инк Уайна Капакийн насан эцэслэтэл зүгээр ч нэг оршин тогтносонгүй бүр цэцэглэж хөгжсөөр байв.

	Гэхдээ энэ нь Нарны хөвгүүдийн засаглалын оргил нь байлаа. Кускогийн инкчүүдийн байгуулсан хаант улсын өөрийнх нь биш чухамхүү засаглалын оргил нь болжээ. Тауантинсуйю нь төрийн байгууллын хувьд испаничуудын иртэл оршин тогтнож байсан бөгөөд гагцхүү тэд л нураасан билээ. Гэвч Тауантинсуйюгийн үндсийг Атауальпагийн нэртэй холбоотой үйл явдлууд аль хэдийнээс ганхуулсан билээ. Энэ үйл явдлуудыг Нарны хөвгүүдийн хаант улсын амьдралаас ч, бидний ярианаас ч хасаж үл болно. Тэр тусмаа эдгээр үйл явдалгүйгээр хаант төрийг олон талаар ер бусын, Америкийн гойд сонирхолтой улсуудын нэгнийх нь хөгжлийн ерөнхий хандлагыг ч зөв ойлгож болохгүй юм.

	Атауальпа бол амьд ахуйдаа олон бурхны биелэл болсон Инк Уайна Капакийн хууль бус хүү байсныг бид мэднэ. Хэрвээ сударч нарын хэлж байгаа үнэн бол Уайна Капак нь өмнөх эрх баригчдынхаа санаандаа бодож ч үл зүрхэлсэн тэрс зүйлийг үйлдэж байжээ. Жишээлбэл инкчүүдийн дунд том нүгэлд тооцогдох Нарыг ажиглаж ширтэх дуртай байж. Дээд бөө нэгэн удаа түүнд энэ тухай зүрхлэн сануулбал захирагч биеэ цагаатгахыг оролдсонгүй харин ч Наран амрахыг умартан тэнгэр огторгуйд маш нямбай хөдөлмөрлөж буй явдал бол хувийн бодол санаагаар биш, харин хэн нэгний үүрэг даалгаврыг биелүүлж буй нь лавтай хэмээн мэдэгджээ. Тэр байтугай Нарны хөдөлгөөнийг харьяат албат нар нь инк хаан түүний зарлиг тушаалыг биелүүлэхтэй адилтгажээ. Бөө эрх баригчийн өөдөөс зөрж зүрхлээгүй нь хэлсэн үгийнхээ үнэн зөв гэдгийг нотлохын тулд өөрөөр нь ямар нэг аз сорьсон туршилт хийх вий хэмээн эмээснээс биз ээ.

	Инкчүүдийн угсааны уламжлалыг эвдэлсэн бас нэг зүйл нь Уайна Капакт бастард хөвүүн Атауальпа хэт ойртон шадарласан явдал бөгөөд Атауальпаг өсөж томроход Инк хааны хууль ёсны үе залгамжлагчид биш, чухамхүү тэр л тэнгэрлэг эцгээ дагалдан аян дайн болон хаант улсын хязгаар мужаар албан ёсоор зочлоход дагалддаг байв.

	Уайна Капакийн үндсэндээ Кито хотыг байнгын ордоо болгосон нь эцгээ хаан төр барьж байх бүр дээр  үед Китог байлдан дагуулсан аж. Нарны хөвгүүдийн хамгийн ариун уламжлалын нэгийг ийнхүү зөрчсөнийг Кито хот яг бөмбөрцгийн бүслүүр дээр орших учир Куског бодвол Наранд илүү ойр байснаар ёс төдий зөвтгөж болох байв. Гэтэл инкчүүд Уайна Капакийн энэ явдлыг илүү бодитой тайлбарласан нь Китогийн хааны охин нь Атауальпагийн эх болох бөгөөд чухамхүү эх хүү хоёр л Уайна Капакийг Китод тогтоож барих соронзон нь болжээ.

	Үнэндээ бүхнийг захирагч хаан ямар ч төвөг удалгүй тэр хоёрыг хоёулыг нь Кускод авчирч чадах байсан, тэнд Уйана Капакийн авааль эхнэрүүд, бас тэднээс ч үл дутах татвар эмс нь амьдарч байв. Татвар эмсийнх нь тоог бид мэдэхгүй, төрүүлсэн хүүхдийнх нь тоогоор багцаалан тааж болох агаад хүү, охин нийлээд хоёр зуу гарчээ. Харин Уайна Капак ингэсэнгүй өөрөө Китод үлдэхийг илүүд үзжээ. Бурхнаас заяасан угсаа, чанд хүмүүжил, хязгааргүй эрх дархын аль нь ч нугалж үл чадсан хүн ёсны ариун сэтгэл үүнд хүргэсэн байж болох юм.

	Одоо бид Атауальпагийн тухай бага сага мэдэх болсон болохоор тэр Анко-Валью лугаа ачийг үл бодогч харьяат байгаа юу, эсвэл Тауантинсуйюгийн инк биш цусны ханлиг, ард түмнийг эрх чөлөөний тэмцэлд босгосон, колумбаас өмнөх үеийн Өмнөд Америкийн хамгийн суут босон тэмцэгч түүхт хүн үү гэдэг асуултад хариулахыг бодоцгооё.

	Бидний бодож байгаагаар бол Анко-Вальюгаас ялгаатай нь бастард Атауальпа бол анхных нь биш юм аа гэхэд Кускогийн дарлалын эсрэг тэмцсэн үлэмж нөлөө бүхий хүн, Тауантинсуйюдаа анхны босогч байжээ. Тэр тусмаа, түүний «үзэл суртлын мөрийн хөтөлбөр нь» Нарны хөвгүүдийн нийгмийн, дарлал төдийгүй бас үндэсний дарлалыг эсэргүүцсэн шинжийг хадгалж байжээ.

	Гэхдээ үүнийг батлахын тулд асар олон тайлбар хэлэх, бас тодруулж танилцуулах шаардлагатай бөгөөд бид асуудлыг тодорхой авч үзэхэд хүрлээ. Юуны өмнө өнө эртний тэр цагт (өнө эртний гэдэг маань зөвхөн өнгөрч улирсан он жилүүдийн тоо төдий биш, түүхэн болон нийгэм эдийн засгийн хөгжлийн үе шатны ялгааг бас хэлнэ. Шинэ ба Хуучин Ертөнцөд болж өнгөрсөн, гаднаас нь харахад ижил төстэй үйл явдлууд нь бодит агуулгаараа эрс ялгаатайг бид мөчийн төдий ч мартаж болохгүй. Инкчүүдийн ноёрхлын үед аливаа «чөлөөлөх» (эрх чөлөөний) тэмцэл нь Тауантинсуйюгийн бүрэлдэхүүнд багтагч овог аймаг, ард түмэнд жинхэнэ эрх чөлөө олгоход үргэж чадахгүй байсан ба «нийгмийн» болон «үндэсний» чөлөөлөлт мэт ойлголтыг тухайн цаг үед хэрэглэж болохгүй билээ. Уншигч та үүнийг мартаж болохгүй.

	Ажигласан эдгээр зүйлээ харгалзан бид Китогийн бастар үр Атауальпагийн Кускогийн цэвэр цусны Нарны хөвгүүдийн эсрэг хийж эхэлсэн дайны тухай ярианд шилжин оръё.

	Атауальпа бүр бага залуугаасаа эхлэн эцгээ даган аян дайнд явж байсныг бид мэднэ. Хаант улсын шилдэг жанжид үүнийг үзсэн, мэддэг ч байсан юм. Тэднээс олон хүн инк хааны илэрхий ивээлийн хүнтэй ойртон нөхөрлөхийг боддог байж. Хаан ширээг хууль ёсоор залгамжлах хүмүүсээс ялгаатай нь бастард хүү Атауальпагийн байр байдал тийм ч хол хөндий байсангүй юм. Зөвхөн ингэж санагдаж байсан юм биш, түүнтэй ойртоход үнэхээр бололцоотой байжээ. Хууль бусаар төрсөн нь тийм ч таатай биш байдалд хүргэсэн бусад бүх бастард болон инк бус индианчуудын хувьд тэрээр өөрийн хүн байв. Цаг нь ирэхэд Атауальпа өөрөө ч гэсэн хоёрдмол байдлаа бүхнийг захирагч эцгийнх нь халуун хайрын ачаар түүнд мэдэгдэхгүй өнгөрсөн зүйлийг хэзээ нэгэн цагт ойлгох ёстой байв.

	Үүнийг олж мэдээд Атауальпад ямар сэтгэл төрснийг бид зөвхөн тааж чадах билээ. Нарны хөвгүүд өөрт нь цаагуураа яаж ханддагийг тэр одоо л анзаарах болж. Тэрээр Уайна Капакийг өөд болсны дараа өөрийг нь үхэл л биш юм аа гэхэд эгэл бастардын хэмжээнд дорд үзэх явдал хүлээж буйг ойлгожээ.

	Китод бол Атауальпаг эхийн талынх нь садан төрлийнхөн хүрээлж байлаа. Китогийн хаант улс Тауантинсуйюд тун саяхан нэгдсэн болохоор бүрлээч хааны охин, бас түүний хүү хоёрыг нэг үеийн сурвалжит ихэс, инкчүүдээс хараат бус байсан тэр цагийг дурсан санагалзах төдийгүй, эрх засгаа алдсаны хорслыг хурцаар мэдрэгч хүмүүс хүрээлж байжээ. Нарны хөвгүүд ирснээс болж чухамхүү эд л бүхнээс илүү нэрвэгдсэн бөгөөд тэд Китогийн индианчуудын «үндэстний» угсаа соёлын уламжлалыг хадгалж явагчид байлаа. Китогийн хаант улс тэдний л хаант улс байсан болохоор үзүүлэн төдий төр засгаа алдсаны төлөө биш, харин жинхэнэ төр улсаа, эрх чөлөөгөө алдсандаа харамсахгүй байж хэрхэн чадах билээ.

	Атауальпа Уайна Капактай шадарлаж байсан нь бастардууд түүнтэй илээр ойртоход нь саад тотгор болсон байж болох боловч «дотоодын сөрөг хүчийг» толгойлогчид түүнд Кито хаант улсын «үндэсний ашиг сонирхлыг» шингээх арга замыг эрж хайсан байх ёстой, үүнийгээ олсон гэдэг нь ч эргэлзээгүй. Хожмын үйл явдлууд үүнийг батлах агаад Уайна Капакийн хоёр хүүгийн хоорондоо дайтсан нь ордны эргэлтийн шинжтэй төдий байгаагүй.

	Атауальпа үнэхээр өөрийнхөө ирээдүйн талаар эцгийнхээ амьд ахуй цагт бодож байжээ гэдгийг тодорхой итгэлтэйгээр баталж болно. Китогийн хаант улс өөрт нь хүнд цаг ирэхэд дэмжихэд бэлхэн, итгэлтэй холбоотон гэдгийг тэр ойлгохгүй байж яаж чадах билээ. Энэ итгэл цусан төрлийн холбоонд (цэвэр улс төрийн шинжээс гадуур) тулгуурлаж байсан учир орчин үеийн хэлээр бол үндэсний суурьтай байсан бөлгөө. Ийм маягаар, тааламжтай нөхцөл бүрдэж ирэхийн цагт өөрийн ирээдүйн төлөө хийсэн Атауальпагийн тэмцэл нь Китогийн хаант улсыг, чөлөөлөх хөдөлгөөний шинж олж бүрэн болох байлаа.

	Нөхцөл байдал ийнхүү бүрдэхэд нь өөр хэн нэгэн биш Инк Уайна Капак өөрөө тусалжээ.

	Нүдээр үзэж, оролцсоны хувьд хэрхэн төгссөнийг нь испаничуудын мэдэх энэ үйл явдлын талаар сударч нар туйлын олон янзаар дурсан бичсэнийг уншигч нарт урьдаас сануулах хэрэгтэй. Бид Инка Гарсиласог илүүтэйд үзэхийн учир нэлээд тархсан нэгэн хувилбарыг нь баримтлах болно. Тэрээр энэ түүхийг өөрийн садан төрлийн инкчүүдээс сонссон болохоор ямар ч гэсэн Нарны хөвгүүдийн хаант улсыг үндэс сууриар нь донсолгосон тэрхүү үйл явдлын талаарх инкчүүдийн хувилбар болно.

	Тэгэхлээр Атауальпагийн зэхэж байсан тэмцлийг чөлөөлөх шинжтэй болгосон тэрхүү нөхцөл байдал бүрдэхэд Инк Уайна Капак чухамхүү ямар тус дөхөм үзүүлсэн бэ?

	Инк Уайна Капак үхэхийнхээ өмнө гэрээслэл үлдээхдээ өөрийн бастард хүүд Китогийн хаант улсыг эзэмшүүлэхээр өгсөн билээ. Энэхүү «гэрээслэл» гэгч нь чухам юу болох, ер нь ийм зүйл байсан эсэхийг (инкчүүдэд бичиг, үсэг байгаагүй болохоор инк хаан бичгээр үлдээж үл чадна) ойлгоход хэцүү авч хэрвээ арслангийн хэвтрээр хэвтсэн хүний сүүлчийн хүсэл зориг болох гэрээслэл гэгч үнэхээр байсан бол энэ нь Нарны хөвгүүдийн хууль ёс, зан заншлыг илтээр улан дотроо гишгэсэн хэрэг болох нь тодорхой байна.

	Уайна Капакийн гэрээслэлийг Куско болон Китод хоёр өөрөөр хүлээн авч, өөр өөрийнхөөрөө ойлгосон бөлгөө. Эзэнт төрийн нийслэлд ямар ч онцгой зүйл болоогүй мэт дүр үзүүлж, хаан ширээг авсан Инк Уаскар өөрийн ах - бастардыг Китогийн эрх баригчаар томилсныг ойлгож байгаа янз үзүүлэн уламжлал ёсоор түүнийг өөрийнхөө дараагийн «хоёрдугаар хүн» болгон өргөмжилжээ.

	Китод тусгаар тогтнолыг нь албан ёсоор хүлээн зөвшөөрөхийг хүлээхийн зэрэгцээ бас Тауантинсуйюгийн эрх барьж асан инк хаадаас хамгийн гялалзуур бөгөөд хамгийн хүчирхэг (амьд байхдаа гэдэг нь ойлгомжтой) нь болох тэр хүн ийм ер бусын шийдвэр гаргасанд бүр ч илүүгээр эмзэглэхийг хүлээж байв. Хүлээх зуур... бас чиг цагийг зүгээр өнгөрүүлсэнгүй.

	Тэнгэрлэг дээд эцгээ нас нөгчмөгц Атауальпа Тауантинсуйюгийн хаан ширээг шууд эзлэхээр шийдсэнийг нотлох ямар ч зүйл байхгүй гэдгийг тэмдэглэж хэлэх ёстой. Инк бастардад ийнхүү зоримог авирлах бодол төрөөгүй бололтой. Түүнд үүнээс ч илүү даруухан бодол, Китог бүрэн эзэгнэх зорилго байлаа.

	Инк Уаскарын талд хууль, зан заншил, уламжлал хийгээд цэвэр цусны инк эрх баригчдын угсаа бараг бүгдээрээ байв.

	Бастард Атауальпагийн талд уг гэрээслэлээс өөр юунаас ч илүү бодитой нэг зүйл байсан нь түүний хуаранд шилмэл, хаант улсын хамгийн шилдэг, хамгийн алдарт жанжнаар толгойлуулсан цэрэг байлаа. Тэд Уайна Капактай цуг Китод ирсэн бөгөөд, нас нөгчсөнөөс нь хойш тэндээ үлджээ.

	Инк Уаскар цэргээ яаран татаж аваагүй нь тэд нарыг Уайна Капак болон эрэлхэг жанждадаа үнэнч гэдгийг тэгээд ч Атауальпа бол тэдний дунд тийм чиг доогуур ордоггүй байсныг мэддэгийнх байсан биз ээ. Эсвэл наснаас хальсан эцгийнхээ гэрээслэлийн талаар өөрийн бастард дүүтэй нэгмөсөн тооцоо хийж зүйл дуусгахын тулд Инк Уаскар Нарны хөвгүүдийн гвардийг цуглуулах нь харьяат иргэнээ гэж үздэг байсан Атауальпатай нүүр нүүрээрээ учрах цагт түүний хэлэх ярихыг улам үндэслэлтэй болгоно гэж үзэж байж ч болох юм.

	Инка Гарсиласогийн бичсэнээр бол бастард хүний арга заль төдий байсан боловч Атауальпа Кускод захирагдана гэдгээ албан ёсоор хүлээн зөвшөөрч байжээ. Уайна Капакийн хойдын буяныг үйлдэх болон үүнтэй нэгэн зэрэг шинээр өргөмжлөгдсөн инк хаан Уаскарт хүндлэл үзүүлэхийн учраа Кускод ирэхийг тэрээр хаант улсынхаа хүн амд зарлиг болгожээ. «Тэрээр энэхүү ёслолыг маш их баярын шинжтэй болгохыг хүссэний учир албат харьяат нар нь гоёлын бүх хувцас, чимэг зүүлт сэлтээ авч ирэх ёстой байлаа. Нөгөө талаар өөрийнхөө ахмад нарт, хүн бүр дайн тулаанд гоц шалгарсан хүмүүсийг дагуулж ирэхийг нууцаар зарлиг болгохдоо зэвсгээ далдалж ирэхийг тушаасан нь буян үйлдэхийн тулд биш, тулалдахад нь хэрэгтэй байснаас билээ» хэмээн Инка Гарсиласо өгүүлжээ.

	Атауальпа хамгийн алдарт жанжид болох Чильку-Чима, Кис-Кис нарыг буян үйлдэх баярын «ёслолын ерөнхий найруулагчаар» томилжээ. Тэд нарыг Нарны хөвгүүдийн угсаанд хамаатай эсэхийг нэрээр нь тодорхойлоход хэцүү ч гэсэн хоёул Кускогоос гаралтай байлаа. Мөн хоёулаа Инк Уайна Капакийн үед нэр цуунд гарсан нь илэрхий юм. Тэд Атауальпад сайн байдаг нь бүрэн илэрхий байж болох билээ. Инк-бастард ч тэдний ийнхүү өөртөө сайн байдгийг нь өгөөмөр бэлэг сэлт, бусад бүхий л аргаар хөхиүлэн шагнаж байсан агаад ийм аргыг эцгээсээ сурсан ажгуу.

	Инк Уаскар эцгийнхээ буян үйлдэх баяр ёслолд ч, бастард дүүтэйгээ тулан учрахад ч үүнээс багагүй эрс шийдэмгий бэлдэж байсан гэдэгт эргэлзэхгүй байж болно. Хэрвээ дүүгээ элэнц хуланц нар луу нь илгээх замаар аюул осолгүй болгож эс чадах юм бол тэрээр юуны нь Нарны хүү байх билээ. Инка Гарсиласо, Хосеф де Акоста болон бусад испани түүхчдийн баталж буйгаар Инк Уаскар нь Китогийн садандаа бүрэн итгэдэг байсан, түүнтэй учрах цагаа тэсэж ядан, сэтгэл цагаан хүлээж байсан гэх нь дэндүү биш юм аа гэхэд ерөөс гэнэн хэрэг санагдана.

	Хаант төрийг хуваах тухай яригдаж байгаа болохоор Кускод Уайна Капакийн гэрээслэлийг жинхэнэ үнэн хэмээн итгэх ёсгүй байв. Энэ нь бидэнд ч ил тод атал Тауантинсуйюгийн хууль ёс, зан заншлыг сахин хамгаалагч нарт бүрлээч болсон эрх баригчийн зүгээс ийм зөвлөмж өгөх аливаа шинж тэмдэг бүр аймшигт доромжлол, ариун шүтээнийг бузарласан хэрэг гэж үзэх ёстой байв. Аль ч Нарны хөвгүүн, тэр тусмаа Оройн Дээд бол бүр ч ийм зүйлийг хийж эс болох билээ. Ингэвэл Нарны хөвгүүд газар дэлхийд бууж ирсэн гол бөгөөд цорын ганц ариун нандин зорилгоосоо татгалзана гэсэн үг. Хэрвээ тэнгэрлэг хөвгүүд нь ийм их хөдөлмөр зарж «соёлжуулсан» хүн ардаа болон чухамхүү энэ зорилгоор л боловсруулсан газар нутгаа өөрийн дур зоргоор тарааж эхлэх аваас энэ бүх амаргүй зүйлийг сэдэж санаачлах хэрэг Наранд байсан гэж үү?! 

	Дахин хэлэхэд ийм санаа Нарны хөвгүүдийн хэнд нь ч, тэр тусмаа тэднээс хамгийн суу билигтний толгойд ч орж эс чадах бөлгөө. Уайна Капакийн гэрээслэлийн тухай мэдээг Кускод хүлээн авч чухамхүү ингэж бодож цэгнэж чадах байв.

	Гэрээслэлтэй холбоотой бас өөр гайхмаар зүйл буй нь Уайна Капакийн өөд болсны дараа капаккуныг зохиож завсарладаг инкийн мэргэжилтнүүд Уайна Капакийн инк хааны ширээнд суух үедээ хийсэн зүйлийн тухай бүрэн бүтнээр нь сайн мууг нь нуулгүй хууль ёсоор залгамжлагчийг нь (бастард хөвгүүнийг биш) байлцуулан «унших» ёстой байв. Чухамхүү Уаскар л юуг нь хадгалж үлдээх ёстой, харин түүний эцэг болон түүний өмнөх хүмүүсийн хийсэн үйлдлийн урт жагсаалт дотроос юуг нь мартах ёстойг шийдэх ёстой билээ. Уайна Капак ч энэ бүгдийг мэдэж байсан юм.

	Тэрээр Нарны ариун хуулийг тэрслэгчид урьд өмнө тохиолдож байсны адилаар өөрөөс ч бас Тауантинсуйюгийн гол баримт бичгээс хасагдаж болох эвгүй боломжийг мартаж яахин болох билээ.

	Чухам иймээс ч хэрвээ Уайна Капак Нарны хөвгүүдийн хамгийн өчүүхэн ч атугай хуулийг зөрчих санаа төрсөн бол хэмжээлшгүй эрх дарх (энэ хамгийн найдвартай нь бөлгөө) хийгээд асар их нэр төрөө далимдуулан гүйцэлдүүлэхийг амьд ахуй үедээ хийх ёстой байсан ба энэхүү шинэ хуулиа дээдсээс, Наран Эцгээс өөрөөс нь өгсөн зүйл хэмээн бурхны нэрийн өмнөөс гүйцэлдүүлж болох байв. Уайна Капак өөрийн хайрт хүүгийнхээ байр суурийг өөрчлөх оролдлогыг гагцхүү ингэж л хийж чадах байсан боловч ингээгүй юм. Яагаад тэр юм бол?

	Ийнхүү шинэтгэл хийхэд шаардлагатай шалтаг эрж сүвэгчилж ердөө л амжаагүй ажээ хэмээн таамаглаж болно. Ийм байж болох юм, гэхдээ ийнхүү алгуурлаж, эрс шийдэмгий бус байсан нь бүхнийг чадагч захирагчийн дүртэй нэг л уялдаж өгөхгүй байна. Үүнээс хамаагүй илүү бодитой байж болох нөгөө нэг таамаглал бол тэрээр өөрийн Наран Эцгийн хаант төрийн газар нутаг бүрэн бүтэн байх ёстой гэсэн гол сургаалыг тэрслэх нь бололцоогүй гэж үзсэн байж болно. Бүх сударч нарын нотолж буйгаар байгалиас заяасан мэргэн ухаант Уайна Капак өөрийнх нь зүгээс ийм ажиллагаа үйлдэх нь Тауантинсуйюгийн хувьд ямар үр дагаварт хүргэхийг төвөггүй тааж чадах байсан гэдгийг давтан хэлье.


Ямар ч байсан Инк үхэж байхдаа Атауальпагийн тухай ямар нэг зүйл хэлсэн буюу тэр байтугай тушаасан гэдгийг үгүйсгэж болохгүй. Энэ тохиолдолд, бүх зүйл үхэж буй хүний үгээс биш, харин хэн сонсож байсан, юу гэж сонссоноос хамаарахыг ойлгоход юуны төвөг байх билээ. Ганц л зүйлд эргэлзэхгүй байж болох нь эцгийнхээ эцсийн үгийн талаар хамгийн үнэмшилтэй мэдээллийг Инк Уаскар олж авсан явдал юм. Уайна Капакийн нас барсантай холбоо бүхий бүх асуултад хариулах ёстой тэрхүү уулзалтыг Инк Уаскар, Атауальпа хоёр зүгээр хүлээж суусангүй, түүнд идэвхтэй бэлтгэж байлаа. Эцгийнхээ хойдхыг үйлдэх ёслолд ирэх урилга аваад Кускод очих нь юугаар төгсөж болохыг Атауальпа ойлгожээ. Тэр урилгыг хүлээж аваад (хүлээж авахгүй байж яагаад ч таарахгүй) буян үйлдэгсдийг явуулахын оронд өөрийнхөө цэргийг Тауантинсуйюгийн нийслэлд илгээжээ. Харин Атауальпа өөрөө Кускод очилгүй хүлээзнэж байлаа.

	Инк Уаскар нүүр учирсан цагтаа цаашдынх нь хувь заяаг өөрийн өндөр дээд байр сууринаас шийднэ хэмээн тооцоолоод эцсийн шийдвэрээ гаргаагүй байсан байж болно. Уулзалт Кускод болох байсан учраас өөрийнхөө төлөө эмээж болгоомжлох зүйлгүй байж. Харин ч дэндүү алдартай, тэгээд ч аюултай дүүгээ ийнхүү овжиноор урхиндаа оруулж авна гэдэгтээ баярлаж байсан байж ч магадгүй.

	Бид Инк Уайна Капакийн нас нөгчсөний дараа хүчний харьцаа ямар байсныг Тауантинсуйюд буй болсон тодорхой баримтуудыг үндэслэн дүрслэхийг оролдсон юм. Одоо энэ нөхцөл байдлыг өнөөдрийн бидний байр сууринаас тайлбарлахыг оролдоцгооё. Инк Уайна Капак нэлээд хижээл насандаа үхэх ёстой замаараа үхсэн бөлгөө (Шинэ Ертөнцөд европчуудын авчирч тараасан цагаан бурхнаар өвчилж үхсэн хэмээн олон сударч үздэг) Түүнийг нас элсний дараа Тауантинсуйюгийн хаан ширээнд хууль ёсны үе залгамжлагч нь буюу хоёр дахь авааль эхнэрийнх нь том хүү Инк Уаскар өргөмжлөгдсөн юм (Анхны эхнэр нь үр хүүхэдгүй байсан ба Уайна Капак юу ч болов дахин хоёр эхнэр шууд авахад хүрчээ). Талийгаачийн цогцсыг Кускод авчирч занданшуулжээ. Инка Гарсиласо Кускод нэлээд хэдэн инк хааны тэр дунд Уайна Капакийн занданшуулсан цогцсыг үзсэн байна. Тэрээр «Би Уайна Капакийн хурууг тэмтэрч үзсэнээ санаж байна, тэгэхэд модон хөшөө мэт санагдуулам хатуу байж билээ» гэжээ. Энэ нь Нарны хөвгүүд Уайна Капакийг инк хаан шигээр л оршуулсныг илтгэж байгаа маш чухал зүйл билээ. Тэгэхлээр хаант улсын гол хуульд зөрчилдсөн тэр гэрээслэл гэгч үнэхээр байгаагүй буюу эсвэл түүнийг огт тоож үзээгүй гэсэн үг билээ.

	Өнөөдрийн байдлаар бидэнд олдсон баримт гэвэл энэ байна.

	Харин Атауальпагийн цэргүүд нийслэл Куско руу хөдөлсөн нь бодит зүйл байлаа. Ялангуяа Чильку-Чима бас Кис-Кис нарын удирдсан «буян үйлдэгчдийн» олон мянган хүнтэй дайчин отряд кечуагийн индианчуудын газар нутгийг хамгаалагч хамгийн найдвартай, хамгийн эцсийн, байгалийн бэхлэлт болох элбэг уст Ану-Римак голд хүрч ирэхэд бүр ч хурцаар мэдэрчээ. Атауальпагийн жанжид зөвхөн харахад л аюух ба хүндлэх сэтгэлийг зэрэг төрүүлэм алдарт дүүжин гүүр огт гэмтээгүйг үзээд нүдэндээ итгэсэнгүй. Энэ нь урхи байж юуны магад хэмээн сэжиг төрсөн жанжид тагнуул илгээвэл Куско орох зам чөлөөтэйг мэдээд нэг л ер бишийн сэтгэгдэл төржээ.

	Инкчүүдийн иймэрхүү алдаж «тооцоолсныг» өөрийнхөө хүчийг давуу гэдэгт Инк Уаскар бүрэн итгэлтэй байснаар л гагцхүү тайлбарлаж болох байсныг бас нотолж байна.

	Атауальпа «буян үйлдэгчдийн» дунд байсангүй. Эндээс үзвэл тэр ч гэсэн бас өөрийн санаж бодсон, төлөвлөснөө бүрмөсөн гаргаагүй байсныг хялбархнаа харж болно. Апу-римак голыг гатлах шийдвэрийг хэн өгсөн нь тодорхойгүй авч Китогийн цэргүүд буян үйлдэгчийнхээ гоёл чимгээ авч хаяад кечуаны газар нутгийн гүн рүү хөдөлжээ.

	Атауальпагийн гол зорилго нь Тауантинсуйюгийн хаан ширээг булаах явдал болжээ гэж одоо л итгэлтэй хэлж болно. Харин түүний толгойлсон энэ хөдөлгөөн Нарны хөвгүүдийн байгуулсан нийгмийн хувьд маш эгэл жирийн, хууль ёсны шинжтэй, тэгээд ч шинэ өнгө аястай байлаа.

	Ийнхүү батлах нь юунд үндэслэгдэх вэ гэвэл Атауальпагийн цэрэг Апу-римак голыг гаталсан нь Тауантинсуйюгийн түүхэнд хааны «титмийг» Корикэнкэ хэмээх ариун шувууны өдийг духан дээр торгоох цацгийг хүчээр булаах хэмээсэн оролдлогыг нь харуулж байгаа илт тодорхой баримт болой. Үүнийг үйл явдлын цаашдын бүх явц нотолно.

	Гэхдээ Атауальпагийн зүрхлэн сэдсэн «хөдөлгөөн» Нарны хөвгүүдийн хаант улсын түүхэнд авчирсан тэрхүү ер бусын зүйлийг ямар боловч тэмдэглэхгүй байж болохгүй агаад, үүний эхлэл нь үндэсний маш хурц зөрчилтэй холбоотой байсан нь эргэлзээгүй юм. Чухам энэ учраас л Тауантинсуйюгийн түүхэнд анхных нь болох Атауальпагийн босогчдын цэрэг Апу-римак голын гүүрэнд хүрч ирсэн билээ. Харин гүүр гараад Китогийн инк бастардын самуун дэгдээгчийн хүч болсон юм.


IX БҮЛЭГ : БҮХНЭЭС ХҮЧИРХЭГ

Дээр бидний өгүүлснээр Уайна Капакийн төр барих үеийн сүүлчээр инкчүүдэд өөрсдөд нь эсэргүүцэл үзүүлж чадах хүч энэ дэлхийд алга хэмээн үзэх бүхий л үндэс байлаа. Инкчүүдийн түүхийн чухамхүү энэ үед Кускогийн тэлэн эзлэх аян дайн үндсэндээ зогссон агаад учир нь Нарны хөвгүүдэд эзэлчихмээр өөр улс гүрэн үгүй болсон байлаа.

	Инкчүүдийн эзлэн түрэмгийлэх аян дайны замыг өрнө зүгт Номхон далай хааж байв. Бүр Топа Инк Юпанкийн үед Номхон далайн гүн рүү экспедиц явуулж байсан нь үнэн боловч чухам ямар үр дүнд хүрсэн нь кечуагийн түүхэнд эс үлджээ. Үнэндээ гэвэл 20 мянган дайчин эрс аян дайны олз болгож адууны шир, эрүү, бас гуулин түшлэгт сандал төдийхнийг олж ирсэн болохоор түүнийг чухал экспедиц гэж нэрлэхэд төвөгтэй, тэгээд ч ташрамд тэмдэглэхэд тэрхүү сандлыг нь испаничуудаас хэн нь ч олж үзээгүй аж.

	Умар зүгт орших индианы зэрлэг омгийнхон Нарны хөвгүүдийн соёл түгээх үйл ажиллагаанд автаагүй агаад инкчүүд тэднийг яаж ч үзээд номхруулж чадаагүй ажээ.

	Зүүн талд нь аварга том Андын нуруу үргэлжлэн давж үл чадам ханан хэрэм болон сүндэрлэж инкчүүдийн түрэмгий дайныг тогтоон барьж байв. Тэгээд ч дорно зүгт Тауантинсуйюгийн албат харьяат болгочихмоор соёл иргэншил үгүй байлаа. Харин Өмнөд Америкийн зүүн хойд хэсэгт чибчамуискуудын (одоогийн Колумбийн дэвсгэр нутаг) индианчууд тэр үед томоохон улсаа байгуулсан нь үнэн боловч Нарны хөвгүүд энэ тухай мэдээгүй нь илт байна.

	Инкчүүдийг өмнө зүгт арауканчууд зогсоожээ. Эрх чөлөөнд хязгааргүй дуртай энэ ард түмэн үнэхээрийн гайхан бишрэх сэтгэл төрүүлнэ. Инкчүүд төдийгүй испаничууд хүртэл тэдний эсэргүүцлийг нугалан дарж үл чаджээ.

	Инкчүүдийн хаант улсын тухайд гэвэл испаничуудыг тэгж их гайхуулсан дэг журам, нам тайван байдал ноёрхож байлаа. «Гуайна Капакийг үхэхэд инкчүүдийн эзэнт улс нь энэ уудам газар нутаг дээр энэ засагт захирагдахгүй хэмээн толгойгоо өндийлгөж зүрхлэх ганц ч хүнийг олохгүй гэмээр тийм амар тайван байлаа...» хэмээн Сьеса де Леон бичсэн нь бий.

	Ташрамд өгүүлэхэд энэ сударч инкчүүдийн соёл түгээх бодлогын тодорхой «аргын» талаар онц сонирхолтой зүйл бичиж үлдээсэн юм: «Эдгээр вант улсын ард түмнийг батад эзэгнэн захирч байхын тулд хэрвээ тэднээр хийлгэх, юу ч үгүй байлаа гэхэд уулыг нэг газраас нөгөөд нүүлгэх ажлыг хүчээр хийлгэх ёстой хэмээн Гуайна Капак олонтоо ярьдаг байсан ба тэрээр өнөөдөр ч Китод байсаар байгаа тэрхүү барилгыг өрсөн чулуун хавтангуудыг Кускогоос зөөж авахыг тушаан хийлгэж байжээ».

	Ийнхүү «зугаацах нь» хөдөө аж ахуйн бүтээгдэхүүний нөөц хангалттай байхад буюу өөрөөр хэлбэл мөнөөх ургацын гуравны хоёр хувь болох Нарны хөвгүүдийн олон сая эгэл пурехуудаас татварлан авсан тэр зүйлс хангалттай илүү их байхад л боломжтой юм гэдэг нь үзтэл илт байна.

	Өнөөдрийг хүртэл бид Тауантинсуйюгийн жинхэнэ үнэн байдлыг инкчүүдийн өөрсдийнх НЬ нүдээр биш юм аа гэхэд испани сударчдын бичиж үлдээсэн баримтуудаар сэргээн босгохыг оролдсон бөлгөө. Тэгвэл одоо инкчүүдийн байгуулсан нийгмийн орчин үеийн мэдлэгээр зэвсэглэн, дэлхийн түүхийн хөгжлийн явцыг тодорхойлогч хүн төрөлхтний ерөнхий хуулиудын үүднээс авч үзэхэд болохоор боллоо.

	Хариулахад туйлын бэрх тусмаа ийм шаардлагатай тэр асуултаас, тухайлбал инкчүүдийн нийгэм нийгэм - эдийн засгийн ямар хэлбэршилд багтах, Кускогийн инкчүүдийн ноёрхлын үед кечуагийн индианчуудын хүрсэн нийгэм - эдийн засгийн хөгжлийн түвшин нь ямар байв гэдгээс эхэлье.

	Энэ асуудлаар дэлхий дахины шинжлэх ухаанд ч, зөвлөлтийн эрдэмтэн нарын дунд ч нэгдмэл бодол санаа байхгүй гэдгийг шууд хэлье. Энд бид зөвхөн өөрсдийн үзэл бодлоо толилуулж, түүнийгээ үндэслэхийг хичээсэн агаад уг асуудлын эцсийн шийд гаргасан хэмээн мэтгэх нь огт үгүй.

	Инкчүүдийн байгуулсан нийгэм нь ангит нийгэм байж гэхдээ жирийн нэг ангит нийгэм бус, харин эсрэг тэсрэг ангит нийгэм байлаа. Хүн ам нь нийгмийн болон эдийн засгийн хувьд ялгаатай хоёр хэсэгт тод хуваагдаж байсан бөгөөд нэг нь Тауантинсуйюгийн өвөрмөц нөхцөлийг харгалзан бидний «татвар үл төлөгчид» хэмээн тодорхойлж буй мөлжигч, нөгөө нь «татвар төлөгчид» буюу мөлжигдөгч анги юм. Хүн амын хоёр дахь хэсэг нь эрх баригч инкчүүдийн харьяат албат нарын дийлэнх олонхоос бүрдэнэ.

	Мэдээжээр, Тауантинсуйю шиг тийм аварга том улсад ангийн хуваагдмал байдал нь эрс ялгаатай байж чадаагүй юм. Нэмж хэлэхэд инкийн нийгэм өөрөө ч бүрэлдэж буй болох явцдаа байжээ. Энэ нь улс орны нийгмийн давхрааг төдийлөн ил тодорхой биш болгож байв.

	Ноёрхогч анги нь нэг төрлийн биш байсан гэдгийг бид мэднэ. Хэдийгээр хоёр гол давхраа тодорхой ялгагдаж байсан боловч бүтцийн хувьд нийлмэл, бас тогтвортой биш байсан нь ялангуяа сурвалжит ихсийн эгнээнд «нэвтэрч байсан» бастардууд болон аклья нартай холбоотой юм. Тауантинсуйюд засаг төрөөс «эрх дархт инкчүүд» хэмээн тодорхойлсон хүн амын томоохон хэсэг бас байлаа. Гэхдээ бид энэ нэрээс болж төөрөлдөх ёсгүй бөгөөд хүн амын энэ хэсэг нь мөлжигдөгч ангид хамаарч байсан нь ямар ч эргэлзээгүй юм. Тэд «инкчүүд» хэмээн нэрлэгдэх «эрхтэй» байсныхаа төлөөсийг хөдөлмөрөөрөө хариулж инкийн орд харшийг ажиллах хүчнээр хангаж байсан төдийгүй, митимай нар болж шинээр эзэлсэн газар нутгийг эзэмших, шинэ харьяат албатыг номхон хүлцэнгүй болгох үйлсэд идэвхтэй хүчин зүтгэж, засаг төрөөс уугуул иргэдийг нь Тауантинсуйюгийн аюул осол багатай хязгаар нутагт шилжүүлсэн районуудыг «соёл иргэншилт» индианчуудтай цугтаа эзэгнэн сууж, цэрэг байнга байх шаардлагатай хамгийн хариуцлагатай нутгийн гол гол цайз бэхлэлт, нийслэлийн гарнизон, онцгой чухал сүм хийд болон бусад газар армид алба хааж байлаа.

	Асар олон тооны пурехүүд байнгын цэрэгт алба хаадаг ба бас олон хүнийг Нарны хөвгүүдийн цаг үеийн тодорхой ажил явдлын улмаас түр хугацаагаар албанд татдаг байв. Ийнхүү цэргийн мэргэжлийн хүмүүсийн зөвхөн тун цөөн хэсэг л, гол төлөв инкчүүд өөрсдөө хийгээд тэдний бастард төрлийнхөн нийгмийн байр сууриараа «татвар үл төлөгчдийн» эгнээнд багтаж байжээ.

	Тауантинсуйюгийн хүй нэгдлийн тухай ярианд эргэж оръё. Кускогийн эрх баригчдын угсаа бол үнэн чанартаа бас л хүй нэгдэл бөгөөд харин хаанчлагч хүй нэгдэл юм. Түүний дотоодод өөрийнх нь онцлог дэг журам үйлчилж байсан. Харин тэндээс «хүй нэгдлийн ардчилал» мэтийн хүй нэгдлийн түгээмэл шинжтэй ёс горим, зарчмыг олж харахад төдий л бэрхшээлтэй биш ээ. Хэрэв инк хааныг эс тооцвоос энэ угсааны бусад бүх гишүүд нь нэлээд адилхан бөгөөд энэ утгаараа тэгш эрхтэй мэт харагдана. Мэдээжээр инк хаан хамгийн чухал хариуцлагатай албан тушаалыг зөвхөн ойрын хамаатан садандаа итгэж өгч байсан агаад энэ нь зөвхөн Нарны хөвгүүдэд тохиолдсон зүйл биш ээ. Гэвч угсааны дотоодод хэлбэрийн төдий ямар нэгэн зааг ялгаа байгаагүй бөгөөд Нарны хөвгүүдээс хэн нь ч «инк хааны албан тушаалаас» бусад тушаалд хаант улсын засаг захиргаа - хүнд суртлын аппаратын ямар ч албанд орохыг эрмэлзэж болох байлаа.

	Харин өөр нэг зүйл л гайхал төрүүлж буй нь. Тауантинсуйюгийн түүхийг анхны захирагч Пачакутекийн төр барьсан үеэс эхлээд бидний мэдэх зүйл дотор бүх цаг, үе, бүх ард түмний түүхчдийн сонирхуулах дуртай инкчүүдийн угсааныхантай холбоотой «будилаантай түүх» нь санаанд оромгүй цөөн байна. Үнэхээр ч цөөхөн, ердөө хоёрхон гарсан нь Пачакутекаас угсаа гарал нэгтнүүддээ хатуу сахилга бат мөрдүүлж байжээ хэмээн бодоход өөрийн эрхгүй хүргэнэ.

	Инкчүүдийн угсааны дотоод дахь «хүй нэгдлийн ардчилалтай» нэгэн адил энэ бүх зүйл нь овог аймгийн харилцааг баттай баримталж итгэлтэйгээр хадгалж ирсэн айлью хүй нэгдлийг хэдийгээр нөлөө багатай ч атугай бас ойлгож болохоор байлаа. Эзэнт төрийн захирагч хаадын угсаанд эдгээр харилцааны хажуугаар Оройн Дээдийн хэмжээлшгүй эрхт дарангуйлан захирах засаг оршин тогтнож байсан агаад инкийн нийгэмд буй болсон нийгмийн шинэ харилцаа нь энэхүү хоцрогдсон байдлаа даван гэтлэхэд нь Нарны хөвгүүдэд тусалж байв. Уайна Капакийн төр барьсан сүүлийн жилүүдэд инкчүүд энэ байдлаас бараг бүрэн ангижирч чаджээ.

	Ингэхлээр инкийн нийгмийн эдийн засаг, улс төр соёлын бүх амьдралын төвд индианчуудын хүй нэгдэл байжээ хэмээн нотолж болох юм. Харин энэ нь нутаг дэвсгэрийн чанартай байв уу, эсвэл овог аймгийн харилцааны зонхилох нөлөөн дор (бид сүүлчийнхийг нь баримталж байна) хэвээр үлдээ юү гэдгийг маргаж болох авч чухамхүү хүй нэгдлүүд л инкчүүдийн байгуулсан нийгмийн гол суурь, салаа мөчир нь, бид өөрсдийн баримталж буй саналаа хэлбэл үүнтэй нэгэн зэргээр Нарны хөвгүүдийн хаант улсын хөдөлмөрч хүн амыг мөлжих гол үндсэн хэрэгсэл байсныг үгүйсгэж болохгүй юм.

	Инкчүүд нь Тауантинсуйюд багтаж байсан ханлиг, хязгаар муж буюу нийтлэгүүдийг биш харин чухамхүү хүй нэгдлүүдийг өөрийн эрхшээлд байлгахын тулд бүхнийг хийж байлаа. Тэр тусмаа эдгээр нийтлэгийг инкчүүд ямагт бусниулан өөрчилж (жишээлбэл мөнөөх митмакийн туслалцаатайгаар г. м.) байсан ба харин хүй нэгдлүүд байнга бэхжин, засаг төрөөс ч түүнийг бэхжүүлж байжээ. Инкчүүд тэр байтугай өөрсдөө «нутгийн» хүй нэгдэл байгуулж байсныг бид мэднэ.

	Инкчүүд төр улсаа удирдах бүх системийг нэгэн маягт оруулахыг эрмэлзэж байсан агаад үүний тулд юуны өмнө хаант улсын суурь нэгжийг нэг ижил болгох шаардлагатай байв. Хүн амаа арифметикийн системээр хуваасан нь улс гүрнээ төвөөс удирдсан инкчүүдийн угсааны бүх айлью нарын нэгдмэл холбоо болгох төвөгтэй атлаа Нарны хөвгүүдийн үзэж байснаар үлэмж найдвартай арга замыг хэрэгжүүлэх маш чухал алхам болжээ. Удирдлагын ийм систем нь маш төвөгтэй боловч яв цав үйлчилдэг билээ. Улс орны засаг захиргаа - хүнд суртлын аппаратын ажиллагаа саад доголдолгүй байх явдлыг салаа мөчир бүрд байгаа хүн толгойгоороо хариуцдаг байв.

	Нэг суурины камайок нь өөрийн садан болох куракийн газрыг тогтоосон дугаарыг баримтлалгүй боловсруулахаар тушаасан нэгэн тохиолдлыг сударч Инка Гарсиласо бичсэн байдаг. Пурехүүд ч тушаалыг нь биелүүлжээ. Гэтэл инкчүүд үүнийг мэдээд шүүхийг зарлан хуралдуулжээ. Камайок гэм буруутан болж, мөнөөх куракийн газар дээр дүүжилсэн нь энэхүү шударга бус явдалд курак өөрөө холбоотой болохыг сануулж гэм буруутайг нь мэдрүүлэхийн тулд ингэлээ. Камайок курак нар нь Тауантинсуйюгийн хүн бүрийг хаант улсаас өөрт нь хайрласан байр сууринд эгнэгт хадагдсан болохыг ямагт сануулагч бодитой, үзэгдэж баригдахуйц гинжээр Нарны хөвгүүдийн албат харьяат нарыг тушиж байв. Толгой дараалан хяналт тавьж, дарга нь захирагдагч нарынхаа төлөө хариуцлага хүлээдэг, захирагдагчид захирагчаа хянаж мэдээлдэг харилцан хариуцлага хүлээх, ийм нөхцөлд хэрэн тэнэх, хулгай дээрэм хийх, хөдөлмөрт болон хорон муу аливаа үйлд хааш хэрэг хандах явдал хаанаас гарах билээ.

	Гэвч Нарны хөвгүүд хорон муу үйлстэй тэмцэхдээ зөвхөн чанд хатуу хяналт тавих төдийгүй үүнээс ч илүү чангаар цээрлүүлдэг байжээ. Харьяат албат нарыгаа амьдралын хэрэгцээт зүйл, өмсөж зүүх, хүнс тэжээл, орон сууцаар засгаас хангадаг байлаа. Байнгын оршин суух ёстой газраасаа гадуур хэрэн сэлгүүцэх явдлыг илүүтэйд үзэх ямар нэгэн шалтаг пурехэд үгүй байсны учир нь энэ болой.

	Суурин бүрд сонгон тогтоогдсон угсаат дарга нараас гадна тоогоор хяналт тавьж болох бүх зүйлийг нэг бүрчлэн маш нарийн тоолон бүртгэж байдаг хэд хэдэн кипукамайок нар байна. Эдгээрээс гадна, дуртай цагтаа урьдчилан мэдэгдэлгүйгээр хаана ч хүрч очдог зааварлагч нарын бүхэл бүтэн арми байнга ажиллаж байв. Нарны хөвгүүдийн албат харьяат нар ямар ч эрх мэдэлгүй байсныг үүнээс илүү тодорхой нотлох юу байх билээ.

	Нарны хөвгүүдийн хаант улсын тухай, бас айлью хүй нэгдлийн тухай бидний мэдэж буй тэр зүйлсээс өөр ямар дүгнэлт хийж болох вэ?

	Хэрвээ бид Фридрих Энгельсийн «Өрх гэр, хувийн өмч, төрийн үүсэл» хэмээх гайхамшигт зохиолыг эргэн санавал маш чухал зүйл ойлгоно. Эсрэг тэсрэг ангит нийгмийн түрүү үеийн хэв шинжит үзэгдлүүд хэмээн Энгельсийн нэрлэсэн маш олон шинжийг Кускогийн, инкчүүдийн нийгмээс онц төвөггүйгээр бид олж чадах байна. Тухайлбал ганц эхнэртэй юм уу нөхөртэй гэр бүл үүсэн буй болсныг ярих юм бол пурехийн өрх гэр чухамхүү ийм байсан бөгөөд энэ нь өрхийн ийм хэлбэрт тохирсон соёл иргэншлийн эрин эхэлснийг харуулж байна. Гэвч энэ нь боол эзэмшлийн ангит нийгмийн шинж тэмдэг төдий бөгөөд овог аймгийн байгууллыг эвдсэнээр нийгмийн хөдөлмөрийн хоёр том хуваарьт буюу малчин аймгууд (Америкийн нөхцөлд үүнтэй адил үзэгдлийг Энгельс газар усжуулах ба түүхий тоосгоор барилга барих хэмээн нэрлэсэн байдаг) ялгарч гарсан ба гар урлал газар тариалангаас тусгаарлахад хүрчээ.

	Овгийн байгууллыг эвдлэн нураагч энэ хоёр зүйл Тауантинсуйюд жинхэнэ эрчимтэй үйлчилсэн бөгөөд услалтын систем байгуулж (хэдэн арван километр урт сувгийг санацгаая) байсан нь ч, түүхий тоосго буюу адобыг хэрэглэж байсан нь ч (ялангуяа Номхон далайн эрэг орчмын нутагт) гар урчуулын хүй нэгдэл бүхэл бүтэн сууринууд ялгарч гарсан нь ч Нарны хөвгүүдийн хаант улсын бодит үнэн байлаа. Энгельс бичихдээ овгийн байгуулал нь «Хөдөлмөрийн хуваарь бий болж түүний үр дагавар болсон нийгэм ангиудад хуваагдсанаар» задарсан гээд «түүний оронд улс үүсжээ» хэмээжээ. Энд овгийн байгууллаас улсын ялгагдах гол шинжийг тодорхойлохдоо нутаг дэвсгэрийн хуваарь, нийтийн засаг бий болсон явдал, «овгийн нийгэмд огт байхгүй байсан» алба гувчуур авах явдал, эцэст нь нийгмийг удирдах байгууллагууд үүсэн буй болсон явдал гэжээ.

	Дээр дурдсан дарааллыг баримтлан эхлээд инкчүүдийн хаант улс нь суйю хэмээх дөрвөн нутагт, бас түүнээс арай бага засаг захиргааны нэгжид хуваагдаж байсныг санацгаая. Тауантинсуйюгийн нийтийн засгийг инкчүүд төдийгүй, бас куракууд, камайок нар төлөөлж байлаа. Инкчүүд улс орныхоо бүх хүн амыг алба татвар буюу өргөл барьцаар баглаж байсан юм. Нарны хөвгүүдийн хаант улсад нийгмийг зөвхөн эрх баригчдын угсаа төдийгүй, хянан шалгагч нар, шүүгчид, шүүхийн гүйцэтгэгч нарын бүхэл бүтэн систем удирдаж байв.

	Энгельс овог аймгийн холбоо нь нийгмийн гишүүдийг онцгой эрхтэй, эрх дархгүй гэсэн хоёр хэсэгт хуваах замаар задарна гэж зааж байв. Энэ нь Тауантинсуйюд харьяалагдах албатын (татвар төлөгчид) дотроос ноёлогч анги «татвар үл төлөгчдийн» хэлбэрээр ялгарч гарснаар илэрч байна.

	Нийгэм хагаран бутарсны үр дүн болж ангиуд үүссэн нь улс үүсэхэд зайлшгүй хүргэнэ. Инкчүүд энэ асуудлыг бүр өөрийн аварга том хаант улсыг байгуулахаас өмнө шийдвэрлэсэн бөгөөд харин Тауантинсуйюд хэв шинжит чанартай байсан эзлэн авсан улс, үндэстнүүдээ ноёрхох ноёрхол нь овгийн байгуулалттай үл нийцэх харш зүйл болой. Хэрвээ Энгельсийн суут бүтээлийн гол үндэслэлийн үүднээс авч үзвэл дээрх дүгнэлтэд хүрэх нь гарцаагүй.

	Инкчүүдийн нийгмийн байгууллыг ангийн түрүү үеийн боол эзэмшлийн нийгэмд хамааруулахад дээрх зүйлс хангалттай санагдана. Боол эзэмшлийн нийгэм эдийн засгийн хэвшлийн сонгодог төсөөлөлд нийцэхгүй хоёр зүйл байгаагүй сэн бол бүх зүйл яг л ийм байх сан.

	Нэгдүгээрт, Тауантинсуйюд «таваарын таваар» буюу өөрөөр хэлбэл мөнгө байгаагүй юм. Хоёрдугаарт, тэнд бас боолчууд байгаагүй болохоор энэхүү нийгмийг боол эзэмшлийн шинжтэй хэмээн ярьж болно гэж үү?

	Нэг дэх нөхцөл байдлыг бүрэн үнэмшилтэй тайлбарлаж болно. Бүхний мэдээжээр үндсэндээ хаа газар мал анхны таваар буюу анхны мөнгө болж байсан бол Нарны хөвгүүдийн эзэмшил нутагт мал гэхээр амьтан байгаагүй бөлгөө (Энгельс энэ онцлогт анхаарал хандуулж малчин овгийн өвөрмөц эквивалентыг санал болгосон бололтой). Тэдэнд адуу, үхэр, хонь, ямаа, гахайн аль нь ч байсангүй. Гэрийн тэжээмэл амьтад байгаагүй нь анхны хуримтлалын процессыг, улмаар «жинхэнэ» хувийн өмч үүсэх явдлыг төвөгтэй болгосон буюу удаашруулжээ.

	Зарим судлаач Тауантинсуйюд маш өндөр үнэ цэнтэйд тооцогддог агсан кокийн навч, поваарь болон хөдөө аж ахуйн бусад бүтээгдэхүүнийг инкчүүдийн өвөрмөц «мөнгө» байсан гэж үздэг. Үүнийг зөвшөөрөхөд хэцүү байна.

	Эдийн засгийн хийгээд нийгмийн харилцааны цаашдын хөгжил нь инкчүүдийг «таваарын таваарын» аль нэг хэлбэрийг олоход хүргэх байсан гэж болох боловч испаничуудын ирэх үед ийм байсангүй.

	Испаничуудыг тэгтлээ гайхуулсан, хүн амын үндсэн хэсэг нь үнэт металлыг бараг сонирхдоггүй байсан Тауантинсуйюд алт, мөнгө солилцооны түгээмэл эквивалент бас болоогүй байсныг үнэмшилтэй гэрчлэн харуулж байна.

	Бидний дээр хэлсэн хоёр дахь нөхцөл байдлын хувьд гэвэл Тауантинсуйюд боолчууд байсан ба тэднийг яноконууд хэмээн нэрлэдэг байсныг бид дээр ярьсан. Гэвч яноконуудын тоо Нарны хөвгүүдийн хаант улсад үйлдвэрлэлийн харилцааны шинжид нөлөөлөх тухайд яриа байж болохооргүй тийм цөөн байсан билээ. Хэдэн саяар тоологдох хүн амтай улсад гурав юм уу, таван мянган янокон ямар өөрчлөлт хийж болох вэ? гэдгийг өөрсдөө шүүн тунгаагтун.

	Үүний зэрэгцээгээр чухамхүү яноконууд байсан явдал боолчлох ёс инкчүүдэд байсны гарцаагүй нотолгоо бөгөөд, тэгэхээр боол эзэмшил нь инкийн нийгэм, эдийн засгийн харилцаанд байсныг үгүйсгэх зүйлгүй.

	Харин боолгүй бол эзэмшлийн нийгэм гэж байдаггүй хэмээн учир шалтгааны холбоо бүхий хэн ч маргашгүй дүгнэлт хийж болох билээ. Гэвч яарахын хэрэггүй, учир нь Тауантинсуйюгийн нөхцөлд энэхүү маргашгүй дүгнэлтийг нийгэм - эдийн засгийн бодит байдал өөрөө сөрөн тавьж байна.

	Үнэхээр ч нийгмийн энэхүү үзэгдлийг сонгодог утгаар нь авч үзвэл Тауантинсуйюд боолчлол байгаагүй юм. Тодорхой хэлбэл Тауантинсуйюгийн үйлдвэрлэлийн 3 харилцааны үндэс болж чадах бодгаль боолчлол байсангүй билээ. Түүний оронд «хамт олны боолын» дүрд нь инкчүүдийн асар том улсын эдийн засаг, улс төрийн бүх амьдралын үндсийг бүрэлдүүлж байсан тэрхүү хүй нэгдэл болжээ.

	Бидний ойлгож байгаагаар бол инкчүүдийн үеийн хүй нэгдэл нь бодгаль боолын «орыг» эзэлж байгаагүй. Харин ч эсрэгээр, хүй нэгдлийн гишүүн пурехүүд нь «хамт олны боолын» хэлбэрээс чөлөөлөгдөж, бодгаль боол буюу сонгодог утгаараа тохирох тийм боолуудын анхны «хараацай» болсон яноконуудад шилжиж байсан процессыг Тауантинсуйюгаас олж харж болох байв.

	Тэр тусмаа, ангит нийгмийн түрүү үеийн хөгжлийн инкийн загварыг аваад үзэх юм бол хүй нэгдлийн хамт олны боолын хэлбэр нь тэрхүү хүй нэгдлийн гишүүнийг боолчлох бодгаль боолчлолыг халсангүй, харин ч түүнд халаагаа өгчээ. Үнэн хэрэгтээ ч ангит нийгмийн түрүү үеийн боолчууд хүй нэгдлээс л төрөхгүй бол өөр хаанаас төрөх сөн бил ээ? Ямар нэг хэлбэрээр овог аймгаасаа тасарч гарсан чухамхүү тэр гишүүд л боол болно.

	Гэхдээ түүхэн гарцаагүй энэ процесс Тауантинсуйюгийн нөхцөлд бүхнийг хамарсан шинжийг бас л бүрэн олоогүй байжээ. Бидний үзэж байгаагаар түүний хөгжилд субьектив хүчин зүйлс буюу тухайлбал эрх баригчдын хүй нэгдлийн бодлого саад болж байв. Инкчүүд олзлогдсон боолчуудыг олноор төрүүлж болох тэрхүү дайсагнагч улс үндэстнээ эзэлж аваад хүй нэгдлийг нь эвдэж устгаагүй нь илт байна.

	Хэрхэн юуны учир ингэв гэдгийг таамаглаж л (хүний нийгмийн хөгжлийн ерөнхий хуулиудад тулгуурлах нь ойлгомжтой) болох бөгөөд ямар боловч харь омгийн хүй нэгдлийг хэвээр үлдээгээд тодорхой хэмжээгээр бэхжүүлж байсан гэдэгт эргэлзэх зүйлгүй билээ. Хүй нэгдлийн ийм бодлого цаашдаа мөхөлд хүрэх нь зайлшгүй гэдгийг баталж болох авч түүхийн тухайн тодорхой үед инкчүүдийн эдийн засаг, улс төрийн бүхий л үйл ажиллагааны амин сүнс нь чухамхүү тэр болж байжээ.

	Хүй нэгдэл - айлью нь Тауантинсуйюгийн хүн амын үндсэн хэсгийг мөлжих гол зэвсэг нь болж чадах байсан, ингэх ч ёстой байсны учир ийм байна. Үнэхээр ч ингэсэн ом. Гишүүдийнх нь биш, чухамхүү хүй нэгдлийнх нь ямар ч эрх мэдэлгүй байдал гайхалтай билээ. Кускогийн инкчүүдийн эрх засаг хязгааргүй байсантай адил хүй нэгдлүүд төдий чинээ эрх мэдэлгүй байжээ.

	Айльюгийн уламжлалт холбоог эвдэж, түүнийг захирагчийн угсааныханд шууд захируулсан нь түүнийг ямар ч арчаагүй бөгөөд дээд засгийн өмнө ямар ч хамгаалалтгүй болгожээ. Ийм бодлогыг хэрэгжүүлэх үлэмж үр ашигтай агаад хүчирхэг хэрэгслийн нэг нь хүй нэгдлүүдийг заримдаа бүхэл бүтэн ард түмнийг ч хүчээр нүүлгэн суулгаж байсан явдал болой.

	Инкчүүд хүй нэгдлийн бодлогыг идэвхтэй явуулж байв. Тэд нар айлью бүрийг зааглан тусгаарлаж өөртөө шууд захируулахыг эрмэлзэж байсан нь басхүү тэдгээрийг задран унахаас хамгаалж байсантай нь бүрэн нийцэх билээ. Нарны хөвгүүд хүй нэгдэлд онцгой итгэл тавьдаг байсан мэт сэтгэгдэл төрдөг. Тэд өөрсдөө ч нийгмийн хөгжлийнхөө балчир үеэс харьцангуйгаар саяхан тасарсан агаад Куско хөндийд ирээд л түрүү үеийн ангит нийгэм байгуулахад орох бололцоотой болжээ.

	Гэтэл удалгүй Нарны хөвгүүдийн харьяат албат болсон хөрш улсууд нь, тухайлбал Чимугийн хаант улс энэ үеийг аль хэдийнээ туулж өнгөрөөд ангийн эсрэг тэсрэг харилцааны үлэмж туршлага хуримтлуулсан байв. Инкчүүд үүнийг анзаараагүй, сонирхоогүй байж эс чадах билээ. Нарны хөвгүүд аваас эвдлэн сүйтгэгчид биш, харин ч эрх засгаа бэхжүүлэхийн тулд болох бүгдийг авч хэрэглэж байсныг бид мэднэ. Тауантинсуйюд түүхийн үлэмж түрүү үеэс нь хадгалагдаж үлдсэн хүй нэгдлийн хуучин ёс болон энэ бүс нутгийн бусад хаант улсын түүхээр шалгагдаж засварлагдсан ангит нийгмийн эхэн үеийн эсрэг тэсрэг шинэ харилцаа (юутай ч гэсэн инкчүүдийн хувьд ийм юм) нэг доор мөргөлдөн нийлсний (нарийвчлан боловсруулж олон дахин нягтлан тодруулах шаардлагатай маш бүдүүвч зүйл гэдгийг анхааруулъя) учир энэ бөлгөө.

	Инкчүүдийн үеийн индианы хүй нэгдлийг хамт олны боол хэмээн нэрлэх эрхийг олж харахгүй байхын аргагүй тэдний ямар ч эрх мэдэлгүй байдал бидэнд олгож байна. Бид бас тариалангийн газрыг эзэмших асуудлыг инкчүүд хэрхэн шийдвэрлэж байсныг, тухайлбал Нарны хөвгүүд өөрсдөө хүй нэгдэл, сууринуудын «эзэмших» атар газрыг тогтоож өгдөг байсныг мэдэх билээ. Инкчүүдийг эзэлж авсны дараа хаант улс болон хязгаар муж нутгийн хил заагийг басхүү Кускогийн захирагчаас тогтоодог байсан болой.

	Инкчүүдийн тогтоож өгсөн хил хязгаарыг зөрчвөл хамгийн хатуугаар гэсгээн цээрлүүлдэг баримт нь хаант улс буюу хүй нэгдэлд олгосон газар нутаг өмч нь болдгийг гэрчлэх мэт санагдуулна. Гэвч ийм биш байсныг бид хэдийнээ ярьсан билээ. Нэмж хэлбээс, митмакийн сургаал бол өмч хөрөнгийн азийн хэлбэрийг бодвол нэгтгэсэн үүсгэлийн (Марксынхаар) газар өмчлөх эрхийг илүү ихээр бэхжүүлж байсан юм. Түүгээр ч зогсохгүй митмак нь хэрэг дээрээ Кускогийн энэхүү эрхийг үнэмлэхүй шинжтэй болж, үүний үр дүнд хэдийгээр Марксын бичсэнчлэн «дорнодын дарангуйлан захирах ёс хийгээд хууль зүйн үүднээс үзвэл өмч хөрөнгө байхгүй мэт санагдах нөхцөлд түүний үндэс суурь нь үндсэндээ энэхүү овгийн буюу хүй нэгдлийн өмч болдог» боловч газрыг айлью нь бүр «үе залгамжлан эзэмших» бололцоогоо алдсан байжээ.

	Чухам иймээс ч инкчүүдийн нийгэмд бид эсрэг үзэгдэл ажиглаж буй нь инкчүүдийн угсаа Тауантинсуйюгийн «нэгтгэсэн үүсгэл» болохын хувьд митмакийн туслалцаатайгаар хүй нэгдлийн хуурамчаар ч атугай газрыг өмчлөх эрхгүй болгосон нь Куско дуртай цагтаа өөрийн таалалд нийцүүлэн айльюг өөрсдөдөө ашигтай хаант улсын аль ч нутагт шилжүүлэн нүүлгэж болох байлаа. Өөрт нь хуваарилан олгосон газрыг хүй нэгдлүүд ашиглах бас нэг онцлог байсныг анзаарахгүй байж үл болно. Хүй нэгдлийн ногдол газрыг жил бүр дахин хуваадаг байсныг бид өгүүлж байна. Энэ нь пурехийн өрхийн гишүүдийн тоо өөрчлөгддөг болохоор өрхийн топугийн хэмжээг өөрчлөх шаардлагатай өнгөцхөн холбоотой юм. Гэвч бидний үзэж буйгаар топуг дахин хуваах нь өөр бас багагүй чухал ач холбогдолтой байсан юм. Үүнийг тайлбарлахыг хичээе.

	Хүн амын суурьшил ба газар тариалан нь бие биеэ харилцан нөхцөлдүүлдэг үзэгдэл билээ. Үеэс үе дамжин тариалангийн нэг хэсэг газрыг боловсруулж эзэмших бололцоотой байна гэдэг нь тэр газрыг өмчлөх эрхтэйгээ мэдрэхэд гарцаагүй хүргэнэ. Топуг жил бүр дахин хуваадаг нь чухамхүү ийм «хувийн өмчийн» санаа сэтгэл бий болохын эсрэг чиглэсэн байлаа. Ингэснээр пурехийн амьдралын цорын ганц эх сурвалж болсон газрын жинхэнэ эзэн болж байсан дээд засаг төрөөс бүрэн хараат гэдгийгээ хүй нэгдлийн гишүүн бүр мэдрэх явдалд хүргэнэ. Ийнхүү Карл Марксын заасанчлан дорнодын дарангуйлах засгийн нөхцөл байсан хууль ёсоор бататгаагүй ч атугай тогтсон уламжлалын дагуу хүй нэгдлийн өмч болох тэр хэлбэр ч Тауантинсуйюд байсангүй ажээ.

	Тауантинсуйюгийн захирагч нар хүй нэгдлийн газар өмчлөх эрхийг хассан боловч тэднийг хөдөө аж ахуйн таримал тариалж болох шаардлагатай хэмжээний газартай байлгахын тулд бүх талын, хамгийн их зардалтай арга хэмжээг ч авч хэрэгжүүлж байлаа. Тауантинсуйюд хиймэл дэнж талбайг бараг газар сайгүй барьж, услалтын суваг байгуулан, шувууны сангасыг бордоонд өргөн хэрэглэн, үүнийхээ тулд Номхон далайн шувуу ихтэй арлуудыг хамгаалж, харин сангасыг бол засаг төрийн чанд хяналтын дор хуваарилдаг байжээ. Үрийн тусгай сан хөмрөг байсан бөгөөд ургац алдах юм уу, байгалийн бусад сүйрэл тохиолдох үед хүй нэгдлийн гишүүн ганц ч пурех, түүний гэр бүлийнхнийг өлсгөлөнгөөр үхүүлэхгүйн тулд бололцоотой бүхнийг хийдэг байв.

	Нарны хөвгүүдийн хаант улсад хэн ч өлсгөлөнгөөр үхэх эрхгүй байв. Харин бусад хаант улс, газар нутгийг байлдан авах үед мянга мянган пурех амь үрэгдэж, эсвэл «ядарсан» буюу «цусаар уйлагч чулуу» мянга мянган пурехийг няц дарлаа ч тэдний төлөө «хариуцлага хүлээх» явдал огт байдаггүй байсан нь энэ бүхнийг Наран-Бурхан болон түүний хөвгүүд болох инкчүүдийн алдрыг мандуулахын тулд хийдгээс тэр юм.

	Ингэж Тауантинсуйюд амар жимэр амьдрал үргэлжилж, газар дэлхийн эгэл хүмүүст нарны буян хишиг хүртээж байхын тулд л Нарны хөвгүүдийн хөдөлмөрийн болон цэргийн аварга том машин ажиллахдаа ганц ч минут саатан зогсохгүй, урагшлах хөдөлгөөнөө үл сааруулна.

	Инкчүүдийн нийгмийн зорих чигийг заагч энэхүү «урагшаа» нь чухам юу болох, юуг илэрхийлж байсан бол оо?

	Энэ асуудлын учрыг олохын тулд бид бүгдээр Китогийн «буян үйлдэгч» нар догшин урсгалт Апу-римак голын гүүрээр гарч байх тэр мөчид орхисон бастард Атауальпагийн тухай яриандаа эргэн орох хэрэгтэй.

	Цаашдаа үйл явдал ерөнхийдөө ийн хөгжжээ.

	Атауальпагийн дайчин тугийн дор Тауантинсуйюгийн алдарт жанжид төдийгүй Уайана Капакийн цэргүүд аян дайнд хатуужсан Куско өөд зүглэжээ. Бидний ярьснаар инкчүүд өөрсдөө эрэлхэг цэргүүд байсан бөлгөө. Харин ямар боловч угсаатны хувьд инкчүүдэд илүү ойр, тиймээс ч инк хааны ордонд шадарлан сууж онцгой хайр өршөөл хүртсэн кечуагийн индианчуудын олонх нь хануур жад, арам, макан болон бусад зэвсгийг бодвол, хааны ордонд үйлчлэхэд илүү тохирох шүүр, туужуур, тосгуур, жууз гэх мэт зэвсгийг, юунаас илүүгээр эзэмшиж чаддаг байжээ. Тэд захирагчийн ариун дүрд ийнхүү шадарлан суудгаараа ихэд бахархаж Нарны хөвгүүдэд үйлчлэх ур чадвараа төгс боловсронгуй болгоход бүхий хүчээ харамгүй зориулдаг байв. Бас тэгээд тэдний дундаас хүй нэгдлээрээ митмайд ямагт явах бөлгөө. Тэгэхдээ шилдэг шүүрдэгчид болон түлээчид нь биш, харин ИНКиЙн ордонд байхгүй гэхэд гарз болохооргүй тийм «мэргэжилтнүүд» явдаг байсан нь ойлгомжтой бөлгөө. Энэ удаад чухамхүү энэ хог шүүрдэгч, түлээ бэлдэгч нар зэвсэг барин тэмцэх ёстой болжээ.

	Үлгэрийн баян тансаг амьдрал хүний бие, сэтгэлийг ямагт энх танхил болгодог нь зүй ёсных. Амьдралд хэрэгтэй бүхэн бэлэн зэлэн байх нь оюун санааны хүчийг бататгахгүй бөгөөд хүний бэртэгчин хийгээд тулга тойрсон аминч үзлээс хамаагүй өндөр дээд зарчмыг шингээж чадах ёс суртахууны үндэс байхгүй бол түүнийг юугаар ч, хамгийн хурц шаламгай дасгалжсан бие цогцос ч нөхөж үл чадна. Макан жад өмнүүр нь гялалзан эргэлдэж байх цагт нүд цавчихгүй тэсэж чадахаар сурч болно, харин жинхэнэ дайн байлдаан гэдэг Вараку баяр биш билээ. Мэдээжийн хэрэг энэ ялгааг өөр дээрээ туршиж амссан, ойлгож мэдсэн хүмүүс Атауальпын цэргийн эгнээнд байснаас Уаскарын хамгаалагчдын дотор байсангүй. Гэтэл тэд бастард инкийн тусын тулд тулааныг төгсгөл болгохоор шийдсэн ажгуу.

	Цэргээ бут цохиулсны дараа Уаскар зугтаж амь гарахыг оролдсон боловч муухан гүйгч байжээ. «Өөрийг нь хүрээлсэн бараг мянган цэргийн хамт зугтах гэтэл харсаар байтал нүдэн дээр нь нэг хэсгийг нь дайсан хядаж, нөгөө хэсэг нь вангаа олзлогдсоныг үзээд амиа хорлож үхжээ» хэмээн Атауальпагийн цэргүүд Инк Уаскарыг олзлон авсан тухай Инка Гарсиласо сэтгэл шимшрэн бичжээ.

	Ингэж Нарны хөвгүүдийн түүхэнд хосгүй гутамшигт явдал болж өнгөрсөн юм.

	Кускогийн цэргийг бут цохиж, Уаскарыг олзолсны дараа Атауальпын зарлигаар Нарны хөвгүүд, охидыг газар сайгүй, толгой дараалан хядаж эхлэв. Санаа байвал иймэрхүү үйл ажиллагааг түрэмгийлэн дарлагч - инкчүүдэд өшин хорссоноор тайлбарлаж болох боловч сударч нар, ер нь болж өнгөрсөн үйл явдал өөрөө ч гэсэн хүч хэрэглэн харгисалсан ухаан бодолгүй энэхүү үйлдлийг өөрөөр үзэхэд хүргэж байна.

	Цаашилбал түүхэн сударчдаас ойлгож болох өөр нэг зүйл бол Атауальпа Тауантинсуйюд Китогийн нэгэн адилаар хүчээр нэгтгэсэн бусад ханлиг, ард түмнийг инкчүүдийн эсрэг тэмцэлд босгохыг огтхон ч оролдсонгүй. Харин өөрт нь ая тал засахыг оролдсон хэн хүнийг хатуу гэсгээж байв.

	Кускогийн эсрэг тэмцэлд өөр ард түмнээс холбоотон олохыг хүсээгүй нь инк бастард түүний өөрийнх нь болсон бүх хаант улсыг бүрэн бүтэн хэвээр үлдээхийг эрхэмлэж байсныг нь яруу тодоор харуулж байна. Аль нэгэн эртний гомдол, тооцоогоор шалтаглан хийсэн гэсгээн цээрлүүлэх явуулга нь нугаршгүй харьяат нараа дарах гэсэн санаа төдийгүй дээд засгийн ажил явуулга байлаа. Тэгээд ч энэ бүхэн нь Тауантинсуйюгийн хууль ёсны захирагчийг басхүү амьд байхад үйлдсэн бөгөөд тийм болохоор Кускогийн хаант улсын албат харьяат нарын хараат байдлыг хэн ч өөрчлөөгүй бөлгөө.

	Испаничууд Атауальпаг Тауантинсуйюгийн захирагч Инк Уаскарыг алж хаант төрийн ширээг хууль бусаар булаан авсан засгийн эрхийг булаан эзлэгч хэмээн зарлан цаазалсан нь ёс төдий зүйл гэдгийг харгалзахгүй байж болохгүй. Ямар ч л гэсэн Атауальпагаас хагацсанаа чухамхүү ингэж «тайлбарласан» бөгөөд инкчүүд болон тэдний талынхан ч чухамхүү ингэж хүлээж авсан (гэхдээ зөвхөн эхэн үед тэр) билээ.

	Бүх юм ийн болжээ (Гагцхүү Атауальпаг цаазалсан шалтгаан өөр байсан нь үнэн хэрэгтээ испаничууд хаант төрийг толгойгүй болгож, улс орныг удирдах гол хөшүүрэг захирагчийн хаан ширээг гартаа авахын тулд л инк - бастардыг цаазалсан юм). Учир нь бидний нэг бус удаа өгүүлснээр Атауальпа эхэндээ Китогийн хаант улсыг инкчүүдийн ноёрхлоос чөлөөлөхийг хүсэж байсан бол Уаскарын цэргийг бут цохисныхоо дараа бүх Тауантинсуйюгийн хаан ширээг эзэгнэх нь зорилго нь болж хаант улс задран бутрахын эсрэг хамгийн харгис арга хэмжээг эрчимтэй авч явуулж байлаа.

	Инкчүүдийн угсааныхан хийгээд Атауальпагийн нэгэн адил бастард нарыг толгой дараалан алж хядаж байсныг чухам үүгээр тайлбарлаж болох бөгөөд Нарны хөвгүүдийг бүгдийнх нь амь насыг бүрэлгэснээр л Тауантинсуйюгийн хаан ширээг авах зам түүнд нээгдэх байсан юм.

	Атауальпа энэ зорилгоо биелүүлэх ажилд эхлэн ормогцоо нэгдүгээрт, Китогийн хаант улсыг чөлөөлөхтэй холбогдсон ямар ч тодорхой зорилгогүй гэдгээ хоёрдугаарт, Тауантинсуйюд Нарны хөвгүүдийн тогтоосон дэг журмыг өөрчлөхийг бодохгүй буйгаа хоёрдмол санаагүй харуулсан бөлгөө.

	Даалгасан ажил үүргийг ёсчлон биелүүлдэг дадал заншлыг харьяат албат нартаа төдийгүй, өөрийн угсаа нэгтнүүддээ ч нэвт шингээсэн инкчүүдийн ажил хэрэгч ёсорхог чанараар Атауальпа хаан ширээ өөд мацах төлөвлөгөө хэрэгжүүлж байв.

	Түүний зарлигаар хэчнээн инк ба бастард хүнийг устгасныг одоо тооцоолоход бэрх билээ. Хэрвээ цэрэг эрсийг төдийгүй, эмэгтэйчүүд, хүүхэд, хөгшид тэр бүү хэл эхийн хэвлийдээ байсан ургийг тооцвол ямар ч гэсэн хэдэн арав, хэдэн зуун мянган хүнийг цааш харуулжээ.

	Атауальпа гарал нэгтнүүддээ зориулж жинхэнэ хорих газар байгуулжээ. Үүнийг нүдээр үзсэн гэрч болох эх Пальи болон түүний дүү бастардын өгүүлснийг үндэслэл Инка Гарсиласо ийм нэг хорих газрын тухай ийнхүү дүрсэлжээ. «Ата-Вальп эхнэр, эгч, дүүс, эмэг эх, ач охид, үеэл эгч, дүүс болон хойд эх нарыг модноос, бас их өндөр босгосон дүүжлүүрээс нэг хэсгийг нь үснээс нь, нөгөө заримыг нь сугаар нь оосорлон дүүжилж, бусдыг нь ёс зүйн үүднээс бидний хэлэх аргагүй тийм бузар аргаар хороож байсан ба тэдний тэвэрч явсан хүүхдүүдийг нь өөрсдөд нь бариулж, тамираа барж алдахад нь бороохойгоор дэлсэн гүйцээж, заримыг нь нэг гараас нь, нөгөө хэсгийг нь хоёр гараас нь, нэг хэсгийг нь удаанаар тарчлааж, аль болохуйц удаан үхүүлэхийн тулд бүсэлхийгээр нь дүүжилж байв... Хөвгүүд, охидыг аажмаар, долоо хоногоор ч тарчилган туйлын харгисаар хядаж байв...»

	Сударч нарын өгүүлж буйгаар бол эрх дарх бүхий инкчүүдийн үлэмж хэсгийг голдуу эрчүүлийг нь хяджээ. Энэ нь багагүй чухал зүйл байсан нь захирагчийн угсааны инкчүүдийн хувьд ч ялгаагүй эрчүүд, эмэгтэйчүүдийг хядаж байснаас үзвэл Атауальпын энэ үйлдлийг зүгээр нэг хувийн өс хонзон хэмээж болохгүй юм.

	Үүнийг гэрчлэх нэг зүйл бол Китогийн хаант улсын хөрш каньярийн индианчуудыг Атауальпа хэрхэн хядсан явдал бөгөөд инк бастард тэдэнтэй «хувийн тооцоотой» байсан бололтой. Тэдний элч төлөөлөгч нар Атауальпагийн цэргийг ногоон мөчир болон далдуу модны навч буюу өөрийн уламжлалт «талх, давсаа» өргөж угтжээ. Эв найртай аж төрөх гэснийх нь хариу болгож Атауальпа хүүхэд, хөгшдийг оролцуулан бүх каньяри эрсийг устгах тушаал өгчээ. Тэдний гол суурин Тумибамбаг үнсэн товрог болгож шатаасан байна. Вангийн сангийн бойдаа Агустино де Саратегийн мэдээгээр 60 мянган каньяри хүнийг алсан ба дурдсан тоо баримт нь туйлын нарийн нямбайгаараа өнөөдөр ч угсаатны зүйн гайхамшигт сурвалж болдог (тэр үеийн угсаатны зүйн сурах бичиг хэмээвэл зохино) зохиол бичсэн сударч Сьеса де Леон каньярийн мужид эмэгтэйчүүд эрэгтэйчүүдээс даруй арван тав дахин олон байсан гэжээ.

	Энд зөвхөн эрчүүдийг алсан нь Нарны хөвгүүд, охидыг бүгдийг хядаж үр үндсийг нь таслах гэсэн бодлогоос нь ялгаатай болохыг бид үзэж байна.

	Гэтэл каньярийн хувьд бас маш чухал нэгэн зүйл бий. Манко Инкийн толгойлсон индианчуудын бослогын үед каньярийн индианчууд испаничуудын үнэнч холбоотны тоонд багтаж байсан билээ. Уншигч нар Кускод «Ариун нууцын» баярын үед каньярийн удирдагчтай ямар зүйл болсныг санаж байх ёстой. Энэ нь каньяри нар инкчүүдэд сайн биш, Кускогийн дарлалын эсрэг тэмцэлд нь Атауальпагийн холбоотон болж чадах байсныг нотлох үндэслэлийг өгч байна. Тэр байтугай ногоон мөчир, далдуу модны навч барьж угтсан нь ч үүнийг гэрчилнэ. Атауальпа каньяри нараар холбоотноо хийхийг хүсээгүй ажээ.

	Энэ бүхэн нь Китогийн бастард өөрөөсөө илүү хууль ёсны бүх хүнийг, корикэнкэ жигүүртний өд духан дээрээ зүүсэн үе залгамжлагч нарыг бүгдийг хүйс тэмтэрснээр Тауантинсуйюгийн хаан ширээг эзлэхийг шийдсэн гэдгийг баталж байгааг дахин хэлье.

	Атауальпагийн харгисалсан баримт манай үеийн уншигчдын аймшгийг төрүүлдэг нь үнэн боловч Шинэ Ертөнцийг эзэгнэсэн испанийн байлдан дагуулагчдаас Америкийн уугуул иргэд, сая сая индиан хүнийг хядсан эмгэнэлт явдалтай харьцуулбал далайд дуслын төдий мэт гэж бид хэлэхгүй өнгөрч чадахгүй юм.

	Ингэхээр инкчүүдийн байгуулсан нийгэм ямар нийгэм байв, хаашаа замнаж байв? Нийгэм эдийн засгийн ямар хэлбэршилд хамаарагдах болон хөгжлийнх нь цаашдын хандлага ямар байв?

	Бид бүхний мэдэх болсон Нарны Хөвгүүдийн хаант улсын эдийн засаг, улс төр, соёлын хөгжлийн гол гол, хэв шинжит, нийтлэг шинжийг аваад үзвэл засгийн эрхийн төлөө тэмцлийн гарцаагүй илрэл болох Атауальпагийн бослого нь Кускогийн инкчүүдийн байгуулсан нийгэм эсрэг тэсрэг ангит нийгэмд хамаарах ёстойг бас дахин үнэмшилтэй нотолж байна.

	Бид Тауантинсуйюгийн бодит түүхийн харьцангуй богино үеийг (1438 оноос эхэлнэ) аваад үзсэн ч засгийн эрх, инкийн хаан ширээний төлөө тэмцэж байсан нь ердийн үзэгдэл байжээ. Түүхэн инкчүүдийн анхны хүн Инк Пачакутек-Виракочагийн засгийн эрхэнд орсон нь өмнөх хүнээ хүч хэрэглэн зайлуулсантай холбоотой бөлгөө. Тэр тусмаа Пачакутек эцгийгээ амьд байхад инк хаан болсон баримт л Нарны хөвгүүдийн «мөнхийн уламжлалыг» балмадаар зөрчсөн зүйл бөлгөө.

	Пачакутек олон янзын шинэтгэл, өөрчлөлт хийсэн юм. Чухамхүү түүний үед л Куско хот - улсуудын нэг байхаа больж кечуагийн нэгдсэн улсын нийслэл болсон болохоор арга ч үгүй юм. Угсаатны хувьд кечуагийн индианчуудтай ямар ч ураг төрлийн холбоогүй шинэ шинэ хаант улс, ард түмнийг байлдан эзэлж Тауантинсуйю улам бүр эрчимтэй өргөжин тэлж байсан нь ноёлогч ангийн дөнгөж үүсэж эхэлж байсан онцгой эрх дарх бүхий дээд зиндааныхан болох Кускогийн эрх баригчдын угсааны дотоодод маш чанд сахилга тогтоохыг шаардаж байлаа. Гэтэл үүнтэй нэгэн зэргээр инкчүүдийн энэхүү шинэ байр суурины шууд үр дагавар болж бүхнийг захирах эрх болон инкийн эзэмшлийн баян тансаг амьдрал өсөн хөгжиж, бас захирагч хаадын угсааныхны тоо ч өссөөр байв. Энэ бүхэн нь өөрсдөд нь Пачакутекийн төмөр нударгаар тогтоосон инкчүүдийн хатуу чанд дэглэмийг мэрж эхэлсэн ажгуу. Үүнийг тогтоож барих арга байгаагүй болон, хэмжээлшгүй эрх дарх, үлгэрийн баян тансаг амьдрал, басхүү хаан ширээ булаалдаж болох хүмүүс улам бүр нэмэгдэж байсан нь үүний дотор «Нарны сүйт хүүхний» ёс нь угсаатны дотоодын харилцааг, өөрийн эрхгүй хурцатгахад зүй ёсоор хүргэж хуйвалдаан хийх, засгийн эрхийн төлөө тэмцэх явдал нь цэвэр ордны шинжтэй болжээ.

	Пачакутекийн хүү, инкчүүдийн хамгийн нэрд гарсан жанжин Топа Инк Юпанк нь олон татвар эмсийнхээ нэгэнд хороогдож, ид цэцэглэх насандаа үхэв. Талийгаачийн ах, мөн нэрт жанжин Уаман Ачачи «мөнхийн уламжлалын» дагуу Топа Инк Юпанкийн том хүүг нь биш, харин багыг нь хаан ширээнд өргөмжилжээ. Инк Уальпая нь (буюу инк хаан Уайна Капакийн авга) эрх баригчийн дэргэд хууль сахиулагч болоод өөрийнхөө хүүд хаан ширээг чөлөөлөхийн тулд өндөр дээд хэргэмт ач хүүгээ алахыг оролджээ.

	Инк Уайна Капакийн засаг төр харьцангуй нам тайван өнгөрөв. Харин бүхнийг ялан дийлэгч Оройн Дээд инк наснаас халимагц огт Нарны цэвэр цусны хөвгүүн биш, харин Китогийн бастард Атауальпа Тауантинсуйюгийн хаан ширээнд эзэн суув.

	Хаан ширээний төлөө тэмцэлд бастардууд оролцсон нь зүй тогтолт үзэгдэл бөгөөд учир нь Нарны бутач хөвгүүд дан ганц тоогоороо өсөөд зогсолгүй, инкчүүдийн улсын нийгмийн бүхий л бүтцэд байр сууриа бэхжүүлсээр байсан билээ. Бослого гаргагч бастард нь Китогийнх байсан нь бас л зүй тогтолт зүйл болохын учир гэвэл тэрээр Тауантинсуйюд дөнгөж нэгдсэн хаант улсуудын нэг томхон нь бөлгөө. Уайна Капакт бутач хөвгүүд охид нийлээд хоёр зуу илүү байсан болохоор чухамхүү Атауальпа самуун дэгдээж боссоныг ч энэ түүхийн субьектив буюу тэр байтугай тохиолдлын чанартай тал нь гэж үзэж болох юм. Чухамхүү эмэгтэй хүнд, түүнийхээ төрүүлж өгсөн хүүг хайрлах хорвоогийн нандин сэтгэлийн үр шим болж төрсөн Атауальпа л Нарны хөвгүүдийн хаант улсад эрч хүчтэй хөгжиж байсан бодит үйл явцыг тусгасан эрин цагийнхаа шаардлагыг тодорхой нэгэн бие хүнд нэгтгэж чаджээ.

	Атауальпа Тауантинсуйюгийн хаан ширээг тогтоон барьж чадах байсан эсэхийг бид мэдэхгүй, мэдье ч гэж бодохгүй, гэхдээ өөрсдийн бат итгэж буй зүйлийг толилуулахад ямар ч тохиолдолд гэсэн Нарны хөвгүүдийн хаант улсын нэгдмэл байдлыг задрааж чадах тийм бодит хүч түүхийн тэр үед байгаагүй юм. Хэрвээ Кускогийн инкчүүд хууль бусаар эзэгнэгчээс хаан ширээгээ эргүүлж авч хүч хүрдэггүй юм аа гэхэд чухамхүү Атауальпаг Нарны хөвгүүдийн дотроос хамгийн цэвэр цустай нь гэдгийг батлахад ядаж цөхөх зүйл үгүй сэн билээ.

	Гэвч Китогийн Атауальпагийн бослого нь, ялангуяа эхний үедээ инкийн нийгмийн нийгэм - эдийн засгийн суурь гарцаагүй сүйрэх тэр заагтаа дөхөж очсоныг багагүй үнэмшилтэй харуулсан юм.

	Кускогийн инкчүүдийн нийгэм ангит нийгмийн эхэн үедээ байсан бөгөөд өмнөх хэлбэршлээсээ бас ч бүрэн ангижран салж чадаагүй байсан нь айлью хэмээх хүй нэгдлийн задрах явц илт явагдаж байв.

	Хүй нэгдлийг хэвээр үлдээх оролдлого нь шинээр үүсэн бий болж байсан нийгэм эдийн засгийн хэлбэршил - боол эзэмшлийн байгууллын хэлбэрт айльюг татан оруулахад хүргэжээ.

	Хүний нийгмийн хөгжлийн ерөнхий зүй тогтлуудыг олж үзэхэд саад тотгор болж агсан Нарны хөвгүүдийн хаант улсын тэрхүү өвөрмөц онцлог нь энэ байлаа. Үүний зэрэгцээгээр Тауантинсуйюгийн хил хязгаар дотор боол эзэмшлийн ангит нийгэм хэдийнээс байсны жишээ нь мочикийн соёл иргэншил болой. Энэ нь нийгмийн шинэ байгууллыг хурдавчлан байгуулахдаа бусдын туршлагыг зээлдэн авах бололцоог инкчүүдэд олгож байлаа. Тухайлбал, инкчүүд чухамхүү мочикуудаас (тэдний удам судар болох Чимугийн хаант улсаас) засаг захиргааны системийг нь, хотыг «хороолол» болгон байгуулдаг загварыг нь, бас газар тариалангийн асар өндөр урлагийг нь зээлдэн авчээ. Нөгөө талаар кечуа нар хүй нэгдэлд илт «баригдсан» байсан нь өнгөрсөн хэлбэршлээсээ нийгэм, эдийн засгийн талаар салах явцыг удаашруулж, энэ нь Тауантинсуйюгийн хүн амын үндсэн олонхыг мөлжих гол хэрэгсэл болсон айльюг эртний Спарт дахь Илотийн сургаалыг ямар нэг хэмжээгээр санагдуулах хамт олны боол болгоход хүргэжээ.

	Гэвч үүнтэй зэрэгцэн хүй нэгдлийн гишүүн пурех буюу хүй нэгдлийн гишүүн гар урчуулыг өнгөрсөн овгийн байгууллын басхүү нөлөөтэй хэвээр байгаа шинжээс нь ангижруулж чөлөөт боол болж хувирах процесс явагдаж байв. Инк бус цусны сурвалжит хүмүүст «шагналын» ногдол нэмэх хэлбэрээр газар өмчлөх болгосон нь энэ процессыг түргэсгэжээ.

	Ийнхүү инкийн нийгэм ангит шинжтэй байсанд эргэлзэх зүйлгүй юм. Тауантинсуйюгийн газар нутагт европчууд ирсэн тэр үед хэдийгээр өвөрмөц төрхтэй ч гэсэн ангийн эсрэг тэсрэг чанар нь огт хувираагүй боол эзэмшлийн байгуулал ноёрхож байсанд ч эргэлзэх зүйлгүй билээ. Хэчнээн өвөрмөц, ер бишийн мэт санагдаж байлаа ч гэсэн Нарны Хөвгүүдийн хаант улсын нийгэм - эдийн засгийн хөгжил нь хүний нийгмийн хөгжлийн ерөнхий хуульд захирагдаж байжээ хэмээсэн гол бөгөөд хамгийн чухал дүгнэлт эндээс хийх ёстой бөлгөө.


АЛТААР ЦУТГАСАН ТҮЛЭЭ

	(Төгсгөл)

	...Тэр бээр юу хийхээ мэдэж байв. Энэ нь л хамгийн гол нь байлаа... Кандиа дагаж ирсэн хүнээ түлхэн ойртуулав. Нүцгэн бие дээрээ нөмрөг нөмөрсөн бүр залуу, жижигхэн биетэй индиан хүн хөлгийн хашлагыг эв хавгүй даван тавцан дээр гарч Писаррогийн өмнө хүрч ирэв.

	Толгойлогч ирсэн зочныг ажиж байх хооронд хээтэй тод өнгийн даавуунд хам хум ороосон овор ихтэй хүнд зүйлийг хөлөг дээр өргөн гаргалаа.

	Кандиа индианы зүг толгой занган уучлал гуйх мэт өгүүлэв. Энэ миний хажууд эргэлдээд байсан юм. Намайг амбан дээр байхад ч хүлээгээд л байлаа. Түүнийг хөөгөөд явуулчих гэхээр нь би зөвшөөрөөгүй юм. Дандаа л ингэж инээдэг хүн. Хөлөг дээр очъё гэж гуйгаад байх юм.

	Хэдийгээр намхан индианы нүүрэн дээрх мэгдсэн байдлыг инээж байна гэхэд хэцүү боловч Педро де Кандиагийн үг үнэн гэдэгт хэн ч эргэлзсэнгүй.

	— Молинаг хүлээж авсан байдалд биднийг сэтгэл дундуур байна гэж тэд бодсон юм шиг санагдана. Энэ бэлгийг өглөө хэмээн Кандиа боодолтой юмыг заагаад, — Энд алт, өөр эсэн бусын юм бий. Энэ юмнуудыг алчуурт боо гэж намайг тушаахаар тэд их гайхацгаана билээ. «Инк», «Инк» гээд л дахин давтан хэлээд байсан.

	«Инк» гэж хэлмэгц индиан хүн давхийв. Тэрээр шал руу харж «инк» гэдэг үгийг илт хүндэтгэсэн аялгуугаар үл ойлгогдох хэлээр ямар нэг юм шулганав.

	— Чамайг хэн гэдэг вэ? гэж Писарро асуув.

	Индиан хүн энд хамгийн гол хүн нь гэж бодсон Кандиа өөд хамгаалахыг гуйх мэт харцаар бишрэнгүй харна.

	Кандиа тэгэхэд нь яагаад ч юм грекээр:

	— Чамайг хэн гэдэг вэ? хэмээн зандрав. Тэгээд хуруугаараа индиан хүний духыг өвдтөл нь чичлээ.

	Индиан хүн хоёр алгаараа урт үсээ алгадан айсан янзаар 

	— Пилью, пилью хэмээн дахин дахин хэлнэ. 

	Испаничууд их л баяртайгаар инээцгээв. Толгойлогчийнхоо асуусныг энэ зэрлэг эрд грек хүн хэрхэн овжиноор тайлбарлаж чадсан нь тэдэнд их таалагджээ.

	— Пилью, пилью хэмээн Кандиа индиан хүнийг даган давтахдаа «орчуулагчийн» үүргээрээ илт бахархах ажгуу. Юу гээд буйг тайлбарлаж хэлэхийг нь хүлээн буйг ойлгоод тэр тийм ч итгэлтэй бишээр:

	— Филипильо юм болов уу? Энэ ийм жаахан болохоор нь «Филиппок» гэсэн байж болох юм гэлээ.

	Грек хүний ийнхүү тайлбарласан нь дахиад л бүгдэд таалагджээ. Энэ хууз сахалтай том улс «Малгай» гэсэн утгатай «пилью» хэмээх энэ үгэнд түүний төрөлх хэлэнд байдаггүй хачин аялгуу яагаад залгуулан хэлж буйг нь огтоос ойлгоогүй боловч Филиппок бусдыг дагалдан инээв.

	Одоогоос эхлээд энэ нэрээр чамайг дуудаж байх болно хэмээн Кандиа Филиппильогийн дух руу хуруугаараа хатгахад л тэрээр толгойгоо тэвэрч үзээд индиан хүн малгайгүй хүний нүдэнд үзэгдэж зүрхэлдэггүй атал малгайгаа гээснээ мэдэв. Филипильо ухаан алдталаа айжээ. Энэ сахалтай эр эрэг дээр хачин онгоцондоо түүнийг түлхэн гаргахад л толгойнх нь бүслүүр тэнд унасан байх ёстой...

	Харин испаничууд инээлдэх ажээ. Магадгүй энэ жижигхэн индиан хүн «Оройн Дээдийн» хуулийг зөрчсөнд нь тэд баярласан ч байж болох юм. Хэрвээ тийм бол энэ баатар эрс хэн болох вэ? Эд нар Виракочууд биш гэж үү? Далавчит ордон харшаа хөлөглөн тэнгэрээс бууж ирсэн Нарны хөвгүүдийн ахан дүүс биш гэж үү?.. 

	Хөлгийн тавцан дээр алт хэвтэж байгаа нь Кандиагийн ярьсан зүйлийг тийм ч зөгнөлийн биш санагдуулна. Энэ бол ухаж авсан алт биш, харин бэлэг болгосон юм. Ийм юмыг үлгэрийн их баялаг эзэмшсэн хүмүүс л өгч чадах билээ.

	Инка Гарсиласо де ла Вега олон жилийн дараа чухамхүү Педро де Кандиагийн ярьснаас сэдэвлэн Тауантинсуйюгийн алтан цэцэрлэгийг дүрслэн бичжээ. Индианчуудын өдөр тутмын амьдралд хэрэг болдог бүх төрлийн амьтан, ургамлыг жинхэнэ хэмжээгээр нь алт, мөнгөөр цутгаж үйлдсэн дүрс тэнд байжээ. Кандиа бас ордны өмнө яг л гал түлэхэд зориулсан мэт алтан түлээ хураасан байхыг харжээ. Эдгээр нь урлагийн гайхамшигт бүтээлүүд байжээ.

	Писарро одоо индианы хязгааргүй баян хаант улс байгааг нотлох зүйлтэй болсон тул аль болох түргэн Панамд эргэж очих хэрэгтэй байлаа. Энэхүү шийдвэр нь хамтран аялагчдынх нь эсэргүүцлийг хэр зэрэг төрүүлэхийг тэр багагүй тодорхой төсөөлж, ойлгож байв. Зарим нь дэмжинэ хэмээн тооцож болох байсан боловч... Түүнийг тойрон сувьдаг нүднүүд л гялалзах ажээ. Өөр өөр боловч адилхан, тавцан дээр гялалзан хэвтэх алт хараад бүгд догдолсон нүднүүд. Нэг хэсэг нь тэсэн ядан ширтэнэ. Зарим нь хорон муу санаа агуулах аж. Тэд түүнийг тойрон шавж огт дуугүй шаардан байв. Энэ хүмүүсийг ойлгохгүй байхын аргагүй билээ. Тэдний хүсэж буйг биелүүлнэ гэдэг тийм их хөдөлмөр зарж олсон бүхнээ устгана гэсэн үг. Тэднийг Панамд хэрхэн эргүүлж аваачих бил ээ? Шунах сэтгэлийг нь яаж тогтоох вэ? Буцаж очих нь тэдний л тусын тулд гэдгийг хэрхэн ойлгуулах вэ?..

	— Зөвлөл цуглар! хэмээн Писарро хэлээд, үүнийг нь сонсоогүй мэт санагдахад нь, — Зөвлөл! гэж шийдээ дахин хэлэв.

	Писарро ахмадын өрөө рүү очихыг оролдсон авч түүнд зам тавьж өгсөнгүй,

	— Тойрог, тойрог! хэмээн бүгд хашхиралдан бүр шийдэмгийгээр шаардав.

	Толгойлогч зөвшөөрч:

	— Тойрог! хэмээв...

	Хүмүүс зай тавин тавцан дээр тойрон зогссон гол руугаа ахмадууд, дэслэгчид, вангийн сангийн бойдаа, ерөнхий лоцман, гэгээнтнийг оруулав.

	— Би юуны учир наашаа ирснийг Гальод байсан хүн бүгд мэднэ гэхэд нь цугларсан олон сайшаах дуу гарав.

	— Гагцхүү бурхан тэнгэр хийгээд католик вангууд л намайг зогсоож чадна. 

	Писарро тавцан дээр хэвтэх алт руу олныг өгүүлэх харцаар хараад ийн хэлэв.

	— Бурхан бидэнтэй цуг байгааг та нар үзэж байна. Харин католик вангууд юу гэж айлдах сан бол?.. Тэдний асар хүндэтгэлт зөвшөөрөл, зарлиггүйгээр ийм агуу их үйл хэргийг бүтээхийг хэн зүрхлэх бил ээ? Бид Панамд буцаж очно, хөлгөөс зугтахыг оролдсон хэнийг боловч би өөрөө хоолойг нь огтолж ална гэдгээ хэлье. Хэлэх юм маань энэ! гэв.

	Нам гүмийн дунд далайн долгион давлагаалж хэрхэн хөлгийг цохилох нь л сонстоно. Тэгээд удалгүй бүгд шуугин хүн бүр ам амандаа хашхирах авч нийтийн санал сэтгэгдэл тийм ч түрэмгий догшин биш шиг санагдаж байлаа.

	Хөгшин дайчин эргэн тойрон бүчсэн хүмүүсийн дунд эв нэгдэл үгүй байгааг мэдэж байлаа. Тэрээр өөрөө ч гэсэн ийш нь шинэ газар эзэмших бусдыг ирэхээс болгоомжилж байсан боловч хааны зөвшөөрөл авалгүй, ар талыг бэхжүүлэлгүйгээр үүнийг хийх нь бодлогогүй явдал болох билээ. Хэн ч мэдэхгүй газар нутаг, хаант улсыг эрж хайх бол нэг хэрэг, харин одоо индианы хаант улсыг олоод, тэнд алтаар баян болохыг хүн бүр итгэж үнэмшсэн тохиолдолд Испанийн дэмжлэг авалгүйгээр шууд эзлэх нь уучилж болшгүй алдаа болох байлаа. Тэрээр энэ хашхиралдаж буй хүмүүсийн шаардлагыг биелүүлж Тумбесийг цөлмөн хоослох тушаал өгч болох л юм, гэвч түүнд ч испаничуудад ч урьдчилан үүнийг мэдэгдэх ёсгүй байлаа. Учир нь ийнхүү дайран довтолсноор чухам юунд хүргэж болохыг хэн мэднэ? Эзэн хааны титмийн доор эргэж энд ирэхийн тулд, явах л хэрэгтэй билээ.

	Писарро бусдаас чанга хашхирч буй шар хууз сахалтай эрд шууд тулж очлоо.

	— Чи ийшээ очиж болно, харин би чамд хоосон торх ч өгөхгүй шүү. Яв чи! Энэ орилоо гахайг хөлгөөс шидэгтүн. Яаж мэдэх билээ, үнэхээр сэлж сурсан ч юм бил үү?.. хэмээн хэлэх толгойлогчийн үгэнд хөх инээд сонстож байлаа.

	Хэд хоногийн өмнө хууз сахалт дөнгөж өвдөгцөө устай голын салаанд живснийг нь санасан шинэ газар эрэгчид нөхөрсгөөр хөхрөлдөхөд Писарро үгээ онож хэллээ гэдэгтээ итгэв. 

	Олон хүн элэглэн шоолж, тачигнатал инээлдсээр мэгдэн эсэргүүцсээр байгаа шар хууз сахалтыг өргөн хашлага руу очив.

	— Нэг, хоёр, гурав аа! хэмээн нийтээр хөхөн хашхиралдацгаана.

	«Гурав» гэж тоолмогцоо гараа тавихад нь нүсэр биеэрээ усанд пүлхийн унав. Нижигнэтэл инээлдэхэд нь хөлөг онгоц ганхах ажгуу.

	Писарро:

	— Түүнийг татаж гарга, тэгээд баривчил! Ганцаараа бодож ухаан орог! Харин одоо Зөвлөлийг цуглуул хэмээн захирав...

	Магадгүй арай өөрөөр ч байсан байж болох биз. Ямар боловч Писарро экспедицээ Тумбесийг дайран довтлохгүй байхад итгүүлж чаджээ. Тэд Гуаякиль боомтыг амгалан орхиод цааш далайн эргийг даган өмнө зүг уруудаж одоо Трухильо хот байгаа тэр хавиас Панамд буцаж очихын тулд хөлөг онгоцоо эргүүлж залав.

	Испаничууд өөрсдийн нээсэн зүйлийг маргаангүй нотлох баримт болгож алт, мөнгө, эд агуурс, хувцас хунар авчирчээ. Тэдний дунд Филипильо хэмээх индиан хүн иржээ (Энэхүү түүхэн бодит хүнийг хэрхэн «Загалмай» зүүлгэснийг ийнхүү дураараа дүрслэх эрхийг бид өөртөө олгосон юм).

	Гэвч Писарро Панамд удаан саатсангүй. Тэрээр вангийн ордонд зориулсан хачин чамин бэлэг сэлт аваад Испани руу шуудхан хөдөлжээ. Шинэ газар эзэмших эрхийг нь булааж болно хэмээн айж байсан учраас тэр онц яарч байлаа.

	Хувь заяа нь Писаррог өршөөн тэтгэжээ. Тэр бээр вангийн зөвшөөрлийг хүлээж, 1529 оны долоодугаар сарын 26-нд Толедо хотноо харилцан сонирхсон хоёр тал гарын үсэг зурсан бөгөөд шинэ газрыг эзэмших хүмүүсийг элсүүлэхэд садан төрлийнхнийх нь цөөнгүй хүн, тэр тусмаа төрсөн ах дүү нар нь испаничуудын одоогоор байлдан аваагүй төдийгүй олигтойхон ч нээж амжаагүй тэр нутгийнхаа насаараа өргөмжлөгдсөн амбан, ахмад генерал ерөнхий альгвасиль болж Панамдаа эргэж иржээ.

	Тауантинсуйюгийн хаант улсыг, ирээдүйд эзэгнэн суух тэр бээр Атлантын далайг гатлан урт удаан хугацаагаар хөвж явахдаа юуны тухай бодож явсныг бид мэдэхгүй. Харин энэ удаагийн амжилттай байлдан дагуулах аян дайнд Панамаас мордохдоо юуг төсөөлж үл чадах байсныг нь бид мэдэх юм. Тэр олон юм мэдэхгүй байжээ.

	Тэрээр 10 сая гаруй хүн амтай хаант улсыг байлдан эзлэхээр явж буйгаа мэдэхгүй байв. Атауальпаг олзлон авч дараа нь цаазалсан Кахамаркад урваж дагаар орогчид инк бастардтай хамт 50 мянган цэрэг бий гэж мэдэгдэхэд индианчууд ерөөс тоолж чаддаггүй юм байна хэмээн испаничууд бодож байжээ. Индианчууд гайхалтай сайн тоолдог төдийгүй, 50 мянган цэрэг гэдэг нь захирагчийн торгон цэрэг төдий байсан бөгөөд инкчүүд жинхэнэ дайн хийхдээ хэдэн зуун мянган хүнийг армидаа цуглуулдаг гэдгийг конкистадорууд урьдаас мэдсэн бол яах байсныг хэлэхэд хэцүү юм.

	Харин испаничууд үүнийг мэдэхгүй байсан, тэгээд ч мэдэхгүй байсан нь тэдэнд... аз завшаантай зүйл болжээ. Ташрамд хэлэхэд илүү өндөр нийгэм - эдийн засгийн хэлбэршлийг ялсан явдлыг азтай явдал хэмээн нэрлэх нь зүйд нийцэх болов уу даа?..

	Олзолж авах үлгэрийн их баялаг нь зовлонгийн үүр нь, үхэх шалтгаан нь болно гэдгийг Писарро мэдэхгүй байсан юм. Инкчүүдийн хаант улсыг эзэгнэн суугч түүний хоршоо анд нөхөр, жинхэнэ туслагч Диего де Альмагрог өөрийнх нь төрсөн ах нар цаазална гэдгийг тэр эс мэджээ. Өөрийнх нь үндэслэн байгуулж Испанийн асар баян колониудын нэгний нийслэл болгосон тэр хотод нь, өөрийнх нь байшинд Диегогийн хүү бага Альмагро өөрийг нь хорооно гэдгийг эс мэджээ.

	Бага Альмагро ч цаазын тавцангаас мултарч чадахгүй, түүнийг Писаррогийн талынхан үймээн дэгдээгч хэмээн цаазална гэдгийг эс мэджээ. Писаррогийн ахан дүүс, түүний хань хамсаатан болон конкист нөхөд нь алуурч, яргачны гарт болон тулалдаанд үхэж үрэгдэнэ гэдгийг эс мэджээ. Амь гарсан хэд нь ч гэлээ испанийн шоронд 23 жил өнгөрүүлээд төрсөн ахынхаа хөрөнгөөс ядаж жаахныг ч болов өвлөх эрхтэй хэмээн хааны сантай амжилтгүй зарга үүсгэсэн сүүлчийн дүүгийнх нь адилаар аймшигт үгүйрлийн байдалд насан эцэслэнэ гэдгийг эс мэджээ. Төрсөн охин Франсиско нь (тэрээр энэ үед өөрийн нагац ах Фернандогийн эхнэр болно) түүнтэй цуг эцгийнхээ өвийг эзэмших гэж тэмцэлдэнэ гэдгийг эс мэджээ. Алдарт конкистадорч Франсиско-Писаррогийн хүү нь ор сураггүй алга болно.

	Перугийн алт! Инкчүүдийн тухай домог эндээс л эхэлсэн билээ. Алтаар бүтсэн хаант улсын тухай цуу яриа испаничуудыг Перуд авчирсан бөлгөө. «Инкийн алт» өнөөдөр ч домог хэвээр үлджээ. Мянга мянган алагдсан индианчуудын хүүрийг гишгэлэн алтанд хүрэх замаа гаргасан тэр хүмүүст ч, испанийн ард түмэнд ч энэ алт эд баялаг аз жаргал алиныг нь ч өгөөгүй бөлгөө.

	 

	* * *

	 

	Шинэ Ертөнцийн сая сая уугуул иргэдийн цусанд будагдсан үнэт металлаас Испанид өөрт нь үлдэж хоцорсон зүйл гэвэл гял цал өнгөнөөс өөр юмгүй агаад хөдөлмөрийн хүмүүсийг улам бүр үгүйрүүлэн хоосруулахад хүргэжээ. Алтны ихэнх нь Хуучин Ертөнцийн бусад орон руу урсахыг Испанид тогтоож үл чадсан ба тэнд л капиталын анхны хуримтлал явагдах процессыг эрс хурдасгажээ.

	Энэ утгаараа Шинэ Ертөнцийн индианы ордон харш, сүм дуганаас цөлбөн тоносон, испанийн коничлолын нөхцөлд боолын хөдөлмөрийг ашиглан олборлосон тэр бүх алт дэмий үрэгдээгүй бөгөөд илт дэвшилт нийгэм эдийн засгийн хэлбэршил болох капитализмын ялалтыг хангаж, түүнийг батлахын тулд л Хуучин Ертөнцөд цутгажээ. Кастилийн тариачин, андалузын загасчин, Кордобын гар урчуул болон Малагийн усан үзэм тариалагчдыг цөлбөн хоосруулсан индианы алт английн хөрөнгөтөн болон голландын худалдаачны гарт ороод хүн хүнээ мөлжих шинэ хэлбэрийг хүчирхэг зэвсэг болон хувирчээ.

	Америкийг нээсэн нь Фридрих Энгельсийн зааснаар шинж чанараараа капиталист үйлдвэрлэл байлаа. Феодалын Испани нь энэ нөхцөл байдлыг ашиглахад түүхийн хувьд бэлэн биш байжээ. Испани улс хөгжлийн шинэ, капиталист зам дээр зогсож чадаагүй байсан билээ. Гэвч Европт бүрэлдэж байсан залуу капитализм энэ шинэ бололцоог алдаагүй юм. Тэрээр ямар боловч юуг ч голж шилэлгүй өөрийн ноёрхлоо бататгахыг эрмэлзэж байв. Капитализм Испанийн колонийн эзэмшлүүдийг «асрамждаа» авах хүч чадалтай болж чадаагүй байсан нь үнэн боловч XIX ба XX зууны зааг дээр колонийн хил хязгаараас гадуур тэмцлийг эхлэхийн тулд бүтэн гурван зууны хугацаанд хуч чадлаа хуримтлуулсаар байсан билээ. Тэгээд чухамхүү испанийн колониуд дэлхийн зах хязгаарын төлөө, дэлхийг ноёрхохын төлөө энэ шинэ империалист нийгмийн тэмцлийн анхны золиос нь болжээ.

	Бас дахиад л дөрвөн зууны өмнөх шигээр капиталаар гол зэвсгээ хийсэн орчин үеийн, гадна өнгөнөөс намба төрх бүхий шинэ конкистуг эхлэхээр Өмнөд Америкийн нутагт харь газрынхан ирэх болов... Хаашаа яваагаа мэдэж ядсан Испанийн конкистадорнуудаас ялгаатай нь гэвэл «шинэ неоконкистадорчууд» XIX зууны үндэсний эрх чөлөөний харгис ширүүн тэмцэлд улс төрийн тусгаар тогтнолоо байлдан олсон өмнөд америкийн орнуудын баялгийг шинжлэх ухааны үүднээс урьдчилан нарийн судалсан байв.

	Бас дахиад л тэндхийн ард түмнээс булааж авсан баялаг эрдэнэс Латин Америкаас гадагш урсах болов. Эрх чөлөө, шударга ёсны төлөө тэмцэгчдийн цус дахин урсах болов. Гагцхүү өнөө үед л жилээс жилд шинэ арван жил ирэх тутам эсэргүүцэл улам бүр хүчирхэгжиж, Латин Америкийн ард түмний жинхэнэ тусгаар тогтнолын төлөө тэмцэгчдийн эгнээ өссөөр байна.

	Эх үүсвэрийг нь 1917 оны Аугаа их Октябрь тавьсан нийгмийн аварга том өөрчлөн байгуулалтын эрин, манай эриний хууль ийм билээ.

	Олон зууны колонийн ноёрхлоор хүний ой ухаанаас арчигдаж мартагдсан мэт санагдах америкийн уугуул хүн амын эртний соёл иргэншил, түүхийн өнгөрсөн үеийн гайхалтай дүр зураг дахин дүрэлзэн бадрах болно. Үгүй, тэд унтраагүй, мөхөж сөнөөгүй. «Гал дүрэлзсэн тивийн» улс орнуудын үндэсний соёлын олон янз хөг аяд амьдарсаар үлджээ.

	Тийм ээ, өөрийн өнгөрсөн гайхамшигт түүх, хувьсгалч эрин цагаараа гайхамшигт энэ тив дүрэлзэн асаж байнам.

	Колумбыг нээхээс өмнөх Америкийн маш өвөрмөц чанар нь харахад л Улс төрийн шинжтэй гэдэг нь илт арилжаа наймааны бүх л ажил явуулгад нэг бус удаа өртсөн билээ. Үүнийг зохион байгуулагчид орчин үеийн Латин Америкт марксизм - ленинизмийн «харь хөндий» үзэл санаа хийгээд хүн төрөлхтний хөгжлийн ерөнхий хуулиуд нэвтрэн ороход нь эдгээр орны түүхийн чухамхүү энэ өвөрмөц шинж л давахын эрхгүй саад тотгор болж буй мэтээр харуулахыг оролддог. Хөрөнгөтний эрдэмтэд хүн төрөлхтний хөгжлийн жанжин шугамаас Латин Америкийг холдуулах гэхдээ «инкийн коммунизм» гэх мэт «онолыг» идэвхтэй сурталчлах замаар, газарзүйн Агуу их нээлтүүдийн үеийн Европыг тэгтлээ донсолгосон тэрхүү ер бусын хийгээд өвөрмөц чанараас нь өөрсдийн «шинжлэх ухааны» үзэл бодлыг «нотлох» бүхэл бүтэн системийг эрж хайн «олсон» билээ.

	Гэвч Колумбаас өмнөх Америкийн түүхэн дэх ер бус, өвөрмөц байдал үүнийг няцаагаад зогссонгүй. Шинэ Ертөнцийн индианы соёл иргэншлийг тодорхойлогч гол зүйл нь хүн төрөлхтний хөгжлийн ерөнхий чиглэлд яв цав тохирч байсныг шууд нотолж байнам.

	Кускогийн инкчүүдийн үйл ажиллагааны мөн чанар, шинжийг дээд тэнгэр ч, Наран Эцэг ч, бүхнийг урьдаас мэдэж заагч бурхны мэлмий ч биш харин хүний нийгмийн хөгжлийн ерөнхий хуулиуд тодорхойлж байсан юм.

	Иймэрхүү «холдуулах» санаархал бүтэшгүй зүйл болохыг өнөөдөр амьдрал батлан харуулж байгааг латин Америкийн ард түмний хувьсгалт тэмцлийн бодит практик, түүний үлэмж итгэл үнэмшилтэй биеллийг Кубад байгуулж буй социализм, Никарагуагийн хувьсгалч ард түмний ялалт, Сальвадор болон энэ бүс нутгийн бусад орны зэвсэгт тэмцлээс үзэж болно.

	Өөр зүйл ч бас байна. Түүхэнд гаж буруу зүйлс бишгүй бий. Дан ганц хөрөнгөтний онолчдын биш, ганцхан Латин Америкт ч төдийгүй айн болгоомжлох сэтгэл төрүүлдэг шинжлэх ухааны коммунизмын үүсэн буй болсон нь ямар нэг хэмжээгээр «инкийн туршлага» дээр тулгуурласан билээ. Шинэ Ертөнцийг гол нэгэн байр суурийг нь эдэлдэг газарзүйн агуу их нээлтүүд л Европт үл гүйцэлдэх коммунизмын үзэл санаа үүсэж бий болоход хүргэсэн гэдгийг санацгаая. Томас Мор инкчүүдийн хаант улсыг Европчууд нээхээс өмнө цаазаар авхуулсан нь үнэн ч гэлээ, Томмазо Кампанелла «Нарны хот» зохиолоо Тауантинсуйюг бут ниргүүлснээс бараг зуун жилийн хойно хэвлүүлсэн билээ. Түүний баатрууд буюу Нарны хотын оршин суугчид нь Нарны хөвгүүдийг санагдуулах төдийгүй бүр олон талаар адил төстэй агаад гагцхүү бодит амьдралаас биш, харин олон зүйлээр эмх замбараагүй, өвөрмөц, болхи бүдүүлэг ч гэсэн ямар боловч социалист шинж агуулсан нийгмийн үл гүйцэлдэх үзлийг өгүүлсэн Инка Гарсиласо де ла Вегагийн зохиолоос эх авсан дүрүүд болой.

	Ирээдүй өөдөө итгэлтэй харахын тулд өнөөдрөө мэдээд зогсохгүй, хэчнээн ч алс холын нууц далд санагдлаа гэсэн өнгөрсөн түүхээ мэдэх хэрэгтэйн чухам учир нь энэ бөлгөө.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

